
MINUTI
Il-Minuti tas-Seduta Nru. 179 li saret fit-2 ta’ Frar, 1998 ġew  konfermati.
KUNSENS GĦAL ATTI

  MADAM SPEAKER (Onor. Myriam Spiteri Debono):  Ninforma lill-Kamra li l-President ta’ Malta għoġbu jagħti l-kunsens tiegħu għal:

Att Nru. II ta’ l-1998  -  Att ta’ l-1998 li jemenda l-Ordinanza dwar il-Professjoni Medika u l-Professjonijiet li għandhom x’jaqsmu magħha.


MISTOQSIJIET - TWEĠIBIET ORALI

BUĠIBBA - PROĠETT

8753.  L-ONOR.  CARMELO ABELA (f’isem l-Onor. Sandro Schembri Adami) staqsa lill-Ministru għax-Xogħlijiet Pubbliċi u Kostruzzjoni:    Jista’ l-Ministru jgħid kemm ġie jiswa lill-gvern il-proġett ta’ Buġibba?  Jista’ l-Ministru jagħti breakdown tan-nefqa?  Il-kuntratturi tħallsu kollha?  Kien hemm sub-contracting?  Kienu maħruġa tenders għal kull każ?  Min ħadhom?

ONOR.  CHARLES BUHAGIAR (Ministru għax-Xogħlijiet Pubbliċi u Kostruzzjoni): Nirreferi lill-Onor. Interpellant għar-risposta tiegħi għad-domanda numru 6491, fejn tajna informazzjoni fuq dan il-proġett, kif ukoll għad-domanda numru 10257.

  Bħala kuntratt ta’ xogħol u xiri ta’ materjal is-somma tlaħħaq mal-Lm1.7 miljun.

BUĠIBBA: BAY SQUARE - XOGĦLIJIET

8818.  L-ONOR.  ĊENSU GALEA (f’isem l-Onor. Ninu Zammit) staqsa lill-Ministru għax-Xogħlijiet  Pubbliċi u Kostruzzjoni:    Fir-rigward tax-xogħlijiet li saru f’Bay Square Buġibba, peress li b'risposta għall-mistoqsija parlamentari 8246 ingħad li l-“konkos li hemm fis-sub-base u l-materjal ta’ taħtu ma kienx parti mix-xogħol f’dan il-kuntratt”,  jista’ l-Ministru jgħid kif item daqstant importanti tħalla barra mill-ispecifications?   Kemm kien l-estimu tal-variation order li ġie approvat biex seta’ jsir l-istess xogħol ta’ concreting?

  ONOR.  CHARLES BUHAGIAR: Meta nqala’ x-xogħol f’Bay Square instab illi l-materjal tas-sub-base ma kienx b’saħħtu biżżejjed u ġie deċiz illi jiddaħħal saff ta’ reinforced concrete qabel ma nbeda x-xogħol tal-paviment.  Dan ix-xogħol ma kienx previst u ma sarx mill-kuntrattur tal-paving iżda sar mill-kuntratturi tad-dipartiment tat-toroq.

BUĠIBBA - PROĠETT

10257.  L-ONOR.  ĊENSU GALEA staqsa lill-Ministru għax-Xogħlijiet Pubbliċi u Kostruzzjoni:    Issa li għadda perijodu ta’ żmien mhux ħażin minn meta spiċċa x-xogħol fuq il-proġett ta’ Buġibba, jista’ l-Ministru jagħti tagħrif dwar x’kontijiet pendenti għad fadal fuq dan ix-xogħol? Ta’ liema xogħlijiet huma l-kontijiet pendenti?

  ONOR. CHARLES BUHAGIAR: Kif jista’ japprezza l-Onor. Interpellant, fuq proġett ta’ entita’ kbira bħal Buġibba jkun għad fadal ħafna irqaqat qabel ma jkunu jistgħu jingħalqu l-kontijiet tax-xogħol kollu li jkun sar.

  Hemm madwar Lm0.5 miljun li għad iridu jiġu maqbula u vverifikati u dawn huma fuq madwar 30 kuntrattur separatament.  Qiegħed isir dak kollu possibbli biex dawn il-kontijiet jingħalqu u jitħallsu.

  MADAM SPEAKER:  L-Onor. Ċensu Galea, mistoqsija supplimentari.

  ONOR. ĊENSU GALEA:  Madam Speaker, in-Lm0.5 miljun li qed jagħmel riferenza għalihom il-Ministru jagħmlu parti mit-Lm3 miljun li ġie jiswa l-proġett ta’ Buġibba? Jew huma over and above dak l-ammont? 

  MADAM SPEAKER:  Il-Ministru Buhagiar.

  ONOR. CHARLES BUHAGIAR:  Huma parti mix-xogħlijiet kollha li saru fuq il-proġett ta’  Buġibba.

  MADAM SPEAKER:  L-Onor.  Galea.

  ONOR. ĊENSU GALEA:  F’risposta parlamentari riċenti l-Ministru qal li t-tieni fażi tal-proġett ta’ Buġibba m'hijiex se ssir ħlief għal xi xogħlijiet fuq il-front.  Issa fil-gazzetta ġie rrapportat li l-bieraħ il-Ministru qal  li t-tieni fażi tal-proġett se ssir u  se  tinkludi  x-xogħol fuq Kennedy Grove u l-area ta’ madwarha.      Liema hija l-verzjoni korretta?

  MADAM SPEAKER:  Il-Ministru.

  ONOR. CHARLES BUHAGIAR:  Ix-xogħlijiet proposti  f’Kennedy Grove u l-Qawra huma parti mill-park nazzjonali li se jsir f’dik l-area, li għalih hemm  budget separat, u m’għandux x’jaqsam mal-budget tal-proġett ta’ Buġibba.  Jiġifieri ż-żewġ verzjonijiet huma korretti u mhux waħda teskludi lill-oħra.   

  It-tieni fażi  tax-xogħlijiet f’Buġibba huma pjuttost xogħlijiet żgħar li jinkludu upgrading  ta’ xi toroq li ma sarux is-sena li għaddiet, pedestrianisation ta’ xi toroq u  landscaping ta’ public area speċifika.  Dawk huma x-xogħlijiet li se jsiru f’Buġibba bħala parti mill-proġett li kien inbeda s-sena l-oħra.

  MADAM SPEAKER:  L-Onor. Lino Spiteri, mistoqsija supplimentari.

  ONOR. LINO SPITERI: Jekk fhimt sewwa, il-Ministru qed jgħid li  hemm xi toroq li se jiġu pedestrianised.  Dan ifisser li l-pedestrian precinct se titkabbar?

 ONOR. CHARLES BUHAGIAR:  Wara li s-sena li għaddiet  għamilna l-pedestrian precinct, avviċinawna  diversi sidien tal-ħwienet li qegħdin f’toroq li jmissu mal-pedestrian precinct  u talbuna biex din titkabbar. Fil-bidu ħadd ma ried li parti minn Buġibba tiġi pedestrianised  imma aktar tard ndunaw li effettivament  in-negozju f’dik l-area żdied ħafna.  Wara li  kkonsidrajna  l-bżonnijiet turistiċi u  l-bżonnijiet tar-residenti ta’ dik l-area, iddeċidejna li nkabbru b’mod relettivament żgħir l-area eżistenti ta’ pedestrianisation.

  MADAM SPEAKER:  L-Onor. Spiteri.

  ONOR. LINO SPITERI:  L-area li l-Ministru qed jindika  li se tiġi nkluża mal-pedestrian precinct diġa’ saret pubblika?  Għad baqa’ żmien għal stabilimenti turistiċi u ħwienet oħra li jagħmlu r-rappreżentazzjonijiet biex l-area fejn hemm il-lokal tagħhom tiġi nkluża f’din l-estensjoni li se ssir?  Qed nirriferi speċifikatament - għaliex il-loġika tgħidlek li l-parti li għandek testendi hija dik  il-parti li tmiss mal-pedestrian precinct - għal dik il-parti aħna u ħerġin minn Buġibba, li bħalissa qegħda one-way ‘il barra u tibqa’ tiela’ iżjed ‘il fuq lejn in-naħa taċ-Cherry Tree Pub, għaliex bil-pedestrian precinct ġiet iżjed iżolata.

  MADAM SPEAKER:  Il-Ministru.

   ONOR. CHARLES BUHAGIAR:  Nista’ ngħid li għal ċertu żmien il-pjanijiet tal-Buġibba action committee se jkunu esposti għall-kummenti tal-pubbliku.  Għalkemm  se ssir proposta fuq area partikolari,  ma jfissirx li din hija l-unika area li tista’ tiġi pedestrianised.  Fil-fatt l-area li għamel riferenza għaliha l-Onor. Spiteri ma tifformax  parti mill-area li qed tiġi proposta li tkun pedestrianised.  Pero’  jekk jinħass il-bżonn u tintwera x-xewqa li tiġi nkluża wieħed jista’ jikkonsidraha wkoll.

  MADAM SPEAKER:  L-Onor.  Galea.

   ONOR. ĊENSU GALEA:   Madam Speaker, wieħed irid jiftakar ukoll li l-pedestrian area li saret kellha impatt fuq it-traffiku f’dawk l-inħawi. Nixtieq inkun naf jekk il-ministeru għax-xogħlijiet pubbliċi - flimkien mal-ministeru responsabbli mit-traffiku - għandux il-ħsieb li jagħmel xi ħaġa biex ma jkunx hemm iktar problemi u diffikultajiet fis-sistema tat-traffiku  f’dawk l-inħawi?

  MADAM SPEAKER:  Il-Ministru.

  ONOR. CHARLES BUHAGIAR:  Huwa veru li meta tagħlaq  area għall-karozzi tista’ tirrestrinġi l-moviment tat-traffiku pero’ dan ma jfissirx li din iżżommok milli tagħmel pedestrian area.  Naħseb li bħalma għamlu pajjiżi barranin, f’Malta għandna nsibu sistema kif naqdu lir-residenti u l-istabilimenti ta’ dawk l-areas li jkunu ġew pedestrianised.  Din ma tapplikax biss għal Buġibba imma  tapplika b’mod partikolari għal Republic Street fil-Belt, li se tiġi pedestrianised, fejn naħseb li hemm aktar problemi akuti milli hemm f’Buġibba.    

  Meta ssir proposta għal pedestrianisation  tiġi studjata wkoll is-sistema tat-traffiku biex jinħoloq l-inqas inkonvenjent għal min ikun joqgħod f’dik l-area, jew għal min ikollu  stabiliment fil-pedestrian area.  Pero’ nerġa’ ngħid li mill-esperjenza li kellna fuq il-pedestrianisation li għamilna s-sena li għaddiet irriżulta li t-talba biex titkabbar l-area ġiet min-naħa ta’ l-istabilimenti u dan ifisser li,  minkejja li  seta’ nħolqilhom xi inkonvenjent,  din kienet  ta’ vantaġġ għalihom.

  MADAM SPEAKER:  L-Onor. Galea.  

  ONOR. ĊENSU GALEA: B’riferenza għall-Buġibba action committee, nixtieq inkun naf jekk  sarux jew hemmx il-ħsieb li jsiru xi kuntatti wkoll mal-Kunsill Lokali ta’ San Pawl il-Baħar?

  MADAM SPEAKER:  Il-Ministru.

  ONOR. CHARLES BUHAGIAR:  Safejn naf jien fil-Buġibba action committee hemm is-Sindku ta’ San Pawl il-Baħar.

  MADAM SPEAKER:  L-Onor. Jesmond Mugliett, mistoqsija supplimentari.

  ONOR. JESMOND MUGLIETT:  Peress li l-Ministru fir-risposta tiegħu rrifera għat-talba li kellu minn stabilimenti kummerċjali għall-estensjoni tal-pedestrian area, nixtieq inkun naf jekk kellux talbiet simili mir-residenti? Il-proġett ta’ Buġibba  se jkun estiż f’żoni li huma iktar residenzjali?

  MADAM SPEAKER:  Il-Ministru.

  ONOR. CHARLES BUHAGIAR:  Nixtieq nirriafferma li l-proġett ta’ Buġibba se jkun estiż għal areas li huma predominantement aktar residenzjali u r-raġuni hi li ma jagħmilx sens li tagħmel upgrading ta’  recreational u public areas imbagħad l-areas biex tasal għalihom ma jiġux upgraded, speċjalment f’dak li għandu x’jaqsam ma’ aċċess ta’ toroq  għal dawn l-areas.  Għalhekk nittama li din is-sena tibda  l-ħidma f’dawk l-areas li mhumiex meqjusa daqstant kummerċjali.  

  Irrid ngħid ukoll li t-talba biex areas oħra jiġu  pedestrianised ma saritx mir-residenti u r-raġuni hi li dawn huma areas ta’ villeġġjatura u ftit huma dawk in-nies li joqogħdu hemm b’mod permanenti.    

  MADAM SPEAKER:  L-Onor.  Spiteri. 

  ONOR. LINO SPITERI: Sabiex wieħed jipprova jirrikonċilja l-ħteġijiet turistiċi u l-preokuppazjonijiet tar-residenti ta’ Buġibba u l-Qawra - fis-sens ta' kif qiegħed dak il-promontorju, fejn għandek il-coastal road, imbagħad iddur min-naħa tal-Qawra u tibqa' ħiereġ il-barra min-naħa l-oħra, man-naħa tal-baħar -  jista’ l-Ministru jniedi stħarriġ dwar jekk għandux isir pjan li jissupplimenta l-pedestrianisation, li jagħmilha possibbli li jkun hemm flow tat-traffiku mal-coastal road, u mbagħad għall-parti nterna ta' Buġibba u l-Qawra jiġi kkonsidrat li nipprovdu trasport b’karozzi iżgħar, mhux coaches  jew karozzi tal-linja -  forsi anke b'xi forma ta' għajnuna mill-vot tat-turiżmu - sabiex b’hekk titnaqqas il-konġestjoni tat-traffiku, jitħaffef it-traffic flow u  għallinqas jonqos l-effett negattiv fuq in-nies ta’ hemmhekk? Huwa possibbli li dawn is-suġġerimenti jittieħdu in konsiderazzjoni?

   MADAM SPEAKER:  Il-Ministru.

  ONOR. CHARLES BUHAGIAR:  Ċertament li naqbel ma’ l-Onor. Spiteri li hemm bżonn li jsiru transport studies, li jieħdu in konsiderazzjoni d-different uses li qed iseħħu f’din l-area partikolari, u jippruvaw jirrikonċiljawhom bl-aħjar mod possibbli.   

  Pero’ din tat-transport studies m'hijiex l-unika problema għax l-ikbar problema hi l-ħafna uses konfliġġenti li għandek f'dik l-area.  Għandek nies joqogħdu b’mod permanenti u oħrajn li jmorru għall-villeġġjatura,  għandek stabilimenti kummerċjali u taxi stands ukoll, u għandek coaches li jridu jgħaddu minn toroq dojoq biex jaslu ħdejn il-lukandi. 

   MADAM SPEAKER:  L-Onor.  Galea. 

  ONOR. CENSU GALEA:  Madam Speaker,  nixtieq inkun naf sarux diskussjonijiet mal-Kunsill Lokali ta’ San Pawl il-Baħar għaliex, kif jaf kull Membru ta’ din il-Kamra, jeżistu diffikultajiet - dawn ħarġu anke fil-pubbliku - bejn il-kunsill lokali u l-Buġibba action committee.  Jista’ l-Ministru jgħidli jekk saritx applikazzjoni lill-Planning Authority?  Jew se jiġri bħalma ġara fil-bidu nett meta sar kollox bla permess?  Dan apparti li l-Ministru kellu żball meta qal li fl-action committee ta' Buġibba hemm is-Sindku ta' San Pawl il-Baħar għax fil-fatt hemm il-Viċi Sindku.

  MADAM SPEAKER:  Il-Ministru.

  ONOR. CHARLES BUHAGIAR:  Madam Speaker, assolutament m’hu veru xejn li sar kollox bla permess. Ix-xogħlijiet li saru fil-bidu tal-proġett is-sena li għaddiet ma kenux jirrikjedu l-permess ta’ l-Awtorita’ ta’ l-Ippjanar.   

  Irrid ngħid ukoll li din is-sena  hemm ċerti xogħlijiet, fosthom l-upgrading tat-toroq, li ma jirrikjedux il-permess ta’ l-Awtorita’ ta’ l-Ippjanar u fil-fatt dawn se jinbdew.  Se jsiru l-applikazzjonijiet meħtieġa lill-Planning Authority u nittama li min-naħa tagħha toħroġ il-permessi fil-ħin ħalli x-xogħlijiet ikunu  jistgħu jinbdew.  

  Ma naqbilx lanqas ma’  l-Onor. Galea li bħalissa jeżisti xi diżgwid bejn il-Kunsill Lokali ta’ San Pawl il-Baħar u l-Bugibba action committee għax kemm ilha li saret il-laqgħa ta' rikonċiljazzjoni l-affarijiet mexjin sew.  

   Madam Speaker, kif diġa’ għidt, ladarba l-proposti jiġu ffinalizzati, se jkunu esposti għall-kummenti tal-pubbliku u jiġu diskussi wkoll mal-Kunsill Lokali ta' San Pawl il-Baħar.  Bħalissa d-design unit tal-Public Works għaddej bil-proċess fejn qed iħejji l-proposti tiegħu, abbażi tas-suġġerimenti li saru, u aktar tard dawn jiġu esposti għall-pubbliku, bħalma sar is-sena  li għaddiet, imbagħad jittieħdu in konsiderazzjoni wkoll il-counter proposals li jsiru u jiġi ffinalizzat il-proġett għal din is-sena.  

  MADAM SPEAKER: L-Onor.  Galea.

  ONOR. ĊENSU GALEA:  Madam Speaker, jista’ l-Ministru jgħid jekk saritx l-applikazzjoni lill-Planning Authority u jgħidilna wkoll meta huwa  mistenni li jibda x-xogħol u meta huwa mistenni li jitlesta?

  MADAM SPEAKER:  Il-Ministru. 

  ONOR. CHARLES BUHAGIAR:  Nittama li fil-ġimgħat li ġejjin issir applikazzjoni lill-Planning Authority għal dawk ix-xogħlijiet li jirrikjedu l-permess u ovvjament kif ikollna l-approvazzjoni nibdew bix-xogħlijiet l-oħra.  Nispera li  x-xogħlijiet jitlestew  sa l-aħħar ta’ Mejju.

MINISTERU TAX-XOGĦLIJIET PUBBLIĊI U KOSTRUZZJONI - KAROZZI/MOBILE PHONES
10304.  L-ONOR.  AUSTIN GATT staqsa lill-Ministru għax-Xogħlijiet Pubbliċi u Kostruzzjoni:    Jista’ l-Ministru jgħid x’inhu n-numru totali ta’  karozzi u mobile phones użati fid-dikasteru li għalih hu responsabbli u x’kienet l-ispiża għal kull waħda mill-1 ta’ Jannar, 1997 sal-lum?  Jikkonferma l-Ministru li din l-ispiża għandha titnaqqas b’5% matul l-1998, skond id-direttiva tal-budget?

  ONOR.  CHARLES BUHAGIAR:   Il-karozzi li qegħdin jintużaw fid-dikasteru li jaqa’ taħt ir-responsabilita’ tiegħi huma mqassmin hekk:-

Dipartiment                 
Numru    
       Spiza totali (Lm)
M.S.D.                                           77                          135,167

Lands                                              5                           14,572

Wastes Management                            1                             1,430

BICC                                               3                             1,857

Il-Mobile phones huma mqassmin hekk:-
M.S.D.                                              1                         131.49

Dir. General                                       2                        505.15

BICC                                                1                        165.00

Ministeru                                            8                      2,888.15

Lands                                                                                1*

*(sad-data mitluba kien ilu jintuża għall-perijodu ta’ tliet ġimgħat).

  Rigward it-tieni parti tad-domanda ninforma lill-Onor. Interpellant li qed jsir kull sforz biex l-ispejjeż għall-użu ta’ dawn ikunu mill-inqas possibbli.

  MADAM SPEAKER:   Grazzi.   Il-ħin tal-mistoqsijiet issa għadda.   Tqegħid ta’ karti.  Il-Prim Ministru.


TQEGĦID TA’ KARTI

ONOR. ALFRED SANT (Prim Ministru):   Madam Speaker, inqiegħed fuq il-Mejda tal-Kamra:

Dettalji dwar reati u żmien ta’ sentenza fil-ħabs li ġew mogħtija ċittadini barranin matul l-1997, bi tweġiba għall-mistoqsija parlamentari numru 10897;

Lista li turi n-numru ta’ impjegati gradwati  fil-gradi tas-Servizz Ġenerali tas-Servizz Pubbliku fid-29 ta’ Jannar 1996, bi tweġiba għall-mistoqsija parlamentari numru 11549; 

Lista ta’ każijiet ta’ vjolenza fuq uffiċjali pubbliċi u lista ta’ reati kontra s-sigurta’ pubblika f’diversi lokalitajiet, bi tweġiba għall-mistoqsija parlamentari numru 11723; u

Kopja tal-korrispondenza relattiva mill-file tal-Pulizija dwar il-maħfra mogħtija lil priġunier taħt artikolu 93 tal-Kostituzzjoni ta’ Malta, bi tweġiba għall-mistoqsija parlamentari numru 11746.

  MADAM SPEAKER:  Grazzi.  Il-Ministru Bartolo.

  ONOR. EVARIST BARTOLO (Ministru ta’ l-Edukazzjoni u Kultura Nazzjonali):  Madam Speaker, inqiegħed fuq il-Mejda tal-Kamra:

Tabella li turi l-flus mogħtija lill-kunsilli lokali għal xogħlijiet fl-iskejjel tal-Gvern, matul is-sajf ta’ l-1997, bi tweġiba għall-mistoqsija parlamentari numru 11578.

  MADAM SPEAKER:  Grazzi.  Il-Ministru Brincat.

 ONOR. LEO BRINCAT (Ministru tal-Finanzi u Kummerċ):  Madam Speaker, inqiegħed fuq il-Mejda tal-Kamra:

Tagħrif dwar impjegati ġodda fid-dikasteru li għalih huwa responsabbli l-Ministru tal-Finanzi u Kummerċ għall-perjodu bejn Lulju u Diċembru 1997, u transfers mogħtija matul l-istess perjodu, bi tweġiba għall-mistoqsija parlamentari numru 11385; u

Tabella li turi l-ammont ta’ bejgħ ta’ prodotti tal-petroleum bejn l-1994 u l-1998, bi tweġiba għall-mistoqsija parlamentari numru 11732.

MADAM SPEAKER:  Grazzi.  Il-Ministru Attard Montalto.

  ONOR. JOHN ATTARD MONTALTO (Ministru ta’ l-Affarijiet Ekonomiċi u ta’ l-Industrija):  Madam Speaker, inqiegħed fuq il-Mejda tal-Kamra:

Kopja tal-Memorandum u Articles of Association tal-Malta Freeport Corporation Ltd., kif riveduti.

  MADAM SPEAKER:  Grazzi.  Il-Ministru Michael Farrugia.

  ONOR. MICHAEL FARRUGIA (Ministru tas-Saħħa, Kura ta’ l-Anzjani u Affarijiet tal-Familja):  Madam Speaker, inqiegħed fuq il-Mejda tal-Kamra:

Tagħrif dwar impjegati ġodda fid-dikasteru tal-Ministru responsabbli mis-saħħa għall-perjodu bejn l-1 ta’ Jannar 1988 u t-30 ta’ Settembru 1996, bi tweġiba għall-mistoqsija parlamentari numru 11552.

 MADAM SPEAKER:  Grazzi.  Il-Ministru Portelli.

 ONOR. ALFRED PORTELLI  (Ministru tad-Djar u Kunsilli Lokali):  Madam Speaker, inqiegħed fuq il-Mejda tal-Kamra:

Tabella li turi l-għadd ta’ applikazzjonijiet pendenti fid-Dipartiment għall-Akkommodazzjoni Soċjali sa l-aħħar ta’ l-1997, bi tweġiba għall-mistoqsija parlamentari numru 10895; u

Tagħrif dwar impjegati  ġodda fid-dikasteru tal-Ministru responsabbli mid-djar, għall-perjodu bejn l-1 ta’ Jannar 1988 u t-30 ta’ Settembru 1996, bi tweġiba għall-mistoqsija parlamentari numru 11554.

 MADAM SPEAKER:  Grazzi.    Il-Ministru tal-Ġustizzja.

ONOR. GAVIN GULIA (Ministru tal-Ġustizzja):  Madam Speaker, inqiegħed fuq il-Mejda tal-Kamra:-

Kopja tal-kuntratt datat 7 ta’ Novembru 1997 bejn il-Gvern u s-Sur Maurice Caruana, part-time advisor fil-Ministeru tal-Ġustizzja u Kunsilli Lokali, bi tweġiba għall-mistoqsija parlamentari numru 11387.

  MADAM SPEAKER:  Grazzi.  Il-Ministru Mizzi.

  ONOR. JOE MIZZI (Ministru mingħajr Portafoll fi ħdan l-Uffiċċju tal-Prim Ministru):  Madam Speaker, f’isem il-Ministru tal-Biedja u Sajd, inqiegħed fuq il-Mejda tal-Kamra:

Kopja tal-ġurnal “Biedja u Sajd”, Ħarġa Nru. 82 ta’ April 1997, maħruġ mill-Ministeru tal-Biejda u Sajd, bi tweġiba għall-mistoqsija parlamentari numru 11734.

MADAM SPEAKER:  Grazzi.  Stqarrijiet Ministerjali?  Mozzjonijiet.  Il-Ministru  Attard Montalto.


MOZZJONIJIET

RIŻOLUZZJONI DWAR TIBDIL FIL-MEMORANDUM U STATUT TA’ ASSOĊJAZZJONI TA’ L-AWTORITA’ DWAR IL-PORTIJIET ĦIELSA TA’ MALTA

  ONOR. JOHN ATTARD MONTALTO:  Madam Speaker, nipproponi:

Billi l-paragrafu (b) tas-subartikolu (5) ta’ l-artikolu 5 ta’ l-Att dwar il-Portijiet Ħielsa ta’ Malta, Kap 334, jipprovdi li l-Awtorita’ dwar il-Portijiet Ħielsa ta’ Malta ma għandhiex tibdel il-Memorandum jew l-Istatut ta’ Assoċjazzjoni tagħha kemm-il darba dak it-tibdil ma jiġix l-ewwel approvat b’riżoluzzjoni tal-Kamra tad-Deputati; 

Billi s-subartikolu (4) ta’ l-artikolu 428 ta’ l-Att ta’ l-1995 dwar il-Kumpanniji jipprovdi illi sa għeluq is-sentejn mid-data stabilita d-dispożizzjonijiet ta’ dak l-Att għandhom japplikaw għal soċjetajiet kummerċjali fformati u rreġistrati taħt l-Ordinanza dwar Soċjetajiet Kummerċjali, Kap 168, illum imħassra;

Billi d-data stabilita hi l-1 ta’ Jannar 1995; u 

Billi għalhekk jenħtieġ illi l-Memorandum u l-Istatut ta’ Assoċjazzjoni ta’ l-istess Awtorita’ jiġu emendati skond l-anness abbozz biex l-Awtorita’ dwar il-Portijiet Ħielsa ta’ Malta tkun tista’ tikkonforma ma’ l-Att ta’ l-1995 dwar il-Kumpanniji,

Hu għalhekk riżolut illi din il-Kamra tapprova t-tibdil fil-Memorandum u l-Istatut ta’ l-Assoċjazzjoni ta’ l-Awtorita’ dwar il-Portijiet Ħielsa ta’ Malta, kif propost fl-

Abbozz imqiegħed fuq il-Mejda tal-Kamra.

  MADAM SPEAKER:  Min jissekonda?

  ONOR. JOE MIZZI:  Nissekonda.

  MADAM SPEAKER: Il-Ministru Attard Montalto.

  ONOR. JOHN ATTARD MONTALTO:  Madam Speaker, kif taf il-Kamra, il-kumpanniji reġistrati f’Malta jridu jagħmlu ċerti emendi fil-memorandum u articles of association tagħhom sabiex ikunu konformi ma’ l-Att dwar il-Kumpanniji ta’ l-1995.  Issa paragrafu (b) ta' subartiklu (5) ta' artiklu 5 tal-Malta Freeport Act ta’ l-1989 jistabilixxi li l-Awtorita’ dwar il-Portijiet Ħielsa ma tistax tbiddel il-memorandum u articles of association tagħha  mingħajr l-approvazzjoni  tal-Kamra tar-Rappreżentanti.  Dan ifisser li essenzjalment it-tibdil kollu li qegħdin nagħmlu huwa dak  rikjest mil-liġi msemmija u għaldaqstant m’hemm ebda tibdil ieħor sostanzjali imma t-tibdil huwa wieħed ta’ natura teknika.  

  Ta’ min isemmi wkoll li l-memorandum and articles of association oriġinali kienu jagħmlu riferenza għall-artikli tal-Commercial Partnerships Ordinance li llum ġiet sostitwita bil-Companies Act ta’ l-1995.  Għaldaqstant  ir-regolamenti fl-iskeda tal-Commercial Partnerships Ordinance illum  ġew inkorporati fl-articles of association biex jidhru bħala dokument wieħed iżda peress li issa dħalna fl-1998 saru xi tibdiliet żgħar, li huma riflessi fil-kopji riveduti tal-memorandum and articles of association li għadhom kemm tpoġġew fuq il-Mejda tal-Kamra.

  MADAM SPEAKER:  Aktar rimarki?  L-Onor. Josef Bonnici.

 ONOR. JOSEF BONNICI:  Madam Speaker, għalkemm qed niddiskutu tibdil fil-memorandum u articles of association tal-Freeport Corporation biex dawn jiġu konformi mal-liġi l-ġdida, ikun utli li  nħarsu wkoll lejn x’inhu r-rwol tal-Freeport fl-ekonomija ta’ Malta u kif dan jinkwadra ruħu fis-sistema ekonomika tagħna.  

  L-ewwelnett  wieħed irid jgħid li l-Gvern preċedenti ħass li kellu jinvesti b’mod qawwi fil-Freeport għaliex din kienet attivita’ importanti li setgħet tirrendi lil pajjiżna u għalhekk  esplojtjajna  l-pożizzjoni ġeografika tagħna biex noffru servizz lill-pajjiżi oħra.  Qabel ma ġiet ikkreata din l-attivita’ ma kien sar kważi  l-ebda investiment ħlief għal  ċertu investiment fil-concrete bedding, li parti minnu kellu jerġa’ jiġi maħdum għaliex ma kienx sar b’mod tajjeb. Meta ħadet over   l-Freeport Corporation  it-turnover ta’ containers kien ta’ madwar 1,000 fis-sena  u fi ftit żmien dan in-numru tellajnieh għal mijiet ta’ eluf. Skond risposta parlamentari li ngħatat riċentement, is-sena li għaddiet mill-Freeport għaddew mas-662,000 container, li primarjament kienu għal transhipment, u  ma’ dawn  kien hemm ukoll 540,800 container għas-suq lokali.   Ir-rwol tal-Freeport huwa li jipprovdi dan is-servizz lill-ekonomija tagħna pero’, kieku mhux għat-transhipment, il-Freeport ma jkunx f’pożizzjoni li jopera għaliex il-volum  ta’ 540,000 container li jidħlu għas-suq lokali ma jiġġustifikax  dak l-investiment qawwi.  Għalhekk  huwa importanti li nżommu volum qawwi ta’ containters li jiġu transhipped  mill-Freeport.   Jekk inħarsu lejn iċ-ċifri ta’ dawn l-aħħar tliet snin insibu li fl-1994  għaddew  383,000 container; fl-1995 kien hemm transhipment ta’ 514,000 container, li tfisser żieda qawwija ta’ madwar 131,000 container jew 34% f’sena waħda; fl-1996 għaddew  593,000 container, li tfisser żieda oħra qawwija ta’ 15%; u fl-1997 it-turnover ta’ containers laħaq il-662,000 li tfisser żieda ta’ 11.7%.  Huwa interessanti li wieħed jinnota li għalkemm in-numru ta’ containers li jgħaddu mill-Freeport kompla jiżdied, u dan huwa frott tat-tkabbir tal-Freeport, il-perċentwali naqas u dan jista’ jindika li l-kompetizzjoni hija aktar qawwija.  

  Meta nħarsu lejn il-kompetizzjoni tal-Freeport wieħed ma jistax ma jsemmix Gioia Tauro, li jipprovdi servizz kompetittiv mal-Freeport ta’ Malta, u sfortunatament għalina hemm il-periklu li dan se jkompli  jżid il-kompetittivita’ tiegħu.  Dan l-aħħar  kien hemm rapport f’ “The Financial Times” ta’ l-Ingilterra li l-Unjoni Ewropea se tinvesti f’high speed train li twassal u tieħu l-merkanzija minn Gioia Tauro għall-qalba industrijali ta’ l-Ewropa  u naturalment din toffri ċerta kompetizzjoni li aħna ma nistgħux inlaħħqu magħha, l-ewwelnett għaliex aħna gżira, u t-tieni nett għaliex aħna m’għadniex  fit-triq lejn sħubija ma’ l-Ewropa.  Allura t-tip ta’ investiment li wieħed jista’ jagħmel biex iżid l-effiċjenza u l-kuntatti ma’ l-Italja  u mal-Unjoni Ewropea huwa iktar limitat bir-riżorsi tagħna.  Madanakollu l-Freeport għaddej b’ritmu tajjeb u  hija ħasra li f’dawn l-aħħar ġimgħat kien hemm problemi fil-Freeport, li bażikament jirriflettu ċerti diffikultajiet  nazzjonali li nħolqu wara t-tieni budget ta’ Gvern Laburista, meta ntroduċa żidiet fit-tariffi li se jkollhom effett kbir fuq il-kompetittivita’ u fuq l-għoli tal-ħajja għal Malta.  

  Jien nixtieq insemmi wkoll il-credit rating ta’ Moody’s - dawn kienu fl-aħbarijiet dan l-aħħar - liema eżerċizzju kien sar b’mod partikolari biex il-Freeport ikun jista’ jissellef minn barra l-kapital neċessarju għall-investiment tiegħu. Fl-1993 kien beda x-xogħol biex pajjiżna jiġi mogħti credit rating u kienu ġew esperti internazzjonali minn żewġ credit rating agencies, il-Moody’s u Standard and Poor's, biex jiddeċiedu  l-element ta’ riskju għal min ikun irid isellef lil Malta.  Dawn iż-żewġ aġenziji għamlu xhur sħaħ janalizzaw fil-fond u  bir-reqqa kull aspett ta’ l-ekonomija tagħna, tkellmu ma’ diversi organizzazzjonijiet f’pajjiżna - kienu tkellmu anke ma' l-Oppożizzjoni Laburista ta’ dak iż-żmien - u ddeċidew li Malta toffri riskju żgħir għal min irid jinvesti hawnhekk jew għal min irid isellef flus lil pajjiżna u ħarġu l-klassifikazzjoni tar-riskju li joffri pajjiżna.  

  Kien ta’ sodisfazzjon kbir għalina li ninnotaw li għalkemm l-ekonomija tagħna ma setgħetx tkun diversifikata daqs ta’ pajjiżi oħra, xorta konna fost l-aqwa ekonomiji li joffru l-inqas riskju lil min ried isellef lil pajjiżna.  Fil-fatt fid-diversi rapporti li ħarġu rrimarkaw  li fil-każ ta’ Malta għandek  ċerta dipendenza  iktar minn  pajjiżi oħra fuq ċerti setturi li jistgħu jkunu volatili u jistgħu jmorru ħażin għal raġunijiet ta’ trends fis-swieq internazzjonali, u anke minħabba xi diżastru naturali, li jaffettwaw dawn is-setturi  b’mod partikolari.  Mir-rapporti ħareġ ukoll li l-ekonomija Maltija tiddependi mit-turiżmu, li mhuwiex settur daqshekk diversifikat, u li fis-settur tal-manifattura għandna ftit kumpanniji kbar, b’mod partikolari l-SGS Thomson, li għandha share kbir mill-esportazzjoni tagħna. Dan huwa meqjus  bħala żvantaġġ għaliex  inqas ma jkollok entitajiet li jistgħu joperaw fi swieq differenti u f’sitwazzjonijiet differenti iktar għandek il-periklu li jista’ jkollok xi effett negattiv fuq dawn is-setturi. Madanakollu l-credit rating agencies ikklassifikaw is-self lil Malta f’kategorija għolja u m’għamluhx fl-ogħla kategorija minħabba r-riskju taċ-ċokon tagħna u minħabba d-dipendenza fuq ċerti setturi speċifiċi, bħalma huwa s-settur tat-turiżmu, li jista’ jwassal għal ċerti diffikultajiet jekk, per eżempju, ikun hemm tnaqqis fit-turiżmu.  

  Sa Mejju  li għadda l-forecast ta’ dawn il-credit rating agencies kien tajjeb.  Fil-fatt hawnhekk għandi kopja tas-summary opinion ta’ Moody’s Investors Service li ħarġet fid-19 ta’ Mejju tas-sena li għaddiet fejn dawn jitkellmu dwar l-evalwazzjoni li taw lil Malta f’dak li għandu x’jaqsam ma’ rating  u jsemmu ħames fatturi li wasluhom biex jikkonkludu li f’Malta  - u se nikkwota l-aħħar linja - "ratings  are firmly positioned in the A2 category". Huwa tajjeb li niddiskutu dawn il-fatturi biex  naraw ukoll l-implikazzjonijiet tal-bidliet li qegħdin jissemmew għaliex jekk ikun hemm review negattiva  - nisperaw li ma jkunx hemm review negattiva - l-Freeport se jiġi affettwat meta jiġi biex jinnegozja faċilitajiet oħra ta’ xi self li jista’ jkollu bżonn. 

  L-ewwel fattur li jsemmu huwa "moderate but growing foreign currency debt burden".  Jiġifieri dawn qed jgħidu li  d-debt barrani huwa moderat u safejn naf ma jidhirlix li kien hemm xi żieda qawwija mis-sena li għaddiet għal din is-sena. Allura  jien irrid nara x’inbidel minn dawn il-ħames fatturi biex wasslu għall-bidliet li nitkellem fuqhom iktar tard.  Imma naħseb li l-istarting point għandu jkun din is-summary opinion ta’ Moody’s li ħareġ f’Mejju tas-sena li għaddiet. L-argument tiegħi huwa  li la ma żidniex is-self barrani b’mod sinifikanti u allura dan l-element ma jikkwalifikax biex jagħti xi  bidla negattiva fir-rating.  

  It-tieni fattur li jsemmu huwa "good external liquidity position"  u bażikament hawnhekk qed jirriferu għar-riservi barranin. Issa jidher li prattikament ir-riservi barranin baqgħu f’pożizzjoni stabli għaliex f’Settembru ta’ l-1996 kienu jammontaw għal Lm766 miljun u f’Settembru ta’ l-1997 kienu jammontaw għal Lm759 miljun.  Dan jindika b’mod ċar li r-riservi barranin qegħdin f’livell għoli u f’pożizzjoni b’saħħitha u allura wieħed irid jargumenta li m’għandux ikun hemm bidla fil-pożizzjoni ta’ dawn il-credit rating agencies. 

  It-tielet punt li jsemmu huwa "prudent economic management".  Fil-fehma tiegħi dan huwa punt essenzjali u fundamentali.   Xi jridu jfissru biha "prudent economic management"?  Jien naħseb li prudent economic management kien il-budget li  kien ressaq l-Onor. Lino Spiteri meta kien ministru tal-finanzi f’Jannar tas-sena li għaddiet u li kien immirat biex inaqqas id-deficit  għal Lm90 miljun. Wara li  ħarġu dawn ir-ratings, f’Ġunju ġew rappreżentanti ta’ Moody’s hawn Malta u ltaqgħu mal-Ministru tal-Finanzi l-ġdid u saru xi diskussjonijiet.  Jien m’għandix konklużjoni oħra x’nasal għaliha ħlief li ngħid li dawn kienu xxokkjati għaliex lanqas għadda  xahar li ma ħarġux notice fit-3 ta’ Lulju, 1997 li kienet tgħid li kienu se jirrevedu l-pożizzjoni ta’ Malta.  Naturalment li tagħmel  deficit prediction ta’ Lm90 miljun u tispiċċa b’deficit ta’ Lm125 miljun, ma jindikax li l-policy ekonomika hija prudenti  jew li qed timxi mal-pjanijiet.  Issa ma nistgħux ngħidu li huwa tort tal-Gvern ta’ qabel għaliex dan kien l-istess gvern li f'Jannar kien ippjana li se jkun hemm Lm90 miljun deficit u spiċċa b'deficit ta' Lm125 miljun, meta f'nofs is-sena kien diġa’ jidher li d-deficit kien se jkun daqshekk qawwi.  (Interruzzjonijiet) L-Onor. Debono Grech jista’ jipparteċipa fid-diskussjoni f’ħin ieħor u nippretendi li jħallini  nkompli bl-intervent tiegħi.  (Interruzzjonijiet)  

  MADAM SPEAKER:  Jekk jogħġbok, Onor. Debono Grech, ma rridx iktar interruzzjonijiet.

  ONOR. JOSEF BONNICI:  Madam Speaker, qed jgħajjarni "giddieb" ukoll!  Ma naħsibx li jistħoqqli niġi mgħajjar hekk għax qed nagħti l-fatti. Din x'demokrazija hi!  Jien nixtieq inkompli d-diskussjoni b'ċerta kalma u jekk irid wara li nispiċċa jista’ jqum u jurini fejn qed jgħid li jien żbaljat.  Problema serja bħal din tirrikjedi li tiġi ttrattata b'ċerta kalma u mhux b'ħafna emozzjoni.    

  Jien insostni li meta ġew ir-rappreżentanti ta' Moody's hawn Malta u ddiskutew mal-Ministru tal-Finanzi l-ġdid, setgħu jaraw li l-mod kif kienet qed tiżviluppa s-sitwazzjoni bit-taqliba li kienet qed issir fis-sistema ta’ tassazzjoni ma kenitx turi li kellna prudent economic management u allura bdejna infallu fuq wieħed mill-ħames punti msemmija fis-summary opinion tagħhom.  Għalhekk iddeċidew li l-credit rating għandu jiġi revalued minħabba li ma kienx hemm ċerta prudenza.  Jien niftakar li f'dan il-Parlament konna  kkwotajna partijiet mill-International Monetary Fund report fejn dawn kienu staqsew għaliex il-Gvern ried jaqleb mis-sistema tal-VAT, li hija approvata internazzjonalment, għal sistema oħra li  dak iż-żmien kienet diġa’ qed tindika li se toħloq problemi mal-main trading partners tagħna.  Dak iż-żmien il-Gvern kien qalilna li mhux veru se jinħolqu xi problemi pero’ sfortunatament sal-lum għadna bil-problemi ma' l-Unjoni Ewropea.   

  Kien qalilna wkoll li l-bidla fis-sistema ta’ tassazzjoni kienet se tagħti ċerta preferenza lis-settur lokali pero’ ġara li s-settur lokali ħoloq problema għall-Unjoni Ewropea u, skond dokument tal-ministru tal-finanzi stess, se jkollhom idaħħlu  a tax on value added biex jagħmlu tajjeb għal din il-bidla.   Mhux se noqgħod nidħol fid-dettall għaliex il-bidla fis-sistema ta’ tassazzjoni ma kenitx għaqlija pero' l-fatt huwa li ma kienx jagħmel sens li titneħħa taxxa fuq servizzi li ma kenux daqshekk essenzjali, bħalma kienet it-taxxa fuq il-mobile phones, fuq il-cable television  u fuq l-entertainment. Imma l-Gvern iddeċieda li jmexxi r-rota lura għal sistema ta' tassazzjoni li tiffoka iktar fuq il-prodotti u nħolqu  problemi  li kienu qed juru bl-iktar mod ċar li ma kelllniex prudent economic management.   Dan l-aħħar xi ħadd iddeskriva dan it-tip ta’ economic management  bħala xi ħaġa "bla boxxla".   Sfortunatament qed naraw ċerti konsegwenzi għaliex il-Gvern donnu qabdu panic u beda jiffoka iktar fuq servizzi  essenzjali, bħas-servizzi tad-dawl u ta' l-ilma.   

  Jien nixtieq inkun naf x’inhi r-reazzjoni tal-ministru responsabbli mill-industrija u mill-affarijiet ekonomiċi, li qed jippilota din il-mozzjoni, dwar l-effett ta’ dawn il-costs fuq l-industrija, fejn  f'daqqa waħda neħħejna s-sussidju kollu li kien jingħata lill-industrija fuq is-servizz ta’ l-ilma.  Filli konna qed noffru  pakkett ta' inċentivi u f’daqqa waħda, mingħajr ma tajna  ċans lill-industrija  torganizza  u tipprepara ruħha għal dawn il-bidliet, neħħejna dawn l-inċentivi. Allura bilfors ikolli nikkonkludi li l-Gvern tant qabdu panic li ma tax kas is-saffi tas-soċjeta' li l-iktar kienu se jintlaqtu u b'konsegwenza ta’ dan inħolqu diffikultajiet ta' relazzjonijiet industrijali li  proprju affettwaw l-Freeport. Wieħed ma jistax ma jgħidx li pajjiżna twassal f’xifer ta' preċipizju fir-relazzjonijiet industrijali proprju għax il-Gvern ma riedx jinnegozja u kien wara li saħansitra ntużat il-forza tal-pulizija li beda jiddiskuti.  Allura għaliex ma bediex jiddiskuti qabel ma ħabbar dawn il-miżuri biex jara x'se jkun l-effett ekonomiku, l-effett soċjali, l-effett fuq il-cost of living  u l-effett fuq l-istandard of living?  Sfortunatament il-Gvern m'għamel xejn minn dan.    Fl-opinjoni tiegħi, l-uniku mod  kif pajjiżna jista' jkollu rating aħjar -   għalkemm fiċ-ċirkostanzi preżenti huwa wieħed mill-aqwa ratings li jista’ jkollu pajjiżna -  huwa billi nkunu membri ta’ l-Unjoni Ewropea għax dik toffri ċertu konfort lil min irid issellifna that we are going to play by the rules li huma aċċettati fl-Unjoni Ewropea, kemm għal dak li jirrigwarda d-deficit, fejn trid timmira għal ċertu livell tal-gross domestic product, u kif ukoll għal dawk li huma  liġijiet bankarji, fejn bilfors trid tadotta s-sistema Ewropea.  Pero' nkompli fuq ir-raba' punt li jsemmi r-rapport ta’ Moody's. 

  Dawn qalu li fl-ekonomija tagħna  kellna "strong growth with moderate inflation".    Issa hawnhekk nixtieq nappella lill-Gvern biex juża ċerta maturita' meta jiġi biex jittratta dawn l-affarijiet.  L-ewwelnett m'hemmx dubju li s-sena li għaddiet ma kellniex strong growth fl-ekonomija ta’ pajjiżna għaliex minn 6% fl-1996 din niżlet għal 2.8% u dan ikollu effett fuq l-evalwazzjoni tal-credit rating tagħna.  Barra minn hekk, għalkemm   għall-ewwel parti ta' l-1997 l-inflazzjoni bdiet  nieżla, wara li ġiet introdotta l-famuża CET, it-taxxa tas-sisa, li kienu qalulna li se tistimola l-ekonomija 'l quddiem,  li se tnaqqas l-inflazzjoni  għaliex  ladarba  titneħħa l-VAT  il-prezzijiet  se jorħsu, kif kien previst min-naħa ta' l-Oppożizzjoni u prattikament mill-korpi kostitwiti kollha u anke minn parti kbira mill-unions dan ma kompliex iseħħ.   Anzi bl-iktar mod ċar l-inflazzjoni baqgħet tiela' b’mod konsistenti u allura min ikun fiż-żarbun ta' Moody's bilfors jitħasseb  meta jara li l-economic growth rate naqset u r-rate of inflation żdiedet.  Hawnhekk nixtieq nagħmel parentesi u ngħid li, fil-fehma tiegħi, ir-riferenzi li saru fir-rapport ta’ Moody’s għal ċertu GDP growth u  full employment position kienu żbaljati u l-Gvern kien imissu ħareġ stqarrija mill-ewwel biex jikkoreġi l-pożizzjoni fuq dawn iċ-ċifri. Imma  minflok l-Prim Ministru għoġbu juża din l-istqarrija ta' Moody's biex iwaħħal f'dak u fl-ieħor, bir-riżultat li nħoloq pogrom.  Fuq ir-raba’ punt nagħlaq billi ngħid li  f'nofs is-sena kien diġa’ jidher bl-iktar mod ċar li ma konniex se nżommu "strong growth with moderate inflation" u allura dik setgħet  twassal għal ċerta bidla fil-pożizzjoni tagħhom.

  Il-ħames punt li jsemmu Moody’s f’'din is-summary opinion huwa "democratic political environment". Naħseb li f’pajjiżna jeżisti dan it-tip ta’ environment u għalkemm jista’ jkollok xi breakdown in  industrial relations dan mhux se joħloq xi diffikultajiet kbar li jwasslu biex tiġi riveduta l-credit rating tagħna.  

  Issa se nikkwota x'qalu sena ilu qabel ma ħarġet l-ewwel indikazzjoni tad-deficit splussiv tas-sena li għaddiet u qabel ma żviluppat  is-sitwazzjoni preżenti  b'konsegwenza tal-budget li ġie ppreżentat:

"Malta has been an associate member of the EU since 1970 and the EU accession negotiations are scheduled to start six months after the completion of the IGC.  With the coming to power of the Malta Labour Party in October, eventual membership to the EU is likely to be put on hold.  MLP is opposed to EU membership but favours other types of special co-operation with the EU.".  

Imbagħad preċiżament wara din ikomplu jgħidu:

"Malta has a small and open ecomomy with a relatively undiversified economic base .".

Issa li wieħed jenfasizza li Malta għandha a small economy proprju wara li jsemmu l-bidla fit-triq tal-Malta Labour Party rigward l-Ewropa, fil-fehma tiegħi jindika illi kieku ma kienx hemm dik il-bidla, l-iżvantaġġi li aħna għandna ''a small and open economy with a relatively undiversified economic base'' kienu jonqsu għax inkunu parti minn assoċjazzjoni ekonomikament iktar soda u membri ta’ klabb li jieħu ħsieb il-membri tiegħu b'diversi modi f'każ ta' diffikultajiet. Is-sħubija ta’ Malta fl-Unjoni Ewropea setgħet tiggarantixxi ċertu finanzjament għal proġetti proprju bħal dan tal-Freeport u ma kienx ikun hemm bżonn li nirrikorru għal dan is-self fuq is-swieq internazzjonali.  Jien nemmen li l-Gvern Nazzjonalista ma setax jistenna sakemm insiru membri sħaħ ta’ l-Unjoni Ewropea għal dan il-proġett u għamel sew li pproċeda għaliex jekk titlef  opportunita' mhux għalkemm terġa' tirkupraha, pero' huwa veru wkoll li sfortunatament ma dħalniex qabel u dan wassal biex nirrikorru għal dan it-tip ta' self internazzjonali.  

  Se nkompli nikkwota x’qalu:

"The tourism sector generates the major portion of current account receipts in net terms, partly compensating for the structural and growing trade deficits.  Economic reforms and financial deregulation have been progressing with the reorganisation of interest rates being another step in that direction.".

  Issa qabel  ma ġew jiddiskutu mal-Gvern Malti  dawn diġa’ kienu qed jirrikonoxxu  li: 

"With the MLP Government in power, the pace of economic reforms are likely to slow down while the public sector still plays a dominant role.
Future borrowing needs will depend on the success of the efforts to trim fiscal deficits, continued public and financial sector restructuring as well as diversification of the economic base which is necessary to prevent further  deterioration of the current account deficit.".

Il-current account deficit huwa d-deficit li għandna ma' pajjiżi barranin.  Jien nixtieq ngħid li fil-fatt il-current account deficit niżel minn xi Lm90 miljun fl-ewwel disa' xhur ta' l-1996 - u dan kien  dovut għas-slowdown ekonomiku wkoll - għal Lm31 miljun.  Jiġifieri ma naħsibx li se jirrevedu l-credit rating tagħna  minħabba l-current account position  għax din il-pożizzjoni tjiebet fid-dawl ta' kif tħares lejn l-affarijiet din it-tip ta' aġenzija, fejn tagħti importanza lill-current account deficit.   

  Imbagħad l-aħħar sentenza hija interessanti u tgħid hekk:

"The latter will also hinge on the moderation of real wage increases so as to prevent loss of competitiveness.".

Dan il-punt tant huwa importanti li jsemmuh diversi drabi.   Fit-3 ta’ Lulju, 1997 ħarġu stqarrija pjuttost xotta li kienet tgħid  li:

“Moody's Investor Service announced today  a negative outlook on Malta's A2 long-term foreign currency country ceilings on bonds and bank deposits.  According to Moody's the action was prompted by the continued imbalances in the country's fiscal and external accounts.”.  

Issa  l-external account kien diġa'  jidher li stabilizza ruħu wkoll, jiġifieri l-uniku account li kien f'pożizzjoni splussiva kien proprju d-deficit position u l-bidla fis-sistema ta' tassazzjoni li la kellna predictions sewwa dak iż-żmien u lanqas għandna predictions sewwa llum ta' kif se tirrendi.  Jien għadni nsostni li l-poplu Malti mhux qed jiġi ppreżentat bil-fatti kollha dwar kif qed taħdem din is-sistema.  Il-Ministru tal-Finanzi jgħidilna li għadu kmieni biex isir dan l-eżerċizzju għaliex għad hemm dħul dieħel taħt is-sistema tal-VAT.   Allura l-Ministru ma jistax jagħmel breakdown billi jara liema parti mid-dħul taħt is-sistema tal-VAT se jittrasferixxi ruħu  taħt is-sistema tas-CET u liema parti se jitħalla barra?   Nassumi li eżerċizzju  bħal dan sar u m’hemmx għalfejn  jinġiebu ħafna skużi li għad trid issir analisi sewwa. Il-Gvern għadu ma jridx jirrispondi għall-kritika jekk  is-sistema tas-CET hijiex qed tirrendi daqskemm kienet tirrendi s-sistema tal-VAT. Għalhekk inħeġġeġ lill-Gvern biex jagħmel dawn l-istudji qabel ma dawn  jiġu jiddiskutu miegħu u ma jsibuhx impreparat.   

  Fit-22 ta' Jannar, 1998, l-aġenzija  Moody's ħarġet press release u taw indikazzjoni li:

“We will  review for possible downgrade Malta's A2 prime one ceilings for foreign currency bonds and bank deposits. A negative outlook was assigned to these ceilings in July 1997. “.   

Jien skantajt meta smajt lill-Prim Ministru jgħid  fuq it-television  li se jnaqqsulna l-credit rating u ħsibt li kellu  xi informazzjoni li jien ma kontx naf biha. Dawn kulma qalu - u dan ġie rrimarkat anke f’”The Times” tal-bieraħ - li se jiġu jiddiskutu u jista’ jkun hemm il-possibilita’ li jitnaqqas il-credit rating.   Donnu dan l-aħħar il-Gvern moħħu biex ikabbar il-kriżi finanzjarja ta' pajjiżna billi jgħid li sab il-ħofor,   li  kollox fallut  - meta ma jkun fallut xejn - u li għandna sitwazzjoni li ma tistax tiġi kkontrollata. Issa  f'dan il-każ ħareġ jgħid li l-aġenzija Moody’s ġejja Malta għaliex il-UĦM qajmet industrial dispute u allura se  jagħmlu review tal-credit position tagħna.  Jien ma nistax nifhem kif il-Prim Ministru jaħseb li se jgħaddi l-poplu biż-żmien.  F’Lulju li għadda dawn qalu bl-iktar mod ċar li se jkun hemm xi diffikultajiet u, fil-fehma tiegħi, dawn jistgħu jinqalgħu minħabba lack of "prudent economic management" u minħabba l-isplużjoni ‘l fuq  fid-deficit tas-sena li għaddiet.  Imma minflok ma l-Prim Ministru rrisponda kif  kellu jirrispondi fl-interess nazzjonali - u issa iktar tard nissuġġerixxi kif kellu jirrispondi għax barra li  tagħmel il-kritika tagħna, l-Oppożizzjoni Nazzjonalista lesta li tagħti suġġerimenti kif il-Gvern għandu jimxi fl-interess nazzjonali - ħoloq  kriżi oħra billi beda jwaħħal f'dak u fl-ieħor.  Xi ħadd dan l-aħħar qalli li l-Gvern donnu jrid jaqbad ma' kull għanqbuta, basta ma jwaħħalx fil-mod ta’ kif qed imexxi pajjiżna. 

  L-aġenzija Moody’s kompliet tgħid li:

“As a result of this action, the guaranteed debt of the Freeport Terminal Limited is also under review for possible downgrade.”.

Dan ifisser li jekk il-Freeport ikollu bżonn jissellef aktar minn barra jew jasal biex jagħmel renegotiation tal-foreign loans se jkollu jħallas iktar u naturalment din  se taffettwa l-pożizzjoni ekonomika tal-Freeport.  

  Se nkompli naqra  x'qalu Moody's:

"Moody's said that the review is prompted by concern that domestic political constraints  may impede efforts to trim the large fiscal deficit and to proceed with other structural reforms that are necessary to raise the level of the country's competitiveness.".

Issa jien nistaqsi:  Il-budget li tressaq mill-Gvern f'Novembru li għadda kien intiż biex iżid il-competitiveness ta' pajjiżna? Il-miżuri li ġew imħabbra fil-budget se jżidu l-competitiveness ta' pajjiżna?  Jien nargumenta li sar bil-maqlub għaliex, kif  diġa' għidt, it-tneħħija tas-sussidju kollu fuq l-ilma u ż-żieda fis-servizz ta’ l-elettriku se jaffettwaw il-costs structure ta' l-industrija tal-manifattura. Barra minn hekk, iż-żidiet fit-tariffi se jaffettwaw ukoll il-cost of living u għalhekk saru l-claims  għal żidiet fil-pagi biex jikkumpensaw għal dawn iż-żidiet.

THE DEPUTY SPEAKER (Onor. Michael Bonnici):  Ippermettili, Onorevoli, skadielek il-ħin.  Xi ħadd jipproponi biex tkompli tinstema'.  

  ONOR. JOHN DALLI:  Nipproponi li jkompli jinstema'.

  ONOR. JOE CASSAR:  Nissekonda.

  THE DEPUTY SPEAKER:  Il-mistoqsija hija li l-Onor. Bonnici jkompli jitkellem.  Dawk favur?  (Onor. Membri: Aye)  Dawk kontra?  Agreed
Il-mozzjoni għaddiet nem. con.

  ONOR. JOSEF BONNICI:  Nirringrazzja lill-proponent, lis-sekondant u lill-Kamra għal din l-estensjoni. Jien insostni li l-miżuri tal-budget qed jipperikolaw il-kompettitivita' ta' pajjiżna b'mod dirett minħabba l-effett fuq l-industrija u kieku ngħataw iż-żidiet fil-pagi biex jagħmlu tajjeb għaż-żidiet fis-servizzi ta’ l-ilma, tad-dawl u tad-drenaġġ - fejn donnu kollox sar b'ċertu nuqqas ta' kuxjenza soċjali - dan kien se jwassal għal diffikultajiet akbar.  Huwa interessanti li wieħed jinnota li l-UĦM  kienet taf li kienet tkun irresponsabbli kieku talbet   żidiet fil-pagi li pajjiżna ma jistax isostni u għalhekk  ħadet l-azzjonijiet li ħadet imma din xorta ġiet mgħajra, b'mod partikolari mill-Prim Ministru, li huwa tort tagħha  li qed ikollna dan ir-review fil-credit rating. Fil-fehma tiegħi din hija  diżonesta’ politika li qed twassal  għal ċertu nuqqas ta' fiduċja.   Jien irrid ngħid li  r-rappreżentanti ta’ Moody’s se jiżnu  l-argumenti li qed jużaw l-ogħla awtoritajiet li għandhom it-tmun tal-pajjiż f'idejhom u se jistaqsu jekk is-sistema tas-CET li daħlet flok is-sistema tal-VAT tagħmilx sens jew le. Dan il-ħafna tidwir bil-kliem juri li pajjiżna donnu miexi mingħajr boxxla u t-tmun miexi f’kull direzzjoni barra fid-direzzjoni li għandu jaqbad. 

  L-istqarrija ta’ Moody's tkompli tgħid li:

"The fiscal deficit has hovered around 10% of GDP ....".

Aħna konna ġbidna l-attenzjoni tal-Ministru tal-Finanzi ftit ilu f’dan il-Parlament u għidnielu li għandu żball meta  jgħid li d-deficit kien 12% tal-GDP u l-affarijiet għandu jqishom sewwa qabel ma jiżvelahom ma’ delegazzjonijiet barranin għaliex ikun qed jagħmel iktar ħsara. Imma donnu li l-Gvern moħħu biex ikabbar il-problema u jagħmilha tidher agħar milli hi għax jaħseb li b’dan il-mod jista’ jikkontrolla lill-unions u  jista’ jiġġustifika kwalunkwe miżuri li jrid jieħu, inkluż  miżuri  anti-soċjali u billi joqgħod jgħid li għada pitgħada mhux se nkunu f’pożizzjoni li nħallsu l-pensjonijiet. Jien ngħid li b'din it-tip ta' attitudini tista'  tiġġustifika kollox imma r-responsabbilta' titlob  li wieħed ikun realistiku u ma jużax dawn it-tip ta' argumenti.  L-Oppożizzjoni kellha raġun meta ġibdet l-attenzjoni tal-Gvern li kellu żball u li ried  joqgħod attent li ma jeħux dawn it-tip ta' żbalji.  Jien ma nafx x'kienet l-intenzjoni wara d-diversi żbalji li saru fil-budget,  bħalma kienet  il-capital assets declaration form, it-taxxa li saret fuq il-mediċini u t-taxxa fuq il-banek.  Jien ngħid li dawn l-iżbalji jherru l-fiduċja fl-abilita' ta' min qed imexxi dan il-pajjiż ekonomikament u qed joħolqu kriżi fit-tmexxija ta' pajjiżna għaliex sfortunatament  ma' kull żiffa riħ qed  induru 'l hawn u  'l hemm.  Pero’ agħar minn hekk l-issues ekonomiċi qegħdin jiġu wżati b'mod politiku biex donnu xi ħadd jidher kemm hu b'saħħtu. Dan l-aħħar il-Prim Ministru stess qal li dan huwa stil macho.  Jien insostni li il-Gvern imissu rrisponda b'mod pubbliku għal dak li qalu Moody’s biex jiddefendi l-interessi ta' pajjiżna. 

  Jien nargumenta li meta Moody’s qalu li: ''With GDP growing at about 4% and at  full employment'', u ħarġu b'din it-tip ta' analisi ...  Veru li dawn l-experts ta' Moody's kienu għadhom kemm jaslu pero' ma jmisshomx qalu kliem bħal dan.  Jiena nifhem li jekk huwa hekk, cioe' jekk aħna għandna full employment u high growth, u ma' dawn iż-żewġ elementi għandna deficit qawwi, hemmhekk għandna problema u problema kbira.  Imma mhux hekk hu l-każ.  Il-fatti huma li għandna slowdown qawwi fl-economic growth u għandna żieda fil-qgħad ta' 1 percentage point, li hija sinifikanti wkoll għal perijodu ta' sena. Jiġifieri din il-parti ta' Moody's li jgħidu li kellna ''stong growth and full employment'' hija xi ħaġa li m'hijiex korretta u l-Gvern għandu mall-ewwel jiċċaraha din u mhux joħroġ iwaħħal fil-UHM.    

  L-aġenzija Moody’s kompliet tgħid li:

"Malta's large trade and current account deficits present additional credit concerns.".

Issa, kif diġa’ għidt, il-current account deficit naqas għal Lm31 miljun s-sena li għaddiet u minflok ma l-Gvern irribatta malajr l-concern muri minn Moody’s, ħoloq pogrom u qabbad lil kulħadd iċempel lil Moody's biex jara jekk hux veru li dawn se jirrevedu l-credit rating minħabba l-azzjonijiet industrijali. Ta’ min jinnota li fl-istqarrija  li ħarġu fit-22 ta' Jannar, 1998 qed jirriferu għal Lulju tas-sena li għaddiet, jiġifieri ferm qabel ma bdew l-azzjonijiet industrijali, fejn kienu diġa’ qed juru bl-iktar mod ċar li  kienu se jirrivedu l-pożizzjoni tal-credit rating ta' Malta. L-unika raġuni li nista' nasal għaliha jien għaliex se jirrivedu l-pożizzjoni ta’ Malta hija li ma kellniex prudent economic management u, b'mod partikolari, kellna splużjoni fid-deficit tal-gvern.  Dan mhuwiex mod serju kif għandu jitmexxa pajjiżna u  huwa nuqqas fl-interess nazzjonali li dawn l-issues jiġu ppolitiċizzati.  Imbagħad  għaliex ir-reporters ta’ “The Times”, “In-Nazzjon” u Radio 101 ċemplu lil Moody's biex jiċċekkjaw lill-Prim Ministru,  kważi beda jgħajjarhom fil-konferenza ġenerali li qed jimxu kontra l-interess nazzjonali u li qed jagħmlu ħsara lil pajjiżna meta kien proprju l-istess Prim Ministru li ppolitiċizza dawn l-issues.  Jien nista' ngħid li meta dan il-warning li ħareġ f'Lulju li għadda ġie quddiemna aħna   qgħadna pass lura għaliex konna nafu li seta’ jkollu  implikazzjonijiet fuq l-ekonomija tagħna, b’mod partikolari fuq il-Freeport.  Għalhekk insistejna mal-Gvern li jerġa’ jikkonsidra d-deċiżjoni li jbiddel is-sistema ta' tassazzjoni għaliex kien jidher bl-iktar mod ċar li ma kenitx se tirrendi fid-dħul li kellu bżonn il-Gvern. Aħna bqajna nattakkaw il-policy ekonomika tal-Gvern mingħajr ma ppolitiċizzajna r-rapport ta’ Moody’s, mentri l-Prim Ministru ħareġ jgħid li Moody’s  naqqsulna l-credit rating tagħna meta dawn kienu għadhom qed jikkonsidraw l-pożizzjoni ta’ pajjiżna! Skond rapport li deher f’"The Times" u skond dak li smajt jien b'widnejja stess, Moody’s indikaw li l-bidla ta' Malta fir-rotta lejn sħubija sħiħa fl-Unjoni Ewropea u l-bidla fis-sistema ta' tassazzjoni huma fatturi li riedu jiġu eżaminati għaliex huma fatturi li jaffettwaw ukoll kif credit agency barranija tħares lejn Malta f’dak li jirrigwarda l-credit risk. F’dawn l-aħħar ġimgħat għaddejna minn fażi li xejn ma tawgura tajjeb għall-interess nazzjonali, fażi li ppreċipitaha l-Prim Ministru stess, imma  minflok ma l-Gvern ħareġ jiddefendi l-pożizzjoni tagħna ma' Moody's u spjegalhom kif se jirnexxielu jnaqqas id-deficit għal livell sostenibbli, ħoloq pogrom billi qabad u attakka l-UĦM għall-azzjonijiet li ħadet biex proprju ma tonqosx il-kompetittivita' ta' pajjiżna.

  Jien irrid ngħid li s-sitwazzjoni li ninsabu fiha llum  turi li dan il-Gvern assolutament tilef id-direzzjoni anke f'dan il-qasam u ċertament  se jħalli impressjoni ħażina ma' dawn il-credit rating agencies.  Aħna bilfors kellna nirreaġixxu  għal din il-ħmerija li ntqalet li l-credit rating ta' Malta qed jiġi mibdul  minħabba azzjonijiet industrijali meta dan ma ġie ndikat imkien fir-rapport tagħhom.  Huwa fatt li jekk ikollna din ir-reviżjoni pajjiżna se jsoffri u għalhekk il-Gvern  huwa fid-dover li joffri pjanijiet konkreti biex jipperswadihom li ma jkollniex downgrading fil-credit ta' pajjiżna.  Nispera li issa mhux tard wisq imma ċertament ma jagħmilx sens li l-Gvern jagħmilha fatta li l-credit rating ta’ pajjiżna se jiġi downgraded u jeħles minnha billi jwaħħal fil-union.

   Jien nitlob li l-Gvern jimxi b'ċertu koerenza fl-interess nazzjonali li f’dan il-mument jitlob li l-cost structure ta' pajjiżna ma jkomplix jisplodi ‘l fuq kif se jiġri b'dan il-budget.  Wieħed irid jevalwa s-suġġerimenti tal-Gvern għal xi bidliet fil-miżuri mħabbra fil-budget pero’ wisq naħseb li l-bidliet li qed joffri mhumiex se jaffettwaw il-cost structures.  Nittama li l-Gvern jirrivedi l-pożizzjoni tiegħu għal dak li jirrigwarda  anke s-sistema ta' tassazzjoni biex id-dħul tal-gvern ma jkunx iffokat b'mod estrem fuq  servizzi essenzjali, bħalma huma l-ilma u d-dawl li, kif diġa' spjegajt qishom id-demm fil-vina ta' l-ekonomija. Mingħajr is-servizz tad-dawl u l-ilma l-ebda fabbrika u l-ebda hotel ma tkun tista' topera u dan iwassalna f’sitwazzjoni li ma nkunux nistgħu nikkompetu. 

 F'dan l-istadju m'għandix iktar kummenti  x'nagħmel fuq il-bqija tal-mozzjoni għaliex, kif diġa’ ntqal, din il-mozzjoni  twassal biex il-Korporazzjoni tal-Freeport tiġi in line mal-Companies Act. Kif diġa’ għidt, wieħed ma jridx iħares biss lejn it-teknikalita' ta' l-affarijiet pero' jrid iħares lejn il-kwadru kollu ta’ l-operazzjoni tal-Freeport u bħalissa l-kwadru kollu  jindika ċertu żvantaġġ lill-Freeport Corporation minħabba l-politika ekonomika tal-Gvern li  xejn  m'hi prudenti.  Grazzi.

  THE DEPUTY SPEAKER:  Grazzi.  Aktar rimarki?  L-Onor. Lino Spiteri.

  ONOR. LINO SPITERI: Sur President, quddiemna għandna mozzjoni sempliċi min-naħa tal-Ministru Attard Montalto biex jiġu emendati l-memorandum and articles association tal-Freeport, ħalli l-korporazzjoni tiġi in line mal-Companies Act.   L-Oppożizzjoni qiegħda tieħu din l-opportunita' biex titkellem f'kontest ekonomiku u f'kontest fiskali dwar il-Freeport.  Jien ngħid li hija ħaġa sewwa li nieħdu kull opportunita' biex nipprovaw nagħmlu diskussjoni serja fuq il-qasam ekonomiku u  finanzjarju għaliex dawn huma l-oqsma li minnhom jiddependi l-andament tal-ħajja  ekonomika ta’ pajjiżna u tajjeb li l-Parlament il-ħin kollu jeżamina b'mod kritiku dak li jkun għaddej, għal dak li għandu x’jaqsam ma’ taxxi u self tal-gvern, akkost li dak li jkun jieħu r-riskju - li mhux diffiċli li ċċedi għalih - li  joqgħod jirrepeti affarijiet li jkunu diġa’ ntqalu.  Għaliex qed ngħid hekk?  

  Dak kollu li smajna llum fih innifsu huwa interessanti u fih punti validi - għalkemm  mhux bilfors taqbel miegħu  u hemm ħafna affarijiet li ma tistax taqbel magħhom għaliex m’humiex korretti pero' dak kollu li smajna llum huwa ripetizzjoni ta' dak li smajna l-bieraħ u meta qed ngħid il-bieraħ mhux qed nuża metafora imma qed nirreferi għal 24 siegħa ilu.   Jekk m’inix żball huwa ripetizzjoni wkoll ta' dak li smajna t-Tlieta u l-Erbgħa tal-ġimgħa l-oħra. Jiġifieri f’dan il-Parlament ilna ġurnata wara oħra nisimgħu l-istess argumenti  Qiegħed nillimita ruħi għal dan il-Parlament għax x'jagħmel kull wieħed minna barra minn dan il-Parlament huwa  affari tiegħu u għallinqas jien ma nħossx li għandna dritt noqogħdu  ngħarblu lil xulxin fuq dak li ngħidu barra minn dan il-Parlament.  Imma minkejja li wieħed iċedi għal dan ir-riskju tar-ripetizzjoni, xorta ngħid li huwa tajjeb li wieħed jesponi l-kritika tiegħu billi jagħmel l-analisi u l-kummenti tiegħu u assolutament ma niddejjaqx nisma' dak li jkun qiegħed jingħad, la minn naħa u lanqas minn oħra.  

  Pero’ li jdejjaqni ħafna huwa li qisna bilfors irridu nieħdu l-opportunita' f'dan il-Parlament li minflok niddiskutu l-affarijiet mill-punto di vista ta' Malta, niddiskutuhom  mill-punto di vista ta' kif jarawna l-barranin. Għalhekk tkun ħaġa tajba jekk bħala gvern u oppożizzjoni l-ewwel inħarsu lejna nfusna u neżaminaw lil xulxin mill-perspettiva tagħna, anke jekk il-perspettiva tkun daqsxejn mgħawġa u jidħlu fiha qagħdiet politiċi mmirati aktar għal ġewwa l-partit milli għal barra l-partit - u naħseb li nifhmu lil xulxin x'qegħdin ngħidu, dan jgħodd għal kull min jitkellem u anke għal kull min ma jitkellimx. Pero’ qisna għadna kolonja jew taħt xi  poter barranin u moħħna biex inħarsu lejn l-affarijiet mil-lenti ta’ kif se jħares lejna ħaddieħor.   L-aħħar moda issa - għaliex il-moda m'għandhiex x'taqsam biss mal-ħwejjeġ li nilbsu imma tidħol anke fil-politika u fid-diskussjoni ekonomika u fiskali! - hija li moħħna biex nitkellmu fuq  dak li  qegħdin jikkontemplaw li jagħmlu l-aġenzija tal-credit rating Moody's, cioe’ kif din se tikklassifika r-rating ta' Malta meta  bħala pajjiż permezz ta’ l-istituzzjonijiet u l-kumpanniji tagħha imorru biex jissellfu - s'issa għadhom ma marrux -  mill-qasam barrani. Għalkemm qed nambjentaw ruħna  kif inħarsu lejn xulxin, dan qed nagħmluh mil-lat ta' x'se jagħmlu dawn in-nies li erbat ijiem oħra ġejjin hawn Malta biex jagħmlu aġġornament tal-credit rating għal pajjiżna.  

  Il-kelliemi preċedenti qal li Moody’s tawna warning  u jien m’iniex kontra li l-Oppożizzjoni   twiddeb lill-Gvern jew ikun hemm xi ħadd  minn ġewwa l-Gvern stess li jwiddeb li jagħmel dan għaliex jien wieħed minn dawk li nitkellem u  nindika linji li mhux bilfors huma  konformi eżattament  ma' kif qiegħed jagħmel l-affarijiet l-Gvern imma jwasslu lejn id-direzzjoni li jrid jasal għaliha l-Gvern sabiex insolvu l-problemi tal-pajjiż,  ikollna ekonomija aħjar u qagħda soċjali aħjar. Pero’  l-Oppożizzjoni titkellem b’mod li qisu ġej xi ġgant barrani jwiddibna.  F’Lulju li għadda   widbuna  u ma tajniex kas, issa reġgħu qalu xi ħaġa ftit ilu fi press release  u saru xi intervisti mill-ġurnalisti - u  mhux sewwa li noqogħdu nikkritikaw lill-ġurnalisti talli għamlu l-intervisti għaliex dak xogħolhom.  Imma m’għandniex noqogħdu  npoġġuha li għax ġejjin janalizzaw u għax għamlu  xi kummenti fuq l-ekonomija u l-qagħda fiskali Maltija, allura tant nibżgħu li saħansitra noqogħdu attenti li ma nxarbux il-ħarqa għax qed iħarsu lejna l-barranin!  

  Jien ngħid li dak huwa żball u għandna  nanalizzaw,  nikkritikaw u nfittxu soluzzjonijiet anke bi triqat differenti  u bi triqat devjanti milli qegħdin infittxu bħalissa  l-ewwel u qabel kollox  fl-interess ta’ pajjiżna u mhux  irridu bilfors nambjentaw il-kritika tagħna  f'terminoloġija vassalli, neo-kolonjalista, f'terminoloġija qaddejja li ma tapprezzax li ilna 33 sena indipendenti. Għaliex bilfors irridu nitkellmu f'kontest li rridu nogħġbu lil ħaddieħor, irridu nogħġbu lill-credit rating agencies, lill-Unjoni Ewropea u lill-International Monetary Fund? Jien ngħid li l-ewwel u qabel kollox irridu nogħġbu lill-poplu Malti, insolvu l-problemi tagħna għall-ġid tal-poplu Malti u f'dak il-kontest għandna nambjentaw il-kritika u s-suġġeriment tagħna. Għaliex qed ngħid hekk?   Għaliex jekk kemm-il darba noqogħdu nieħdu l-okkażjoni biex nilagħbu għall-gallarija politika, anke dak li jingħad waqt il-logħba, li jkun leġittimu, jisfuma u jintilef għax jieħu t-timbru politiku li jiġi proġettat fil-qasam tal-politika partiġġana u allura jitlef mill-validita' tiegħu.   Hija ħasra u  ironija li qegħdin nagħmlu dan anke llum fil-kontest ta' mozzjoni sempliċi dwar il-Freeport Corporation.  Għaliex qed ngħid dan?   

  Ngħid dan għaliex il-Freeport Corporation kienet b’kumbinazzjoni l-ewwel istituzzjoni li minħabba fiha Malta kellha għalfejn tiġi credit rated minn istituzzjoni internazzjonali. Madwar sitt snin ilu l-Freeport Corporation fil-kontest tat-tħejjijiet li kienet qed tagħmel biex tibda tibni Terminal II riedet tinnegozja loan barranija ta’ $US200 miljun li effettivament ġiet tiswa $US205 miljun. Dawk il-$US5 miljun kienu preċiżament banking fees  li riedu jsiru  biex min isellifna  -  u kienu se jisilfuna banek li mbagħad huma jqiegħdu l-bullet loan li kienu se jagħtu lilna, bħalma għamel l-APS f’dawn il-ġranet -  ikun moħħu mistrieħ li qed jislef  fis-sod. Għall-ewwel darba ġew żewġ credit rating agencies hawn Malta, il-Moody’s u Standard and Poor's u għamlu l-eżami tagħhom.  Meta ġew dawn iż-żewġ aġenziji kien ġara bħalma qed jiġri llum fejn is-sitwazzjoni qed tiġi pproġettata fil-qasam  partiġġan għaliex saru kummenti minn Moody’s li ma kenux għal kollox sostnuti minn Standard and Poor's u saħansitra meta saru mistoqsijiet minn ġurnalista ieħor din id-darba  min-naħa tal-Gvern ma kenux għal kollox sostnuti minn Moody’s stess?  Jien irrid infakkar li dak inhar ma sarx hekk. Allura jien nistaqsi: F’liema direzzjoni sejjer dan il-pajjiż jekk kemm-il darba rridu nibqgħu nilagħbu l-logħba politika l-ħin kollu u fuq kollox? Jien ngħid li l-kritika u l-proposti  għandhom isiru f’kontest iktar san u mhux nibqgħu nattakkaw il-ħin kollu għaliex fl-aħħar mill-aħħar trid tieqaf u tirrifletti li l-punt aħħari huwa l-punt nazzjonali fejn irridu naslu u fuq dan ma tistax tiddevja.  

  X’kien sar meta ġew dawn iż-żewġ credit rating agencies  sitt snin ilu?   Dawn kienu ltaqgħu ma’ għadd ta’ istituzzjonijiet, fosthom il-korpi kostitwiti, it-trade unions  u anke ltaqgħu mal-politiċi.  Dan li se ngħid diġa’ għidtu fil-gazzetti imma  bħala Membru parlamentari se ngħid xi affarijiet oħra li ma stajtx  insemmihom fil-gazzetti. Il-ministri responsabbli mill-qasam ekonomiku u finanzjaru fi żmien il-Gvern Nazzjonalista kienu ġew mitluba biex ikollhom kemm jista’ jkun ideat u dawn qalu lir-rappreżentanti ta’ dawn il-credit rating agencies li jekk riedu setgħu jiltaqgħu miegħi.  Jien ġejt avviċinat minn wieħed mill-ministri li jekk ridt stajt niltaqa’ magħhom u minn hawnhekkk irrid nagħmilha ċara li ħadd ma ndaħalli x’ngħidilhom.  Jien kont lest li niltaqa’ magħhom u l-ministru kien qalli li affari tiegħi x’ngħidilhom u ma qagħadx jgħidli biex ma nagħmilx ħsara imma mill-mod kif poġġiha kien qed jurini biċ-ċar  li jien bħala Malti kelli ċertu responsabilita’.  Jien għamiltha ċara li ma kontx qed niltaqa’ magħhom bħala poltiku u ma kontx qed nitkellem għan-nom ta’ l-Oppożizzjoni Laburista - allavolja qabel l-elezzjoni ta’ l-1992 meta kien għadu mexxej tal-partit l-Avukat Karmenu Mifsud Bonnici, kont diġa’ l-kelliemi ewlieni għall-ekonomija u l-finanzi - imma ltqajt magħhom bħala bniedem li għal tmien snin, tajjeb jew ħażin, mexxejt il-Bank Ċentrali, kelli ċertu esperjenza tal-Kamra tal-Kummerċ - u hawn ħafna li għandhom dik l-esperjenza - u kelli xi kwalifiki wkoll.  

  Tkellimna u għidtilhom dak li kelli ngħidilhom b’mod oġġettiv  kemm jista’ jkun,  semmejt ċerti preokkupazzjonijiet li kelli mingħajr ma qgħadt nagħtihom tant fuq rashom li nagħmel lilhom il-parti ewlenija ta’ dak li konna qed nitkellmu fuqu u għalkemm  konna fis-satar tas-salott tad-dar tiegħi u allura ma kien hemm ħadd min imerini u ma kien hemm ħadd li  seta’ jieħu l-okkażjoni li jikkoreġi t-ton ta’ kif kont qed ngħid l-affarijiet, qgħadt attent li l-affarijiet ngħidhom b’mod oġġettiv kemm jista’ jkun ħalli dawn jieħdu stampa realistika tas-sitwazzjoni ta’ pajjiżna.  Jien għidtilhom li  Malta kellha problemi u għalkemm jien ma kontx naqbel mal-Gvern ta’ dak iż-żmien, sostnejt li Malta kellha l-poplu tagħha, kellha futur u  fuq in-naħa tal-Gvern u fuq in-naħa ta’ l-Oppożizzjoni ta’ dak iż-żmien kien hemm nies responsabbli.  Għidtilhom ukoll li jekk il-Gvern ried jagħmel mill-Freeport proġett validu,  jekk jinbidel il-gvern ikompli miexi fid-direzzjoni li  jagħmel affarijiet validi.  Issa kull gvern  jaħdem skond id-dawl tiegħu u mhux kulħadd jaqbel miegħu.  

  Jien mhux se noqgħod ninħeba wara subgħajja u ma niddejjaqx ngħid li llum dan il-Gvern li jien qiegħed fuq il-backbenches tiegħu qed jagħmel affarijiet li fl-opinjoni personali tiegħi jistgħu jsiru b’mod differenti.  Aħna m’aħniex bħal qatta’ mogħoż jew bħall-Oppożizzjoni li titkellem b’vuċi waħda  u tirrepeti bħall-pappagalli.  Jien ngħid li kemm jekk tkun fuq in-naħa tal-gvern u kif ukoll jekk tkun fuq in-naħa ta’ l-oppożizzjoni, tista’ tagħmel il-punt tiegħek bħalma għamilt jien ma’ dawk l-ekonomisti, bankiera u avukati b’mod li qalu li ħadu perspettiva realistika, imma dan m’għamiltux  b’mod illi  għamilt ħsara lil Malta.   Mir-rapport li sar dak inhar kienu ħarġu affarijiet li ma kenux ħarġu għall-pubbliku u ma kien hemm l-ebda trasparenza fihom u hawn qed nirriferi għal  xi letters of comfort  u affarijiet oħra. Li kieku ma kenitx għal interpellanza li saret li b'konsegwenza tagħha tqiegħdu xi dokumenti fuq il-Mejda tal-Kamra, kieku l-poplu Malti ma kienx  isir jaf bihom. Imma ma kienx sar il-plejtu li qed isir issa.  Għaliex?  Għaliex dik kienet credit agency  barranija li kienet qed tagħmel biċċa xogħol teknika u llum l-istess ħaġa qed tagħmel.  F’liema parlament tad-dinja sija dawk ċivilizzati, moderni jew antiki, joqogħu jqumu biex jitkellmu  - kif qed nagħmel  jien għaliex sfortunatament  qed naqa’ fl-istess logħba - fuq rapport ta’ l-aġenzija Moody’s?  Kieku niddiskutu dawn l-affarijiet fil-kolonni finanzjarji tal-gazzetti jew fuq it-television u nitkellmu bħala tekniċi billi ngħidu li mhijiex ħaġa tajba jekk kemm-il darba Moody’s jew Standard and Poor's ma jħarsux lejna b’mod daqstant sabiħ kif kienu jħarsu qabel  u  ma nżommux l-istess kredtu biex nissellfu daqskemm kellna qabel, nifhimha u naqbel li għandha ssir diskussjoni f’dawn il-fora finanzjarji, imma mhux li fil-Parlament għal diversi drabi noqogħdu niddiskutu u ntambru fuq l-istess l-affarijiet!  Hawn xi parlament ieħor fid-dinja li jagħmel dawn l-affarijiet? Forsi sħabi u n-naħa ta’ l-Oppożizzjoni jgħiduli li għandhom dritt jsemmu dawn l-affarijiet f’dan il-Parlament, imma jien nistaqsi:  Għandna dritt  npoġġu l-affarijiet b’tali mod li jistgħu jiġu interpretati li jagħmlu iżjed ħsara milli ġid?  

  L-Onor. Bonnici għadu kif qal li hu ma qabilx ma’ wieħed mill-punti msemmija fir-rapport ta’ Moody’s u talab lill-Gvern biex jikkoreġihom.  Il-punti l-oħra li semma kienu kollha twissija, qisna ksirna nofs il-Kmandamenti ta’ Alla! Kien hemm għalfejn nieħdu din l-attitudini? Fost affarijiet oħra qal  - mhux se nsemmi l-ħames punti għaliex inkella ntawwal wisq -  li Moody’s se jaħsbuha jekk ibiddlux il-credit rating għal pajjiżna għaliex għandna trade deficit li qed jiddeterjora, jiġifieri qed nixtru iktar minn barra milli qed nesportaw.  Fi ftit kliem il-balance of trade - u dan jinkludi xiri u bejgħ ta’ prodotti u mhux servizzi - qiegħed kontra tagħna u sejjer għall-agħar.  Imma dawn l-affarijiet mhux kulħadd jafhom!  Il-balance of trade fl-1996  beda sejjer lura?  Illejla lanqas kont ġejt u allura ma kontx ippreparat biex nitkellem, imma waqt li kien qed jitkellem l-Onor. Bonnici ħarist lejn xi ċifri mill-quarterly review tal-Bank Ċentrali u sibt li fl-1986 it-trade deficit kien ta’ Lm153.444 miljun għaliex Malta dejjem kellha żbilanċ kontra tagħha fuq il-bażi ta’ trade   ma’  pajjiżi barranin. Malli tela’ Gvern Nazzjonalista dan it-trade deficit naqas? Jien ma ngħidx li ma sarux affarijiet tajbin taħt Gvern Nazzjonalista għaliex kull gvern jagħmel affarijiet tajbin.  Mela hawn xi gvern li jitla’ u jagħmel kollox ħażin!  Allaħares ikun hekk għaliex kieku ma nibqgħux benjamini ta’ l-Imgħallem! Fl-1986 il-Gvern Nazzjonalista sab trade deficit ta’ Lm153.444 miljun, is-sena ta’ wara tela’ għal Lm184.287 miljun  u fl-1996, l-aħħar sena ta’ amministrazzjoni Nazzjonalista, spiċċajna bi trade deficit ta’ Lm382.406 miljun.  Dan ifisser li taħt Gvern Nazzjonalista t-trade deficit kiber b’darbtejn u nofs u l-aġenzija Moody’s qed tirriferi għal dik iċ-ċifra bħala a deteriorating trade deficit.  Allura għandu jeħel Gvern Laburista?  Se noqogħdu nagħmlu plejtu għaliex ġejjin Moody’s u se jgħidulna xi ħaġa li hija ovvja għaliex la jikber il-volum tal-kummerċ, awtomatikament se jikber it-trade deficit, la pajjiżna m’għandux riżorsi ħlief għall-ġebla Maltija - u anke din qed tispiċċa u ma tistax tiġi esportata ħlief f’forma ta’ ornamenti - u allura rridu nimportaw il-materja prima kollha u meta terġa’ tesporta trid iżżid il-value added.  Pajjiżna dejjem ikollu trade deficit u trid tara jekk tikkumpensax għalih b’affarijiet oħra imma Moody’s osservaw li għandna a structural trade deficit.  Din hija verita’ daqskemm hu veru li jien għandi 59 sena u erba’ xhur u xagħri qed jibjad!  Konna qed nistennew lil Moody’s biex jgħidulna ħaġa bħal din! 

  Punt ieħor  li widdbuna fuqu kien li kellna a structural fiscal deficit.  Il-Gvern Laburista ilu 15-il xahar jgħid li għandna fiscal deficit strutturali - forsi rrepetiha ż-żejjed imma kellu jibqa’ jirrepeti ħaġa bħal din - u jien inżid li l-Gvern Nazzjonalista ma kellux l-onesta’ politika li  jammetti li kellna a structural fiscal deficit u qatt ma qal ħaġa bħal din.  Kien jgħid li ried inaqqas l-fiscal deficit  għal 3% tal-gross domestic product  biex jilħaq il-kriterju tal-Maastricht Treaty, peress li kellu l-ħsieb li jdaħħal lil pajjiżna  fl-Unjoni Ewropea. Pero’ irrispettivament mill-ħsieb li ndaħħlu  lil Malta bħala membru sħiħ fl-Unjoni Ewropea, huwa importanti  li l-fiscal deficit tipprova tniżżlu to manageable proportions  u mhux  tipprova tneħħih. L-Amerikani qegħdin jiftaħru u jħabbtu fuq sidirhom għax kellhom trade deficit massiċċ u issa Clinton -  fost affarijiet oħra li niżżel jew tella', f'dan il-każ niżżel! - ġabu zero.  Qed jagħti fuq sidru dan.  Fost affarijiet oħra li qed jagħmel qed jagħti fuq sidru għax għandu fiscal deficit ta' zero.  Barra minn hekk l-Amerikani għandhom liġi li tgħid li l-fiscal deficit irid ikun zero, jiġifieri jrid ikollok a balanced budget; mhux il-fiscal deficit ikun zero, ħalli npoġġiha teknikament korretta.  Mela dawn l-affarijiet tagħmilhom b'liġi!  Dawn l-affarijiet tagħmilhom b'żewġ affarijiet.  Tagħmilhom skond dak li tista' tagħmel, jiġifieri jekk tista' tagħmilhom tagħmilhom; u tagħmilhom skond l-ekonomija. għax  kultant  ikun jeħtieġ li biex l-ekonomija tagħtiha mbuttatura ‘l quddiem ikollok fiscal deficit fejn  il-Gvern jonfoq iżjed milli jdaħħal.  

  F’ċerti ekonomiji barranin dan il-konċett jaħdem għax ikollhom produzzjoni kbira domestika li parti kbira minnha tiġi użata  mill-poplu tal-pajjiż, mentri f’ekonomiji bħal ta’ Malta l-konċett ta’ fiscal deficit kbir  ma tantx jaħdem biex jistimola l-attivita' ekonomika.   Għaliex?  Għaliex meta l-Gvern jonfoq iżjed milli jdaħħal, apparti l-effetti li jista’ jkollok fuq ir-rati ta' imgħax ta’ self li jista' jagħmel is-settur privat u affarijiet bħal dawn, ikollok l-effett li l-poplu jimporta iżjed għall-konsum u allura parti sostanzjali minn dak li qiegħed tippompja fl-ekonomija biex tipprova tistimola l-attivita' ekonomika imur biex iqanqal l-attivita' ekonomika ta' ħaddieħor minħabba l-importazzjoni u element minnu biss jibqa' hawn Malta. Il-Gvern Nazzjonalista qatt ma qal li kellna a structural fiscal deficit imma kien jgħid li rridu nbaxxu l-fiscal deficit.  

   Jien kont għidt li kellna a structural fiscal deficit u nibqa’ nsostniha issa li hemm l-Partit Laburista fil-gvern għaliex ma rridux jinsa bħalma nsiet in-naħa l-oħra. Fit-tieni budget li ressaqt f'Jannar tas-sena l-oħra  wara 16-il sena - l-aħħar wieħed li ressaqt u l-aħħar wieħed li qatt se nressaq għaliex qatt m'hu se nressaq xi budget ieħor, fost affarijiet oħra politiċi li mhux se nagħmel -  kont għidt b'mod espliċitu u b'mod jgħajjat apposta li   l-enfasi riedet issir fuq l-underlying fiscal deficit  li huwa l-iżbilanċ fiskali proprju  u dan ma jsirx billi ssodd xi toqba minnu billi tbigħ xi ishma tal-banek,  tal-Maltacom, tal-Malta Internaltional Airport jew xi ishma ta' l-insurance.  L-underlying fiscal deficit hija d-differenza proprja bejn dak li jdaħħal u dak li joħroġ il-gvern u miegħu trid iżżid il-grants li jinġiebu  minn barra.  Il-Gvern Nazzjonalista għal sena wara oħra qatt ma wera lill-poplu x'inhu l-underlying fiscal deficit.   Mentri jien sena wara oħra kont nitkellem u kont nagħmel l-adjustments meħtieġa biex nuri dan  l-underlying fiscal deficit.  Dan ma kontx nagħmlu għal skop politiku  imma biex nuri x’kienet il-qagħda finanzjarja ta’ pajjiżna u llum nerġa' ngħid li l-underlying fiscal deficit  dejjem kien id-doppju ta' dak li wera Gvern Nazzjonalista meta tieħdu bħala miżura tal-gross domestic product. Pero’ f'għajnejn il-poplu  qatt ma pproġettaw il-qagħda reali.   Dak kien żball u jibqa' żball, anke jekk jagħmlu dan il-Gvern. Inkunu qed  niżbaljaw jekk ma niffokawx l-attenzjoni tagħna fuq l-underlying fiscal deficit  għaliex inkella ma tkunx qiegħed tattakka the structural fiscal deficit. L-aġenzija  Moody's qalet l-istess ħaġa. Allura kien hemm  għalfejn dan il-Parlament jieħu numru ta’ seduti biex jiddiskuti x'qalu Moody's u nispjegaw dawn l-affarijiet?   Dawn huma affarijiet li  għandhom jokkupaw  parti minn moħħna fil-għodu u fil-għaxija - parti biss minn moħħna għax imbagħad irridu nagħmlu affarijiet oħra - biex ma ninsewx li rridu nindirizzaw din is-sitwazzjoni.  

  Il-Gvern ta’ qabel ma kienx juri l-qagħda eżattament kif kienet u ma pprovax jindirizza s-sitwazzjoni biżżejjed għaliex kien hemm wisq konsum.  Fl-aħħar sentejn ta’ Gvern Nazzjonalista, l-Onor. Dalli - flimkien mas-Central Bank - ipprova jnaqqas il-konsum biex jonqos l-iżbilanċ fuq il-current account tal-balance of payments billi pprova jirristrinġi ċerti affarijiet - issa għamlux tajjeb  mija fil-mija hija  ħaġa oħra għaliex wara kollox m’hawn  ħadd li jagħmel kollox mija fil-mija tajjeb; naħseb li lanqas s-Sinjur Alla meta ħalaq il-ġenna ma għamel kollox tajjeb mija fil-mija għaliex irriżulta li kellu element minnha li telaq u nħoloq l-infern u ma naħsibx li kellu l-intenzjoni li joħloq l-infern, aħseb u ara l-bniedem  tad-demm u l-laħam kemm ma jistax jagħmel  kollox tajjeb mija fil-mija! - pero’ s-sitwazzjoni ma bdietx tiġi indirizzata tajjeb għaliex bħal ħelwa li tneħħi t-togħma morra li bilfors kellha tagħti l-VAT, għax kienet se tidħol taxxa fuq is-servizzi, kellu jagħmel affarijiet fil-liġi ta' l-income tax li f'kontest differenti  ma kienx jagħmilhom.  Saħansitra l-International Monetary Fund kienet qalet lill-Gvern Nazzjonalista li kien qed joħloq kontradizzjoni.   Issa jien nista' noqgħod nagħmel argument politiku minnha din imma jien irrid nħares mil-lat pożittiv u  ngħid li għallinqas kellhom il-mira li jipprovaw.   Imma l-mira marritilhom il-baħar għax il-problema kienet daħlet ‘il ġewwa wisq, mhux għalihom  imma għal pajjiżna.  Imbagħad x'ġara?  Ġara li fl-1996  l-iżbilanċ sploda bi tliet darbiet u kwart minn dak li kien ipproġetta l-Gvern Nazzjonalista.   Illum sfortunatament għadhom ma sabux il-kuraġġ politiku li jgħidu li l-problema kienet splodiet, anzi qed jgħidu li aħna ffabbrikajna d-deficit ta' l-1996.   Jien ngħidilhom li meta jgħidu dan id-diskors ikunu politikament diżonesti. 

  Bħala l-bniedem responsabbli spjegajt dawk l-affarijiet li sibt u nibqa' nispjegaha fil-kontest ta' dak kollu li  ngħid sakemm ikolli s-saħħa li ngħidu. Meta jikkwotaw x'ngħid jien fuq affarijiet fejn inkun qed nuri linja li  skond id-dawl tiegħi - m’inix xi profeta -  naraha differenti mill-Gvern preżenti u huma jisfruttaw dak li ngħid jien, jien mhux  nieħu gost  jew inħoss xi sodisfazzjon imma jaqbadni d-daħk u ngħid li dawn in-nies qegħdin iwettqu dak li naraw fit-television serial "Ipokriti", anzi jmorru oltre għaliex jagħżlu li jgħidu dak li jaqbel lilhom. Tkun ipokrita meta tikkwota parti minn dak li ngħid jien biex biha tkun tista' tniggeż l-partit u l-gvern li nifforma  parti minnu, li nħobb u li rrid narah miexi 'l quddiem.  Jien  nikkritika u nipprova nagħmel proposti ġodda u  differenti ħalli jkun hemm id-diskussjoni li fl-aħħar mill-aħħar tgħin  lill-pajjiż. Min jagħżel l-argumenti u mbagħad il-parti li lilu toqorsu għax ma taqbilx ma' dak li jgħid hu, jinjoraha jew jaqlibha rasha 'l isfel, ikun qed jitlef kollox.  L-iktar tnejn min-nies li jisservew b’dak li ngħid jien huma  l-kelliemi preċedenti, l-Onor. Josef Bonnici, u l-Kap ta’ l-Oppożizzjoni. L-ex-Ministru tal-Finanzi li kien hemm qabel jibqa' fuq l-argument meta jkun qed jitkellem u ma jisserviex bija bħalma  jien ma nisserviex bih.  Ħallihom jisservew bija, jien xorta se nibqa' ngħid dak li nħoss li għandi ngħid għax jien sid tiegħi nnifsi u ta' ħadd iżjed.  Imma biex wieħed ikun kredibbli jrid jikkwota lil dak li jkun f'dak kollu li jgħid.  Qed tagħtuni kredibilita' meta nipproponi li l-Gvern jista’ jimxi b’linji  differenti minn dak li jkun qed jippjana  u tisfruttaw dak  li ngħid jien, imma meta mbagħad fl-istess ħin ngħidilkom -  jgħidu li jien kont wieħed mill-iżjed abbli  fil-Kabinett u li għandi ċertu validita', pero’ ma naħsibx li kont abbli daqskemm jgħidu jew għandi validita' daqskemm jgħidu, imma iblah m’iniex  u biex inkun modest ngħid li  ħaqqni xi parti mill-mertu li jagħtuni - bl-akbar onesta' u mingħajr politiċitizzazzjoni li l-iżbilanċ kien dak li urejt fil-budget speech u l-estimi għall-1997, lanqas biss tattribuli dik il-parti tal-mertu li ħaqqni.  

  Sfortunatament il-Kap ta' l-Oppożizzjoni u l-ex-Ministru tal-Finanzi baqgħu jirrepetu li aħna ma bqajniex niġbru l-VAT.  Dan mhux veru għaliex il-VAT baqgħet tinġabar sa l-aħħar u sal-lum l-Onor. Leo Brincat għadu  jagħti l-figuri li jirrigwardaw dħul mill-VAT.  Sa mill-ewwel ġurnata jien kont tajt ordni u ħriġt press release li ktibtha jien stess  li l-VAT riedet tibqa' tinġabar.  Fil-fatt il-VAT inġabret pero’ li ġara kien li tħallsu Lm10 miljun refunds f'Diċembru li kien ilhom ma jitħallsu mill-Gvern Nazzjonalista u allura deher bħala shortfall.  Ġara wkoll li  ma nġabrux ċertu flus mis-sale tax-shares  tal-Bank of Valletta, allavolja dawn ma kenux se jsolvu l-underlying deficit.   Jien nappella biex lill-poplu Malti nistmawh ta' nies u nispjegawlu ħalli jkun jista’ jifhem. Wara kollox  kien il-poplu Malti li tellagħna f’dan il-Parlament u allura jifhem iżjed minna għax aħna prodotti tiegħu. Lanqas kieku daħħalna l-flus mill-bejgħ ta’ l-ishma tal-Bank of Valletta, xorta waħda l-underlying deficit kien se jkun dak li wrejna.  Kien hemm għalfejn jiġu Moody's biex jgħidulna dawn l-affarijiet?  

  Moody’s qalu wkoll li għall-1997 il-fiscal deficit kien agħar milli kien ġie pproġettat.  Meta xi ġurnalista staqsihom - issa meta tistaqsi l-ovvju tkun qed tagħmel  mistoqsija daqsxejn nejja - x’jaħsbu dwar il-fatt li  l-fiscal deficit suppost kien ta’ Lm90 miljun u spiċċa b’Lm125 miljun, dawn irrispondewh li kienu antiċipaw  li dan se jiġri għaliex  matul is-sena tkun qed tara kif sejrin l-affarijiet. Skond il-Finance and Audit Act, il-Gvern irid jippubblika d-dħul u l-ħruġ tiegħu fil-Gazzetta tal-Gvern ta’ kull xahar u dan irid isir sa tliet  ġimgħat wara.  Fil-fatt il-qagħda  għal Diċembru għadha ma ġietx ippubblikata, imma peress li tkun waslet  l-aħħar tas-sena  jkun qed isir l-aħħar illimar u l-aħħar irbit ta’ figuri, allavolja naħseb li ttardjat xi ftit u għandha tfittex toħroġ ħalli nkunu nafu fejn qegħdin, għaliex issa wasal iż-żmien li toħroġ  ta' Jannar ukoll. Kien hemm għalfejn l-Oppożizzjoni toqgħod tagħmel dan il-plejtu kollu!  Kien  jidher li dak li pproġettajt jien f'isem il-Gvern -  mhux ipprofettizzajt għaliex  m’inix profeta, bħalma ta' qabli ma kienx profeta, ta' warajja lanqas,  issa ta' wara warajna ma nafx hux se jkun profeta - ma kienx se jseħħ.

  THE DEPUTY SPEAKER:  Onorevoli, skadielek il-ħin u għandek bżonn extension.  Xi ħadd  jipproponi li l-Onor. Spiteri jkompli jinstema'. 

  ONOR.  JOE FARRUGIA: Nipproponi li l-Onor. Spiteri jkompli jinstema’.

  ONOR. JOHN DALLI: Nissekonda.

  THE DEPUTY SPEAKER:  Il-mistoqsija hi li l-Onor. Spiteri jkompli jitkellem.  Dawk favur?    (Onor. Membri: Aye)  Dawk kontra?  Agreed.

Il-mozzjoni għaddiet nem. con. 
  ONOR. LINO SPITERI: Nirringrazzja lill-proponent, lis-sekondant u lill-Kamra għal din l-estensjoni.   Meta s-civil servants kienu ppreżentawli l-estimi jien kont staqsejthom jekk kienx jagħmel sens li tipproġetta kemm kienet se tiżdied l-income tax u s-social security u huma kienu aċċertawni li jagħmel sens.  Wara li naqqast xi ħaġa mill-figuri  li tawni, aċċettajthom u daħħalthom fl-estimi. Allura bħala l-politiku li ressaqt dawk l-estimi, jien kont  responsabbli għalihom.   Il-politiku dejjem irid jaċċetta r-responsabbilta' politika, għalkemm il-projections ma jsirux minnu.  Jekk hawn xi ex-ministru jew xi ministru potenzjali li jgħid li  jagħmel l-projections hu, ngħidlu li darba jagħmilhom imma ma jibqax jagħmilhom sena wara oħra. Allura għaliex l-estimi tressqu minni, tkun qed  tipprova xi ħaġa?  Tkun qed tnaqqas mill-kobor tal-problema jew iżjed taċċentwa l-fatt li għandna underlying fiscal deficit li jrid jiġi ttrattat bis-sens?  Issa hawnhekk jibda jidħol dak li qalet l-Oppożizzjoni li jikkonverġi - mhux bilfors naqblu - ma' dak li ngħid jien.  U hawnhekk qed nirriferi għall-fatt jekk  għandniex l-aħjar sistemi ta' tassazzjoni.   

  Nerġa’ ngħid li l-Gvern irid  iħares lejn is-sistema ta’ tassazzjoni ħalli jkun ċert li ġaladarba qiegħed jintaxxa s-servizzi, idaħħal dawn it-taxxi.   Jekk ma ngħidx dan, inkun qed nikkontradixxi lili nnifsi.  Imma l-Gvern  iħares mil-lenti li qed iħares biha bħalissa għax iħoss li dik is-sistema taħdem skond kif iridha taħdem hu.  Jien ngħid li l-Gvern għandu kull dritt jaħsibha b’dan il-mod, pero’ naħseb li għandu jħares iżjed minn hekk għax forsi hemm iżjed x'isir.    Lill-Oppożizzjoni ngħidilha li anke jekk kemm-il darba tħares iżjed, timmodifika u tifrex biex taġġusta l-underlying fiscal deficit, xorta trid tagħmel affarijiet oħra.  Per eżempju, trid tħares lejn il-prezz ta' l-utilities u tara li ġġibhom iżjed viċin biex għallinqas iġġibhom daqs il-cost tagħhom   Suppost trid tgħollihom iżjed milli jiswew ħalli tkun tista' tirrimpjazza l-makkinarju li jkollok u tagħmel iżjed investiment.  

  Nista’ nsemmi l-każ tal-bini tal-power station il-ġdida fejn ġew investiti  somom ta’ flus enormi biex tipproduċi enerġija b'mod aħjar, imbagħad il-prezzijiet ma ġewx aġġustati  gradatament u  għalhekk iż-żieda fis-servizz ta’ l-elettiku kellha ssir f'daqqa għax ma kienx hemm l-aġġustar meħtieġ  fuq perijodu ta’ żmien.  Jagħmel  sens li  taġġusta l-prezzijiet biex tiġbor lura dak li qiegħed toħroġ filwaqt li tagħti protezzjoni  soċjali lil dak is-saff biss tas-soċjeta' li ma jiflaħx iħallas u li jgħix sewwa taħt il-poverty line.   Imma min jiflaħ irid iħallas il-prezz  li għandu jħallas.  Il-ħela u s-serq iridu jitneħħew u l-prezz irid jirrifletti l-effiċjenza biex finalment naslu, u dan konna se naslu għalih. Gvern Nazzjonalista ried jidħol  fis-Suq Komuni u sa lejliet l-elezzjoni kien jgħid li  aħna konna eliġibbli li nidħlu fl-Unjoni Ewropea għaliex  aġġustajna ħafna affarijiet u mexjin biex naġġustaw il-kumplament.  Din xi tfisser?  Tfisser li  kieku dħalna - kien jonqosna biex nidħlu! - l-industrija kien se jkollha tikkompeti mingħajr protezzjoni.  Liema hi dik l-industrija li m'għandhiex swieq biex jekk inhi kapaċi  tibda tikkompeti? 

  F’dan il-Parlament domna tlett ijiem nitkellmu fuq l-industrija tal-birra - mhux ta' b'xejn qed nixxenglu xi ftit, imma għallinqas il-birra Maltija hija tajba! -  u kieku l-industrija tal-birra  tiflaħ għall-kompetizzjoni ta' barra  - mhux qed ngħid li ma tiflaħx għall-kompetizzjoni -  kieku tbatti  l-importazzjoni tal-birra, imma peress li kien hemm tnaqqis bil-VAT u bis-CET fil-protezzjoni tal-birra żdiedet l-importazzjoni tal-birra.   Għaliex ngħidu  li kieku  ikollna kwota ikbar u 'l quddiem suq liberalizzat għall-esportazzjoni tal-birra, f'daqqa waħda l-industrija tal-birra jkollha  l-ħila li tipproduċi l-ammonti kollha li jippermettulha l-makkinarju u t-teknoloġija tagħha u tibda tippenetra swieq barranin? Jekk tippermettilha, mhux suppost li konna wasalna!  

  Għandna settur tal-manifattura li jesporta u jikkompeti mingħajr għajnuna ta’ ħadd ħlief għal għajnuna fit-tassazzjoni fejn  il-Gvern jeżentah  minn parti mit-taxxi fuq il-profitti li jagħmel.   Dik kienet leġislazzjoni antika li ġiet  aġġornata mill-Onor. Dalli u kompla jaġġornaha l-Onor. Attard Montalto.  Imma ħadd ma jmur jaqbad idejn l-industrijalist u jgħidlu fejn jesporta.  Ma nafx għalfejn kull gvern jgħid li kabbar l-esportazzjoni għaliex safejn naf jien l-esportazzjoni jkabbarha l-esportatur, bħalma l-esportatur kien ikollu jiffaċċja l-kompetizzjoni kieku dħalna fl-Unjoni Ewropea jew bqajna mexjin lejn sħubija  fl-Unjoni Ewropea.  Li noqogħdu ngħidu li qisha xi traġedja għax kieku l-industrija tal-birra għandha ħafna fejn tesporta ...   Hemm xi ċertezza li kieku  jesportaw?   L-għaġeb hu li l-iżjed nies li huma teknoloġikament avvanzati u m'għandhomx bżonn ta’ ristrutturar, jiġifieri l-qasam tal-birra, il-qasam tal-beverages u l-industrijalisti l-kbar, fil-qasam tal-għamara, huma l-iżjed nies li huma protetti u jibżgħu meta tneħħilhom il-protezzjoni.   

  Issa jien qed ngħid - ħalli s-sentenzi jkunu b’segwenza loġika - li fil-kontest ta’ dak li   għidt wara r-riżultat ekonomiku kif inkixef f'dawn l-aħħar 15-il xahar - anzi  ilni li għidtha sitt xhur - kien ikun aħjar kieku żammejniha ħajja l-applikazzjoni għall-Unjoni Ewropea u nnegozjajna ħalli naraw fejn naslu, għax l-effett psikoloġiku fuq ċerti nies li huma orjentati lejn l-Ewropa kien ikun pożittiv, għaliex mingħajr dak l-effett pożittiv dawn daħlu l-qrun 'il ġewwa ż-żejjed.  Imma ngħid dan fil-kontest li llum l-Oppożizzjoni  - li l-bieraħ kienet fil-gvern - qiegħda tammetti li dak li kienet tgħid li dawn kienu lesti biex jidħlu fl-Unjoni Ewropea ma kien veru xejn, iktar u iktar meta  illum qiegħda tiġi b'dawn il-kummenti kollha li parti mit-traġedja li qegħdin fiha hija għax dawn in-nies qegħdin iħossuhom esposti.  Allura meta kien hemm il-Partit Nazzjonalist fil-gvern, kif kienu jħossuhom u għaliex ma kenux jitkellmu? Jien insostnih l-argument tiegħi u nibqa’ nżomm il-qagħda tiegħi billi nuri linji li jistgħu jkunu diverġenti minn dak li miexi bihom il-Gvern għaliex  nerġa' ngħid jien sid tiegħi nnifsi u aħna m'aħniex partit tal-mogħoż, imma fl-istess ħin trid tara  x'kienu l-argumenti li kienu jintużaw dak inhar.  

  Meta  kienu qegħdin jgħidu lill-Unjoni Ewropea li lesti li jagħmlu dak li jixtiequhom huma, ma kenux qed jagħmlu dan  fil-kontest ta' l-avis li għamlet l-Unjoni Ewropea ħames snin ilu, li riedu jimxu lejh, u fil-kontest ta' l-acquis communautaire, li tfisser li  tieħu l-qagħda kif inhi fl-Unjoni Ewropea u l-utilities tiegħek tagħmilhom kummerċjali?  Riedu  li l-utilities tagħna joperaw fuq bażi  kummerċjali, anzi saħansitra riduna nipprivatizzawhom u fost il-Kabinett Nazzjonalista  kien hemm min ried jipprivatizza u kien hemm min ma qabilx  imma kienu ntrabtu li mmorru għal bażi kummerċjali.   Allura kif illum għax il-Gvern jgħid li jrid jagħmilha joqogħdu b’dawn l-attakki kollha?   Jien naqbel mal-prinċipju ta' sistema ta’ tassazzjoni iżjed wiesgħa minn waħda diretta - għalkemm mhux kif qed tgħid l-Oppożizzjoni -  imma mbagħad biex tkun konsistenti, koerenti u politikament onest trid tgħid ukoll li filwaqt li żżomm quddiem għajnejk id-dimensjoni soċjali u tagħti protezzjoni soċjali, fejn jeħtieġ trid tagħmel  it-tariffi fuq bażi kummerċjali.  Jiddispjaċini ngħid li min ma jargumentax b’dan il-mod ma ma jkunx qiegħed jikkontribwixxi għad-diskussjoni ekonomika imma jkun qed jargumenta biex sempliċement jew primarjament jenfasizza il-qagħda politika tiegħu.   Waqt li kulħadd għandu d-dritt jenfasizza u jipproġetta l-qagħda politika tiegħu u jibni l-platforms politiċi tiegħu, ma naħsibx li nkunu qed ngħinu ħafna d-dibattitu ekonomiku jekk  nargumentaw minn dak l-angolu.  

  Jien la għandi platform politika, la għandi ambizzjonijiet u lanqas aspirazzjonijiet, u jekk kelli kienu boloh. Il-poplu u d-delegati qaluli:  Le.  Id-delegati kienu jħobbuni għax għamluli pjaċir u llum ngħidilhom:  Grazzi. Għalkemm  m'għandix platform u ambizzjoni politika, għandi mħabba lejn  il-partit tiegħi, u nagħti support lill-Gvern għaliex irridu jitjieb u jkollu riżultati aħjar.  Imma fuq kollox għandi mħabba lejn Malta għaliex pajjiżi jiġi l-ewwel u qabel kollox.  Għalhekk nappella biex parti mill-ħin tad-dibattitu nżommuh fuq dik il-bażi.  Huwa veru li xi ħadd irid jilgħab il-logħba politika  -  jien m’inix akkanit biex nilgħabha u kulħadd jaħseb li jrid - imma għallinqas parti mill-ħin tad-dibattitu għandna niddedikawh biex niffokaw l-attenzjoni, l-għaqal u  l-expertise tagħna - u l-expertise fuq dawn l-oqsma tinsab fuq iż-żewġ naħat tal-Kamra - biex insibu soluzzjonijiet għall-problemi li għandna f’pajjiżna.  Dawn mhumiex problemi ta' naħa jew ta’ oħra għaliex jekk għada flok il-Partit Laburista fil-gvern ikun hawn Gvern Nazzjonalista - li mhux se jkun il-każ - xorta waħda se jsib l-istess problemi.   Jekk għada pitgħada xi ħadd jgħid li se titneħħa s-CET u se terġa’ tiddaħħal il-VAT jew li  se titneħħa l-applikazzjoni għall-Unjoni Ewropea mill-friża u se tiddaħħal f’forn jaħraq, xorta waħda għandek underlying fiscal deficit massiv u trid tagħmel għadd  ta' snin anke jekk ikollok għajnuna minn barra,  fejn kontinwament trid tiffoka x-xogħol tiegħek fuq l-ekonomija. 

  Apparti dak li sar  fl-imgħoddi, jien intenni li għandna niffokaw iżjed fuq dak li qed nagħmlu u  mhux nossessjonaw ruħna b’dak li se jgħidu Moody’s.  Huwa importanti li nagħtu kas x'jgħid ħaddieħor u xi credit rating jagħtina imma iktar importanti minn hekk għandna nagħtu kas xi credit rating nagħtu lilna nfusna u x'nistgħu  nagħmlu  biex tassew nuru li aħna rappreżentanti denji tal-poplu kollu li tellagħna lkoll flimkien u għalhekk ilkoll flimkien għandna l-obbligu li  nagħmlu xi ħaġa għall-poplu kollu. Grazzi.

  MADAM SPEAKER: Grazzi.  Aktar rimarki?  L-Onor. John Dalli.

  ONOR. JOHN DALLI:  Madam Speaker, jien ukoll ma kontx se nitkellem fuq din il-mozzjoni pero' mill-mod kif żvolġiet din id-diskussjoni bilfors li se jkolli  nagħmel il-kummenti tiegħi, l-aktar fuq l-espożizzjoni li għadu kif għamel l-Onor. Lino Spiteri. Illum ġejt ippreparat li se niddiskutu l-Abbozz ta’ Liġi dwar il-Kummerċ ta’ l-Assigurazzjoni pero’ dan se jiġi diskuss darba oħra. It-thrust prinċipali li għamel l-Onor. Spiteri kienet li qed nippolitiċizzaw il-kwestjoni ta' Moody’s u ħadha f'ħafna kontesti tad-diskussjoni li kellna fil-Parlament u qal li qed nieħdu attitudini neo-kolonjalista li dejjem inħarsu x'qed jgħidu l-barranin fuqna, qisna m'għandna l-ebda fiduċja fina nfusna li kapaċi nanalizzaw  x'inhi s-sitwazzjoni tagħna stess.  

  Jien naqbel perfettament ma' din it-teżi ta' l-Onor. Spiteri għaliex  daqsu ddejjaqni l-attitudini neo-kolonjalista li meta jiġi xi ħadd barrani, ikunx għaref jew baħnan ftit jimporta, u  jgħid xi ħaġa fuq pajjiżna mill-ewwel nibdew nikkwotawh qisu  ġie l-Ispirtu s-Santu mis-sema jilluminana! Daqstant ieħor  idejjaqni l-fatt li jekk tiġi xi organizzazzjoni minn barra u tagħmel rapporti fuq Malta, bħalma għamlet l-International Monetary Fund,  ħallina nikkwotaw dak li tkun qalet, qisha tatna t-tabelli tal-liġijiet minn fuq il-Monte Sinai jew inkella xi vanġelu spirat, biex noqogħdu ngħidu min għandu raġun  u min għandu tort.  Meta kont ministru tal-finanzi, l-International Monetary Fund ġiet  darbtejn biex tagħti l-kummenti tagħha fuq l-ekonomija Maltija u dawn il-kummenti kienu ntużaw min-naħa l-oħra -  u jien naqbel ma’ l-Onor. Spiteri meta jikkundanna dawn l-affarijiet - biex joqogħdu jgħidu li huma  għandhom raġun  u aħna għandna tort.  Pero' jien rajt ukoll lill-International Monetary Fund tgħaffeġ pajjiżi li kienu għadhom ħerġin minn taħt il-madmad komunista għaliex  bil-pariri ħżiena li tawhom ġegħluhom jimplimentaw  policies  li qajmu reazzjoni u rewwixti f'pajjiżhom u kienu ta' theddida għall-proċess demokratiku f'dawk il-pajjiżi. Għalhekk ma nimpressjonax ruħi b'dak li jgħidu l-barranin  - mhux għax jien bravu ħafna u nagħmel l-istess stqarrija ta' umilta' li għamel ħaddieħor -  għax barranin huma u jien għamiltha ma' barranin, ħdimt barra minn Malta u l-barranin lili ma jimpressjonawnix iż-żejjed. Jien dejjem emmint li aħna l-Maltin għandna moħħ u  stamina li jiżbqu lil dawk tal-barranin. Sfortunatament aħna żgħar, m'għandniex il-formazzjoni ta' speċjalizzazzjonijiet li jista' jkollhom il-barranin u m'għandniex il-critical mass f'pajjiżna, pero' ma rridx noqgħod naħli ħin fuq dawn it-tip ta' aspetti għaliex irrid nikkummenta fuq dak li qal  l-Onor. Spiteri.  

  Jien nistaqsi: Din il-politiċizzazzjoni tal-Moody’s report minn fejn ġiet? Kienet  l-Oppożizzjoni li qabdet mar-rapport ta’ Moody’s? Kien il-Prim Ministru stess li kien l-ewwel wieħed li qabad il-każ ta' Moody’s u ħarġu fil-beraħ biex mingħalih  iservih fi problema partikolari li kellu dak inhar u, kif qal tajjeb l-Onor. Bonnici, immiżinterpretah u  tah piż ħafna iktar milli kellu  biex ixewwex kontra l-UĦM, billi qal li tort tal-union li Moody’s  se jnaqqsu r-ratings ta’ pajjiżna. Sa dak inhar l-Oppożizzjoni ma tkellmitx  fuq ir-rapport ta’ Moody’s - niftakar li xi erba’ snin  ilu kien  hemm rapport simili fil-gazzetti Taljani ta' aġġustament li kien sar għall-Italja - u għalkemm saru  kummenti fil-gazzetti, aħna ma ppolitiċizzajniex dan l-issue  u kien il-Prim Ministru b'mod irresponsabbli - u hawn naqbel ma' l-Onor. Spiteri - li ppolitiċizza l-issue biex mingħalih iwaħħal din il-problema wara l-bieb tal-UĦM. L-Onor. Spiteri pprova jattakkana qisu ried jgħid li aħna irresponsabbli u m'aħniex nagħtu kas ta' l-interessi ta' pajjiżna.  Lill-Onor. Spiteri ngħidlu li aħna nibqgħu nirripetu  għax ma nistgħux naċċettaw il-miżinterpretazzjoni ripetittiva tal-Prim Ministru u nfakkru li kien il-Prim Ministru li semma  lil Moody’s waqt waħda mill-konferenzi li għamel fil-każini Soċjalisti. (Interruzzjonijiet) M’għandux x'jaqsam jekk dawn l-affarijiet intqalux fil-Parlament jew barra minn dan il-Parlament. Il-fatt jibqa’ li kien il-Prim Ministru li ppolitiċizza l-kwestjoni ta' Moody’s u ma nafx x'sens jagħmel li d-dipartiment ta’ l-informazzjoni ripetutament jibqa’ jagħmel riferenza għal dak li jgħid il-Prim Ministru.  Aħna nibqgħu  nsostnu li l-każ ta’ Moody’s m'għandux x'jaqsam mal-kwestjoni tal-UĦM u li tmeri s-sewwa magħruf huwa dnub kontra l-Ispirtu s-Santu. 

  Mis-sekwenza tad-dati jidher ċar  kif ġraw l-affarijiet għaliex  fil-5 ta' Ġunju,1997 Moody’s qalu li l-ekonomija Maltija għadha ekonomija li tista' tieħu u  tirrispetta r-rating tajjeb li kienu tawna u fit-3 ta' Lulju, 1997 Moody’s qalu li mill-mod kif kienu sejrin l-affarijiet kien se jkollhom jirrivedu r-rating ta’ pajjiżna.  Jien naħseb li dak inhar la  l-Onor. Brincat u lanqas il-Prim Ministru ma kienu ħolmu bil-budget li kienu se jagħmlu, aħseb u ara kemm kienet ħolmot l-UĦM  bl-azzjonijiet li kienet se tieħu, b'konsegwenza tal-budget! Sal-bieraħt lura  ħarġet stqarrija mid-dipartiment ta’ l-informazzjoni  biex jerġa' jgħidilna li kien  tort tal-UĦM.  Jekk jibqgħu jirripetu l-gideb biex mingħalihom jipperswadu lil kulħadd, aħna se nibqgħu nirripetu  l-fatti kif inhuma ħalli nikxfu l-gideb tan-naħa tal-Gvern.  Jekk hemm xi ħaġa li aħna ma nagħmlux b’mod tajjeb minn din in-naħa tal-Parlament huwa li nirrepetu għax kieku rripetejna  x'għamilna, l-affarijiet kienu jsiru b’mod differenti imma niddejqu nirrepetu u dejjem nipprovaw  nagħmlu l-ġdid.  Pero' nirrepetu meta  jkunu qed jiġru affarijiet li m'humiex tajbin. 

  L-Onor. Spiteri fakkarna  x'ġara meta ġew Moody’s u Standard and Poor's l-ewwel darba fl-1994 biex jagħtu rating  lil pajjiżna u qal li dak inhar kien sar eżerċizzju  serju li kien  ħa t-tul ta’ żmien.  Irrid infakkar li dak inhar ma kienx sar  xi eżerċizzju ta’  malajr, kif saru ħafna rapporti fil-bidu ta' din il-leġislatura, fejn ġimgħa  wara ġimgħa saru rapporti ta’ analisi tat-Tarzna, tat-Telemalta u ta’ l-isptar il-ġdid. Fl-1994 dan l-eżerċizzju sar  minn nies serji, speċjalisti fil-qasam tagħhom u għamlu l-analisi li kellhom jagħmlu u kellmu lil kulħadd. Dak iż-żmien  jien kont responsabbli mill-ministeru tal-finanzi li kien qed jippilota dan l-eżerċizzju u kont  mort għand Moody’s f’Washington u fi New York u mort ukoll għand Standard and Poor's f’Washington u fi New York u tajthom preżentazzjoni fuq  l-andament ta’ l-ekonomija ta' Malta u l-viżjoni li kellha Malta dak iż-żmien.  Imbagħad dawn ġew, għamlu l-verifiki tagħhom u kellmu lil kulħadd  bl-ikbar liberta'. L-Onor. Spiteri dak iż-żmien kien ix-shadow-minister tal-finanzi u ta’ l-ekonomija u bħala tali dawn marru jkellmu lilu wkoll. Kif qal hu stess -  jien ma nafx x'qalilhom  u ma jinteressanix -  kien fil-liberta' sħiħa  li seta’ jgħidilhom dak li ried għaliex  Malta ħielsa u ma kellniex rapporteurs biex inkunu nafu  x’qal l-Onor. Spiteri. Fl-opinjoni tiegħi, l-Onor. Spiteri huwa bniedem responsabbli, ra s-sitwazzjoni dak inhar u għamel dak li ħass  li kien sewwa li  jagħmel. Meta Moody’s kellmu lil kulħadd u wiżnu dak li qalilhom kulħadd, ikkonkludew li Malta kellha ekonomija ta' min jafdaha u tawna rating ta' A2   u ma tawniex rating ikbar għaliex Malta   pajjiż żgħir u vulnerabbli ħafna fl-ekonomija tagħha.  Qalu wkoll li dan  ir-rating seta’ jitjieb fil-futur ladarba jiġu stabiliti ċerti track records. Dak inhar l-affarijiet saru b’dan il-mod u ma qgħadniex noħorġu ngħidu kemm ġibna rating tajjeb għal pajjiżna. 

  Issa ta' min wieħed jgħid kif tawna r-rating Moody’s u kif l-isem ta' Malta - għaliex dawn  huma affarijiet delikati -  beda jidher fuq l-iscreens ta' l-investituri kollha f'kull stock exchange tad-dinja, għaliex qabel l-isem ta’ Malta ma kienx jeżisti,  u minn dak inhar kull min ried jinvesti f’pajjiżna seta’ jara r-rating ta' Malta.  Barra minn hekk,  minn dak iż-żmien bdejna nimmoniterjaw reazzjoni pożittiva ħafna fis-setturi kollha ta' l-ekonomija ta’ pajjiżna  għaliex Malta kellha timbru  ta' aċċettazzjoni mondjali. Meta  jien kont immur biex nipperswadi lill-investituri barranin ħalli jinvestu f'pajjiżna fil-qasam ta' l-industrija, fil-qasam tat-turiżmu u fil-qasam tal-financial services kelli warajja t-timbru  ta' istituzzjoni indipendenti u rispettata mid-dinja kollha li kienet qed tgħid li dak li kont qed ngħid jien bħala rappreżentant ta’ pajjiżi  kien veru. Dik hi d-differenza u rridu noqogħdu attenti għaliex daqskemm kien  element pożittiv dak li ġara dak inhar se jkun element negattiv jekk inħallu jiġri dak li kulħadd qed jissuspetta li se jiġri u li donnu li l-Prim Ministru diġa' ħadu bħala fait accompli. L-Onor. Spiteri staqsa f'liema parlament tad-dinja jitkellmu daqshekk fit-tul fuq Moody’s. Jien naqbel miegħu,  pero'  nistaqsi:  Liema prim  ministru tad-dinja juża lil Moody’s biex mingħalih isawwat trade union? Dawn huma  sitwazzjonijiet reali. 

  L-Onor. Spiteri semma wkoll il-balance of trade u hawnhekk irrid ngħid li l-argument li għamel l-Onor. Bonnici m'huwiex dak li qabad l-Onor. Spiteri, għaliex l-Onor. Bonnici qal sempliċement li Moody’s kienu se jieħdu d-deċiżjoni tagħhom fuq ħames punti u għamel eżerċizzju loġiku billi beda jelimina dawk il-punti li ma kienx hemm problema fuqhom. Infatti qal li fl-1997,  minħabba ċirkostanzi ta’ dampening fl-ekonomija, l-iżbilanċ tal-kummerċ naqas u allura jekk tieħdu biss minn dak l-angolu tista’ tgħid li morna aħjar u allura  Moody’s ma kellhomx għalfejn inaqqsu r-rating ta’ pajjiżna minħabba l-balance of trade. Wara li dar il-punti kollha  wasal għall-konklużjoni li l-problema vera hija l-economic mismanagement. Dak hu l-punt saljenti li fih  qed ifalli dan il-Gvern. Meta kont ministru tal-finanzi għidt diversi drabi li  forsi għaliex aħna pajjiż żgħir il-balance of trade bħala  indiċi ta' l-ekonomija ta' Malta ma jagħmilx sens  għar-raġuni sempliċi ħafna li aħna  għandna element qawwi  tas-settur tas-servizzi fl-ekonomija tagħna.  Dan ifisser biss li jekk se jkollna suċċessi kbar fil-qasam tas-servizzi se nkabbru l-iżbilanċ tal-kummerċ  u nispjega għaliex. Per eżempju, fil-qasam turistiku  l-income mit-turiżmu ma jidhirx meta tagħmel il-kalkolu fil-balance of trade imma l-ikel li jiġi importat  biex jieklu t-turisti, il-materjal li jiġi importat għall-bini tal-lukandi u ż-żjut li jiġi importati għall-konsum tad-dawl u l-ilma, li jintużaw ukoll mit-turisti, kollha jidhru fil-balance of trade, jiġifieri iktar ma jiżdiedu t-turisti fil-pajjiż iktar  se  jikber l-iżbilanċ tal-kummerċ. Jien ilni nappella f’dan il-Parlament illi għalkemm għandna nirrispettaw iċ-ċifri rridu naraw  verament xi jfissru. Xi jfisser l-iżbilanċ tal-kummerċ?  Huwa formola li f'Malta tista' tiżvijjana jekk noqogħdu biss fuq l-interpretazzjoni superfiċjali tagħha.  

  L-Onor. Spiteri  semma l-fiscal deficit u fl-istess nifs kien qed jagħmel riferenza wkoll għall-underlying fiscal deficit. Kif qal l-Onor. Spiteri, l-underlying fiscal deficit ifisser li  mid-deficit rapportat tal-gvern tibda tagħmel ċerti aġġustamenti u  tneħħi dawk li jissejħu one-off transactions bħal, per eżempju, bejgħ ta’ ishma ta’ korporazzjonijiet u ta’ banek.  Kieku kellna neħduh f’dan il-kontest, l-underlying deficit li ppreżentalna l-Gvern Soċjalista għall-1997 huwa ta’ Lm165 miljun.  Irridu noqogħdu attenti x’ngħidu għaliex ix-xabla taqta’ minn żewġ naħat.  Meta kull gvern jiġi biex jaħdem il-budget ma' dan l-underlying deficit li jiġi mit-transazzjonijiet kurrenti li jkunu qed isiru kull sena jara x'soluzzjonijiet se jsib - u dan isir kullimkien - biex jasal għad-deficit li jrid joħroġ biex jiffinanzja b'modi differenti u soluzzjonijiet ikun hemm. 

  L-Onor. Spiteri ħa għalih għaliex jien għidt li fl-1996 id-deficit ġie ffabbrikat.  Nerġa’ ntenni li dan id-deficit ġie ffabbrikat għaliex  l-aġġustamenti li jsiru f'kull budget mit-transazzjonijiet normali u komuni tneħħew kollha u għalhekk  jien ngħid li l-budget ma kellux ikun b'deficit ta' Lm110 miljun. Per eżempju, il-Lm25 miljun ta’ l-eżerċizzju tad-Drydocks tħalla barra mill-budget ta’ l-1996 u ddaħħal fil-budget ta’ l-1997.  Allura dik mhux fabbrikazzjoni tissejjaħ? Imbagħad għajjar lilna "politikament diżonesti"! Qed ngħidu li anke kieku ma kienx hemm dan it-tip ta' shifting ta’ revenue, fl-1997 id-deficit kien ikun ta’ Lm165 miljun. Din hija r-realta'. Imbagħad qalilna li  l-Partit Nazzjonalista qatt ma tkellem fuq structural  deficit. Nerġa' nirrepeti  li l-budget ta' l-1996 ma kellux jispiċċa b'deficit - u nħallu l-underlying deficit barra - ta' Lm110 miljun. Dak inhar ittieħdet deċiżjoni politika  li wasslet għall-kampanja politika li saret, li sfortunatament   żergħet iż-żerriegħa ta' sfiduċja f'pajjiżna. 

  L-Onor. Spiteri qalilna wkoll li l-utilities bilfors riedu jiġu kkummerċjalizzati b'xi mod. Jien naqbel miegħu pero’ jien ngħid li hemm diversi modi kif isiru dawn l-affarijiet. Mhux qed nikkritika l-fatt li l-Gvern iqarreb ir-revenue u l-cost ta' l-utilties tiegħu pero’ nikkritika l-mod inuman kif saret it-taxxa  fuq id-dritt li jkollok l-ilma u d-dawl, jiġifieri fuq l-arloġġ, meta suppost li saret fuq il-konsum biex it-taxxa jħallasha min jiflaħ iħallasha, għax jikkonsma u jaħli. Naħseb li meta npoġġu l-argument b’dan il-mod  l-Onor. Spiteri  jaqbel miegħi u mhux ma' dak li għamel il-Gvern u qed ngħid dan  mhux biex  nużah għax jien lill-Onor. Spiteri qatt ma użajtu u qatt ma kkwotajtu għaliex meta nikkwota lil xi ħadd nikkwotah f'kollox. 

  Qed ngħid "naħseb" għax lill-Onor. Spiteri nafu xi ftit, naf kif jaħseb u naf qalbu lejn fejn ixxaqleb, kieku  jkollna niżnu lil fejn ixaqleb, għaliex żgur li ma jaqbilx li dik l-istrata tas-soċjeta’ li tiflaħ l-inqas  nagħtuha diversi daqqiet sakemm togħtor u ngħidu li lill-pensjonanti ma missejnilhomx il-pensjoni tagħhom imbagħad inkunu qed innaqqrulhom il-purchasing power tagħhom.  Grazzi.

  MADAM SPEAKER: Grazzi. Aktar rimarki?  (Onor. Membri: No)  Jekk m'hawnx aktar rimarki nistieden lill-Ministru Attard Montalto biex jgħaddi għall-winding-up.

  ONOR. JOHN ATTARD MONTALTO: Madam Speaker, peress li kien hemm ftehim li nagħlqu d-diskussjoni fuq din il-mozzjoni llum se jkolli nkun   suċċint     ħafna f'dak li se ngħid għax kulma baqagħli huma inqas minn għaxar minuti. Kif qalu  l-kollegi tiegħi kollha l-mozzjoni hija waħda teknika għax il-liġi tgħid li kull tibdil fil-Memorandum and Articles of Assocation tal-Freeport Corporation irid jiġi quddiem dan il-Parlament. Kif jaf kulħadd madwar tliet snin ilu l-Companies Act  daħħlet ċerti innovazzjonijiet u għaldaqstant  il-liġi li għandha x'taqsam mal-Korporazzjoni tal-Freeport kellha wkoll tiġi aġġornata.  Min segwa dan id-dibattitu rrealizza li  dan ma baqax fuq din il-liġi imma b'mod wiesa’ nkorpora żewġ oqsma. Huwa impossibbli li jien nirrispondi għall-kummenti li għamlu l-kollegi taż-żewġ naħat tal-Kamra iżda xtaqt nieħu l-ispunt minn dak li ħareġ minn dan id-dibattitu.  

  L-Onor. Josef Bonnici beda l-intervent tiegħu billi tkellem  dwar l-andament tal-Freeport fis-sena li għaddiet u wara tkellem  dwar ir-ratings li Moody’s jistgħu jagħtu lil  Malta fil-futur qarib.  Tajjeb li wieħed jgħid li minkejja li kienet sena iebsa għall-Freeport minn kull qasam, irnexxielna nilħqu t-targets tagħna u għalkemm kien hemm tibdil fil-bażi  tal-klijentela li jużaw il-Freeport, din is-sena ntlaħaq record ta' 655,000 TEUs, jiġifieri 10% iktar mis-sena ta' qabel.  Barra minn hekk,  fil-Freeport  daħlu 'l fuq minn 1,300 vapur u l-korporazzjoni qed tantiċipa li se jkollha profitt nett  ta' Lm200,000 - għalkemm dan mhux audited - filwaqt li l-Freeport Malta Limited, jekk teskludi d-diprezzament ta' Terminal II, se tagħmel profitt li se joqrob it-Lm3.5 miljun. Dan ifisser li l-grupp ta’ kumpanniji li jifformaw il-Freeport għandhom xogħol li jagħmel kuraġġ lil kull min jaħdem fil-Freeport, kemm ma’ dak li għandu x'jaqsam ma' storage industrijali u kif ukoll ma’ dak li għandu x'jaqsam ma' oil tanking u ma’ l-investiment.  Għaldaqstant jien nawgura lil min qed imexxi l-Freeport, lill-ħaddiema u lir-rappreżentanti tal-ħaddiema biex jibżgħu b'mod pożittiv għal dak li rnexxielu jakkwista l-Freeport sabiex dejjem inkomplu nkattru l-ġid li mhux biss jirrendi lill-Freeport innifsu imma jirrendi wkoll lill-pajjiż. 

  Hawnhekk, Sinjur President, nidħol għall-parti tad-diskussjoni li  kważi immonopolizzat id-dibattitu tal-lum, id-diskussjoni dwar ir-rating ta' Malta, għax min m’huwiex tekniku u m’huwiex  ekonomista jibda  jistaqsi  din il-mozzjoni x’għandha x'taqsam mal-mawra ta’ Moody’s. Kull pajjiż jingħata ċertu rating u dan huwa essenzjali  meta l-pajjiż jiġi biex jissellef minn oqsma internazzjonali u jekk wieħed jara dak li qalu Moody’s fir-rapport tagħhom  japprezza li s-self futur jiddependi minn kważi erba' oqsma li kull wieħed minnhom qiegħed jiġi indirizzat b'mod attiv u b'mod pożittiv mill-Gvern preżenti.  

   L-ewwelnett is-self futur jiddependi mis-suċċess tax-xogħol biex jitnaqqas id-deficit fiskali. Issa jekk hemm xi ħaġa li dan il-Gvern qiegħed jipprova jagħmel b’ħiltu kollha u mhux bil-kliem biss huwa proprju li jnaqqas il-fiscal deficit. It-tieni nett trid tibqa’ għaddejja b’mod kontinwu r-ristrutturizzazzjoni fis-settur pubbliku u fis-settur finanzjarju u Gvern Laburista għaraf  din il-ħtieġa u approva din ir-ristrutturizzazzjoni. It-tielet ħaġa li trid tiġi indirizzata hija d-diversifikazzjoni tal-bażi ekonomika li hija neċessarja sabiex ma jkunx hemm deterjorament tad-deficit fil-kont kurrenti. Fil-fatt jekk naraw  il-quarterly review  tas-Central Bank of Malta nsibu li l-current account deficit minn Lm90.2 miljun fl-1996 niżel għal  Lm31.4 miljun f’Diċembru ta’ l-1997. Ir-raba’ punt huwa li s-self futur jiddependi fuq il-moderazzjoni ta’ żidiet reali fil-pagi biex ma tintilifx il-kompetittivita'. M'hemmx dubju li l-Gvern, anke mill-mod kif  qiegħed iġib ruħu fin-negozjati mar-rappreżentanti tal-ħaddiema, irid jilħaq l-għan li jkun hemm moderazzjoni fiż-żidiet tal-pagi.  

  Nikkonkludi billi ngħid li l-Prim Ministru ma ppolitiċizzax  il-kwestjoni ta’ Moody’s, bħalma  ġie indikat hawnhekk, imma għamel dikjarazzjoni li ċerti azzjonijiet li ttieħdu mill-UĦM setgħu jaffettwaw il-credit rating ta’ pajjiżna. Safejn naf jien il-UĦM m'hijiex parti mill-Partit  Nazzjonalista, allura kif seta' jintqal hawn ġew li kien il-Prim Ministru li daħħal l-element politiku fil-kwestjoni ta’ Moody’s? Jien xtaqt li kelli iktar ħin  biex niżviluppa dan l-argument pero’ rrid ngħid li  l-Prim Ministru irrileva stat ta' fatt li jekk ikollok  bażi industrijali li tkun qed tiġi imminata minħabba ċerti azzjonijiet dan jaffettwa l-credit rating tal-pajjiż. B'dan il-mod il-Prim Ministru ma daħħal l-ebda ingredjent politiku f’din il-kwestjoni u kienu proprju ċerti kelliema min-naħa ta’ l-Oppożizzjoni li assorbew dak li qal il-Prim Ministru u tawh timbru politiku.  Mhux minnu li l-Prim Ministru għamel arena politika minn dak li għandu x'jaqsam mar-ratings  li se jagħtuna Moody’s u naħseb li m'huwa fl-interess ta' ħadd li nippolitiċizzaw din il-kwestjoni.  Grazzi, Madam Speaker.

  MADAM SPEAKER: Grazzi. Il-mistoqsija hi l-mozzjoni kif imressqa mill-Ministru ta’ l-Affarijiet Ekonomiċi u ta’ l-Industrija. Dawk favur?  (Onor. Membri: Aye) Dawk kontra? Agreed.
Il-mozzjoni għaddiet nem. con.

  MADAM SPEAKER: Ngħaddu issa għall-Ordnijiet tal-Ġurnata.  Il-Ministru Mizzi.


ORDNIJIET TAL-ĠURNATA

ABBOZZ TA’ LIĠI LI JEMENDA L-ORDINANZA DWAR L-ASSIGURAZZJONI TA’ VETTURI TAL-MUTUR GĦAR-RISKJI TA’ TERZI PERSUNI

MOTOR VEHICLES INSURANCE (THIRD-PARTY RISKS) (AMENDMENT) BILL

  ONOR. JOE MIZZI:  Madam Speaker, f’isem il-Prim Ministru nipproponi t-Tielet Qari ta’ l-Abbozz ta' Liġi li jemenda l-Ordinanza dwar l-Assigurazzjoni ta' Vetturi bil-Mutur għar-riskji ta' Terzi Persuni.

  MADAM SPEAKER: Min jissekonda? 

  ONOR. LEO BRINCAT: Nissekonda.

  MADAM SPEAKER: Il-mistoqsija hi li l-Abbozz ta' Liġi msejjaħ “Att biex jemenda l-Ordinanza dwar l-Assigurazzjoni ta' Vetturi bil-Mutur għar-Riskji ta' Terzi  Persuni, Kap. 104” ikun moqri t-Tielet Darba. Dawk favur?  (Onor. Membri: Aye) Dawk kontra? Agreed.

Il-mozzjoni għaddiet nem. con. u l-Abbozz ta’ Liġi ġie moqri t-Tielet Darba u għadda.
  MADAM SPEAKER:  Il-Ministru Mizzi.

 ABBOZZ TA’ LIĠI LI JEMENDA L-ORDINANZA DWAR IR-REGOLAMENT TAT-TRAFFIKU (EMENDA NRU 2)

TRAFFIC REGULATION ORDINANCE (AMENDMENT NO. 2) BILL

  ONOR. JOE MIZZI:  Madam Speaker, f’isem il-Prim Ministru nipproponi t-Tielet Qari ta’ l-Abbozz ta' Liġi li jemenda l-Ordinanza dwar ir-Regolament tat-Traffiku.

   MADAM SPEAKER: Min jissekonda?

  ONOR. LEO BRINCAT: Nissekonda.

  MADAM SPEAKER: Il-mistoqsija hi li l-Abbozz ta' Liġi msejjaħ “Att biex ikompli jemenda l-Ordinanza dwar ir-Regolament tat-Traffiku, Kap.65” ikun moqri t-Tielet Darba.  Dawk favur?  (Onor. Membri: Aye) Dawk kontra?  Agreed.
Il-mozzjoni għaddiet nem. con. u l-Abbozz ta’ Liġi ġie moqri t-Tielet Darba u għadda.

  MADAM SPEAKER:  Il-Ministru Leo Brincat.

ABBOZZ TA’ LIĠI LI JEMENDA L-ATT DWAR DAZJU TAS-SISA (EMENDA NRU 3)

EXCISE DUTY (AMENDMENT NO. 3) BILL

  ONOR. LEO BRINCAT: Madam Speaker, nipproponi t-Tielet Qari ta’ l-Abbozz ta’ Liġi li jemenda l-Att dwar Dazju tas-Sisa (Emenda Nru. 3)
  MADAM SPEAKER: Min jissekonda?

  ONOR. JOE MIZZI: Nissekonda.

  MADAM SPEAKER: Il-mistoqsija hi li l-Abbozz ta' Liġi msejjaħ “Att biex ikompli jemenda l-Att ta' l-1995 dwar id-Dazju tas-Sisa” ikun moqri t-Tielet Darba. Dawk favur?  (Onor. Membri: Aye) Dawk kontra?  (Onor. Membri: No)  Carried.

Il-mozzjoni għaddiet u l-Abbozz ta’ Liġi ġie moqri t-Tielet Darba u għadda.

  MADAM SPEAKER: Grazzi.   Sar il-ħin.  Il-Ministru Mizzi, jekk jogħġbu, iressaq l-Aġġornament.


AĠĠORNAMENT

ONOR. JOE MIZZI: Madam Speaker, nipproponi l-Aġġornament tal-Kamra għal għada l-Erbgħa, 4 ta' Frar fis-6.00 p.m. b'din l-agenda:

Mozzjonijiet

Mozzjoni dwar it-twaqqif tal-Kumitat tal-Kontijiet dwar l-Uffiċċju Nazzjonali tal-Verifika; u 

Estimi tad-Dħul u Nfiq ta' l-Awtorita' tad-Djar għas-sena 1997/98.

Ordnijiet tal-Ġurnata

Abbozz ta' Liġi dwar il-Kummerċ ta' l-Assigurazzjoni  -  it-Tieni Qari (Kont.);

Abbozz ta' Liġi dwar Brokers fl-Assigurazzjoni u Intermedjarji oħra  -  it-Tieni Qari;

Abbozz ta' Liġi dwar Servizzi tat-Turiżmu għal Malta - it-Tieni Qari;  

Abbozz ta' Liġi li jemenda l-Att dwar il-Ħabs  -  it-Tieni Qari;

Abbozz ta' Liġi li jemenda l-Att dwar Tribunal għal Talbiet Żgħar
  - it-Tieni Qari;

Abbozz ta' Liġi dwar is-Sigurta' fl-Ajruportijiet u fl-Avjazzjoni Ċivili - it-Tieni Qari;

Abbozz ta' Liġi li jemenda l-Att dwar Dazju tas-Sisa (Emenda Nru 4) - it-Tieni Qari;
Abbozz ta' Liġi li jemenda l-Att dwar Taxxa tar-Reġistrazzjoni ta' Vetturi bil-Mutur (Emenda Nru 3)  -  it-Tieni Qari;

Abbozz ta' Liġi dwar il-Protezzjoni Ċivili - it-Tieni Qari;

Abbozz ta' Liġi dwar il-Forzi tal-Pulizija ta' Malta -  it-Tieni Qari;

Abbozz ta' Liġi kontra l-Korruzzjoni  -  it-Tieni Qari (Kont);  u

Riżoluzzjoni tal-Kap ta' l-Oppożizzjoni dwar Malta u l-Unjoni Ewropea - Kontinwazzjoni.  

----------------------------

Abbozz ta’ Liġi li jemenda l-Ordinanza dwar il-Lottu Pubbliku -  Kumitat Permanenti

Abbozz ta’ Liġi li jemenda l-Att dwar  il-Pools tal-Gvern Malti fuq il-Logħob - Kumitat Permanenti

Abbozz ta' Liġi li jemenda l-Att dwar is-Sigurta' Soċjali (Emenda Nru 2) - Kumitat Permanenti.

  MADAM SPEAKER: Rimarki? L-Onor. Bertu Pace.

  ONOR. BERTU PACE: Madam Speaker, sal-lum stess ħafna għadhom jargumentaw li r-rebħa tal-Partit Laburista ta' iktar minn sena ilu kienet rebħa sorpriża. Jekk b’sorpriża dawn jifhmu li tirbaħ elezzjoni minkejja li kontrik ikollok prattikament l-istampa lokali kollha, inkluż dik tal-Knisja, prattikament il-mezzi tax-xandir, inkluż it-television u l-istazzjonijiet tar-radios u  magħhom żżid il-qawwa tal-makna organizzattiva tal-Partit Nazzjonalista li dak iż-żmien kellu wkoll il-gvern f'idejh, allura nistgħu b'xi mod ngħidu li kienet rebħa sorpriża. Imma għal dawk li bħali kienu f'kuntatt kontinwu mal-poplu u maċ-ċittadin, ir-rebħa Laburista  ma kienet sorpriża xejn għaliex il-polz tal-poplu kien ilu juri fejn kien qed iħabbat għax, minkejja dak li kien jipprova jipproġġetta l-Kap tal-Partit Nazzjonalista u l-makna propogandistika tiegħu - meta kien jgħid li l-poplu qatt ma kellu livell ta’ għajxien daqshekk tajjeb, li l-ekonomija tal-pajjiż kienet fl-aqwa tagħha u li l-flus ma kenux problema, f'kelma waħda li pajjiżna ma setax kien f'qagħda aħjar milli kien dak iż-żmien - il-fatti li bdew joħorġu urew li dan kien kollu tlellix tal-mument u li jekk ma kenux se jittieħdu miżuri effettivi immedjatament ir-realta' tal-fatti kienu se jolqtu lill-poplu Malti għax il-kontroll tal-finanzi tal-pajjiż kienu ħarbu minn idejn il-Prim Ministru ta' dak iż-żmien.  

  Għalhekk, Madam Speaker, illum sinċerament ma nistax nifhem l-ipokresija grassa ta' ċerti ġurnali, b'mod speċjali ta’ ''The Times'', li qisha saret estensjoni tal-gazzetti tal-Partit Nazzjonalista, meta qed tikteb dwar il-każ tal-credit rating agencies, Standard and Poor's u Moody’s.  Kif żvela l-Prim Ministu stess  ħafna minn dak li nkiteb  huwa kollu gideb. Tajjeb li hawn infakkar lill-istess gazzetta,  ''The Times'', dwar editorjal li kienet  kitbet hi stess fis-17 ta' Frar, 1995  li kien jismu ''For how long?''. Dan l-editorjal kien jagħti  daqqa ta' għajn serja - għax xi kultant anke din il-gazzetta taħt amministrazzjoni Nazzjonalista kien ikollha tagħmel dawn l-affarijiet -  lejn il-qagħda finanzjarja tal-pajjiż għall-1994.  Dan l-editjoral kien jgħid li s-self li kien qed ifittex il-Freeport, barra l-Malta  Government guaranteed debt, kien ilaħħaq Lm420 miljun. Imbagħad  ''The Times'' tkompli tgħid: 

''But that is not the total extent of the liability. The Freeport loan itself increases it by some Lm80 million; there were Lm225 million of government bonds at end 1993 - now increased - and there is also  outstanding nowadays a more or less regular requirement of short-term treasury bills; give or take a grand total of between Lm750 million to Lm780 million.''.
Jiġifieri "The Times" kienet qed tgħid li d-dejn totali  tal-pajjiż għall-1994 kien laħaq livell inkwetanti għax kien iqarrab is-Lm780 miljun.  

  Barra minn hekk, "The Times" qalet ukoll  li kieku kull raġel, mara, tifel u tifla f'dan il-pajjiż jiddeċiedu li jaqtgħu d-dejn tal-poplu Malti minħabba  dan is-self li baqa’ jiżdied matul iż-żmien dan kien ilaħħaq l-Lm2,000 għal kull ras. Dan l-editorjal ikompli jgħid li l-gross domestic product kien  ilaħħaq is-Lm749 miljun, jiġifieri kieku l-poplu Malti kellu jiddeċiedi li jaqta' d-dejn ta' dik is-sena, kien ikollu jaħdem sena sħiħa mingħajr ma jitħallas.  X'qalet iktar il-gazzetta "The Times"?  

  Dak inhar  "The Times" kienet qalet li t-Trattat ta' Maastricht

 "... sets a 60% ceiling to the ratio of public debt to GDP..." 

L-editorjal kompla jgħid li meta wieħed iħares lejn il-figuri ta' pajjiżna f'dak iż-żmien isib li kienu eqreb it-80% u f'pajjiż żgħir bħal tagħna dan kien sinjal ħażin u wieħed kellu għalfejn jaħseb.  

Dan l-editorjal għalaq billi qal:

"Malta is now on an annual pattern of budget deficit that is fuelling public debt.  How long can the nation go at this rate, at least according to the government's own estimates?  The answer has not yet been given by the government.".

Jiġifieri fl-1995 "The Times" qalet li l-budget deficit kien qed  jiżdied b'mod allarmanti u kien qed jinkoraġġixxi aktar dejn u self min-naħa tal-gvern. Fil-fatt staqsiet jekk in-nazzjon setax jibqa’ miexi b'dik ir-rata u qalet ukoll li l-Gvern kien baqa’ b'ħalqu magħluq - u hawnhekk kienet qed tirreferi għall-Gvern Nazzjonalista - u ma kien qed jgħid xejn fuq dawn l-affarijiet.  GĦall-Prim Ministru ta’ dak iż-żmien u għal sħabu money was no problem, iktar u iktar meta l-flus kienu tal-poplu!  Nerġa' nirrepeti li din it-twissija saret tliet snin ilu meta kien għadu fil-gvern il-Partit Nazzjonalista.  

  Issa se nikkwota minn editorjal ta’ gazzetta oħra lokali, il-"Malta Business Weekly"  ta’ Mejju tas-sena l-oħra, fejn qalet li l-annual financial statements  tal-gvern għall-1996 kienu juru sitwazzjoni inkwetanti.  Qalet ukoll li saret taf li fl-1996 il-gross domestic product  naqas minn 9% fl-1995 għal  5% fl-1996 - jiġifieri kien hemm tnaqqis ta' 4% - u  l-output  mis-settur tal-manifattura niżel minn Lm906 miljun fl-1995 għal Lm862 miljun fl-1996. Fl-1996 il-qligħ mit-turiżmu naqas minn Lm232 miljun fl-1995 għal Lm228 miljun u l-importazzjoni ta' industrial supplies  naqset bi Lm23 miljun  għal Lm598 miljun fl-1996.  Id-dħul tal-gvern  kien ta’ Lm446 miljun u dan kien ifisser tnaqqis ta’ 14% fuq dak li kien ipproġettat, filwaqt li l-infiq tal-gvern kien ta' Lm475 miljun, li kienet tfisser żieda ta’ 5% fuq dak ippjanat.  Dan l-editorjali kompla jgħid li fl-1996 id-dejn nazzjonali laħaq Lm514 miljun - u hawn irrid infakkar li fl-1986 il-Gvern Laburista kien ħalla Lm62 miljun bħala dejn nazzjonali - u d-deficit  minn 13.6% tal-gross domestic product  kien tela’ għal 48.6%.  Kieku wieħed kellu jgħodd il-garanziji li jagħti l-gvern lill-korporazzjonijiet pubbliċi, id-deficit kien  ilaħħaq il-figura astronomika ta' 100% tal-gross domestic product.   Fi kliem ieħor "The Malta Business Weekly" qalet li li l-Gvern Laburista kien wiret dejn nazzjonali ta' Lm1,000 miljun u  kompliet tgħid li:

  "One has to hand it to the people of Malta that they found   the truth even when the facts were still unavailable, even when all the persuasive powers of the media, we among them, were telling them that they had never had it so good.".

Din il-gazzetta  qalet grazzi lill-poplu Malti talli tella' Gvern Laburista għax hi stess qalet li tant konna ilna nisimgħu li l-affarijiet sejrin tajjeb li meta l-gazzetti stess pprovaw ibellgħu dawn l-affarijiet  lill-poplu, fil-fatt il-poplu rrealizza x'kien qed jiġri, biddel ir-rotta u tella' Gvern Laburista biex jieħu l-passi li kien hemm bżonn jittieħdu.  

  Jekk wieħed iħares wkoll lejn  ir-rapport ta' l-Awditur Ġenerali dwar il-public accounts  ta' l-1996,  jitwaħħax bil-laxkezza, bl-abbandun u bin-nuqqas ta' kontroll li kellu Gvern Nazzjonalista fuq il-finanzi tal-pajjiż. Per eżempju, f’dawn il-public accounts insibu li fl-1987, il-Gvern kellu jiġbor  Lm128 miljun f'arretrati mingħand il-poplu u f'temp ta' disa' snin spiċċa li kellu jiġbor Lm250 miljun.  Meta wieħed iħares lura lejn id-diżastru li ħalla warajh l-Onor. Fenech Adami - u dan rari jsemmi x'hemm miktub fil-public accounts  tal-gvern u kieku wieħed kellu jikkwotah iżjed żgur li ħafna iktar nies  jkunu jafu eżatt kif marru l-finanzi tal-gvern fl-aħħar sena ta' Gvern Nazzjonalista - jirrealizza għaliex il-Gvern Nazzjonalista ta' dak iż-żmien ma kienx kapaċi jippreżenta budget  imma  ressaq  elezzjoni malajr bit-tama li l-poplu ma jindunax u jerġa' jtellgħu biex ikompli jħarbat il-finanzi tal-pajjiż.  

  Kuntrarju għall-figuri li semmejt aktar qabel, il-miżuri li ħa l-Gvern Laburista s-sena li għaddiet  qegħdin jgħinu biex intejbu l-prodott turistiku ta' pajjiżna. Bejn Jannar u Novembru ta' l-1997  l-esportazzjoni żdiedet b'Lm7 miljun,  ir-ri-esportazzjoni żdiedet b'Lm14 miljun u d-dħul mit-turiżmu kompla jiżdied għaliex  żdied in-numru ta' turisti li jiġu f'pajjiżna.  Dawn huma l-affarijiet li jqawwu qalb il-poplu Malti.  Għal min qed naħdmu biex nirranġaw dan  id-deficit  strutturali?  Qegħdin nagħmluh biex nogħġbu lill-Ewropa, lil Standard and Poor's jew lil Moody's jew inkella qed nagħmluh għalina u għal uliedna biex inkunu ċerti li ‘l quddiem il-ġenerazzjoni tal-lum ssib il-pensjonijiet u  biex nassiguraw li wliedna jsibu s-servizzi soċjali u l-isptarijiet b'xejn li hawn illum? GĦalhekk il-poplu għandu jħares lejn dawn l-affarijiet u jirrealizza li Gvern Laburista tal-lum qed jaħdem biex ikun hawn id-dixxiplina u s-serjeta' u għalhekk lkoll kemm aħna għanda nxamru l-kmiem u naħdmu flimkien  u mhux noqogħdu nxewxu u nkesksu lill-poplu.  

  Madam Speaker, xtaqt nagħlaq b'xi ħaġa differenti.  Kif jaf kulħadd,  madwar tmint ijiem ilu maltemp qawwi laqat ċerti zoni tal-pajjiż u minn hawn irrid  nappella  lill-Gvern biex mill-aktar fis possibbli jara x'jista' jsir rigward il-ħsarat kbar li sofrew il-bdiewa fl-inħawi tas-Siġġiewi, Ħaż-Żebbuġ, ir-Rabat u Ħ'Attard.  Nappella lill-Gvern biex fejn hu possibbli jipprovdi nies u makkinarju ħalli l-bdiewa jkunu jistgħu jsewwu l-ħsarat  fl-għelieqi tagħhom bħalma hu bini ta' ħitan tas- sejjiegħ u tiswijiet urġenti ta' toroq minn fejn il-bdiewa jgħaddu  bil-prodotti tagħhom.  Grazzi, Madam Speaker.

MADAM SPEAKER:   Grazzi. Hawn aktar rimarki?  (Onor. Membri: No)

   Il-mistoqsija hija li l-Kamra taġġorna għal nhar il-Erbgħa, 4 ta' Frar, 1998,  fis-6.00 p.m. bl-agenda kif komunikata mil-Ministru Mizzi.  Dawk favur?  (Onor. membri:  Aye)  Dawk kontra?  Agreed.

  Il-mozzjoni għaddiet nem. con.  

  Fid-9.25 p.m. il-Kamra ġiet aġġornata għall-Erbgħa, 4 ta' Frar, 1998  fis-6.00 p.m. bl-agenda kif komunikata mil-Ministru Mizzi.


MISTOQSIJIET GĦAL TWEĠIBIET ORALI IMWIEĠBA BIL-MIKTUB

PERSUNI B'DIŻABILITA' - AĊĊESSIBILITA' F'BUĠIBBA

10471.  L-ONOR.  LAWRENCE GONZI staqsa lill-Ministru tax-Xogħlijiet Pubbliċi u Kostruzzjoni:    Fid-dawl ta' l-impenn għall-kwalita' ta' ħajja aħjar espress mill-Kummissjoni Nazzjonali Persuni b'Diżabilita' fil-messaġġ tagħha għall-Jum Dinji tal-Persuni b'Diżabilita' li qed jiġi ċċelebrat illum 3 ta' Diċembru, jista' l-Ministru:  a) jgħid jekk il-proġett ta' Buġibba huwiex verament aċċessibbli għall-persuni b'diżabilita' l-aktar dawk li jużaw siġġu tar-roti; b)  jgħid jekk il-Kummissjoni Nazzjonali għal Persuni b'Diżabilita' ġietx konsultata qabel ma twettaq il-proġett; u c) jassigura li fi proġetti simili, l-aċċessibilita' għal kulħadd tkun implimentata bis-serjeta' u skond kriterji tekniċi u professjonali stabbiliti u rakkomandati mill-istess Kumissjoni Nazzjonali?

  ONOR.  CHARLES BUHAGIAR: Sa fejn kien possibbli u kull fejn saret talba, il-bankini ġodda saru bil-ħsieb li jkunu aċċessibbli għal kulħadd.  Kien hemm postijiet fejn dan ma kienx possibbli minħabba xi servizzi li għaddejjin minn taħt.  Jekk hemm xi lok fejn hemm bżonn isir aċċess għal nies b'diżabilita', nissuġġerixxi li l-Onorevoli Membru jindikalna dan.  F'kull proġett li jsir, id-disinji jiġu approvati mill-awtoritajiet ikkonċernati.

RAS IL-ĦOBŻ - SEWAGE TREATMENT PLANT

11194.  L-ONOR.  ANTON TABONE staqsa lill-Ministru tax-Xogħlijiet Pubbliċi u Kostruzzjoni:    Jista' l-Ministru jwieġeb għall-ewwel parti tal-mistoqsija parlamentari numru 10990 u ċioe' jgħid meta ġie kkummissjonat lill-EIA biex jgħin jistabilixxi s-sit għall-bini ta' mpjant tat-trattament tad-drenaġġ f'Ras il-Ħobż, liema proġett jifforma parti mill-Master Plan tad-drenaġġ għal Għawdex?  Jista' jgħid ukoll jekk dan l-EIA hux lest meta ġie ppreżentat lid-dipartiment kkonċernat?

  ONOR.  CHARLES BUHAGIAR: Ninforma lill-Onor. Interpellant li d-dipartiment tad-drenaġġ lesta r-rakkmandazzjonijiet tiegħu u li t-tender biex isir l-E.I.A. ingħatat lill-A.I.S.  Meta din tlesti r-rapport tagħha x-xogħol ikun jista jinbeda.

KUMMISSJONI GĦOLJA MALTIJA F'LONDRA - MRS. ROSEMARY POCKLEY

11514.  L-ONOR.  BERTU PACE staqsa lill-Vici Prim Ministru, Ministru għall-Affarijiet Barranin u ta' l-Ambjent.:    Jista' l-Viċi Prim Ministru jgħid jekk Mrs Rosemary Pockley kenitx, f'xi żmien, impjegata fil-Kummissjoni Għolja Maltija f'Londra?  Jekk iva:  a) f'liema perjodu kienet impjegata; b) bħala xiex kienet impjegata u x'kienet il-funzjoni tagħha; c) kenitx impjegata fuq full-time jew part-time basis; d) kemm kienet ir-remunerazzjoni tagħha; u e) jista' jpoġġi fuq il-Mejda tal-Kamra kopja tal-kuntratt ta' Mrs. Pockley?

  ONOR.  GEORGE VELLA: Is-sinjura Rosemary Pockley kienet impjegata fil-Kummissjoni Għolja Maltija f'Londra bejn l-1 ta' Ottubru 1992 u l-aħħar ta' April 1995, bħala Uffiċċjal ta' Riċerka.  Hi kienet impjegata fuq bażi part time u kienet titħallas is-somma ta' elf lira sterlina fix-xahar.  Hija kellha expertise professjonali fix-xogħol tagħha, u kellha bosta kuntatti f'Westminster illi kienu jgħinu mhux ftit l-isforzi tal-Kummissjoni Għolja Maltija dak iż-żmien biex tippromwovi l-applikazzjoni ta' Malta għal sħubija fl-Unjoni Ewropea kif ukoll takkwista l-appoġġ Ingliż għall-Politika Maltija f'dan il-qasam.  Ix-xogħol li wettqet laħaq il-qofol tiegħu, wieħed jista' jgħid, meta l-Ministru għall-Affarijiet Barranin Ingliż, Douglas Hurd, kien għamel żjara uffiċċjali f'Malta.

Peress li l-impieg tas-sinjura Pockley ma kienx full time, ma kienx ġie iffirmat kuntratt formali, iżda ingħata ittra ta' ħatra mill-Kummissarju Għoli ta' Malta ta' dak iż-żmien.

SAĦĦA - CONTROL CARDS
10894.  L-ONOR.  ADRIAN VASSALLO staqsa lill-Ministru tas-Saħħa, Kura ta' l-Anzjani u Affarijiet tal-Familja:    Jista' l-Ministru jgħid kemm kien in-numru ta' control cards maħruġa ġewwa Malta u Għawdex għal mediċini narkotiċi jew psikotropiċi matul is-sena 1997?

  ONOR.  MICHAEL FARRUGIA: Matul is-sena 1997 in-numru ta' control cards maħruġa għal-mediċini narkotiċi u psikotropiċi kien ta' 23,482.

DJAR - SOCIAL HOUSING
10895.  L-ONOR.  ADRIAN VASSALLO staqsa lill-Ministru tad-Djar u Kunsilli Lokali:    Jista' l-Ministru jgħid kemm kien hemm talbiet għal social housing pendenti sa l-aħħar ta' l-1997?  Mil-liema bliet u rħula huma dawk pendenti?

  ONOR.  ALFRED PORTELLI: L-informazzjoni mitluba tpoġġiet fuq il-Mejda tal-Kamra aktar kmieni f'din is-seduta.

PULIZIJA - BARRANIN MTELLA' L-QORTI B'KONNESSJONI MAD-DROGI

10896.  L-ONOR.  ADRIAN VASSALLO staqsa lill-Prim Ministru:    Jista' l-Prim Ministru jgħid kemm ittellgħu  nies ta' ċittadinanza barranija l-Qorti fuq każi konnessi mad-drogi fl-1997?  Kemm kien in-numru ta' persuni barranin mtellgħin il-Qorti fuq akkużi oħra fl-istess sena?

  ONOR.  ALFRED SANT: Ninsab infurmat illi fl-1997 il-Pulizija tellgħat 46 persuna ta' ċittadinanza barranija l-Qorti fuq każi konnessi mad-droga.  555 persuni barranin ittellgħu l-Qorti fuq akkużi oħra.

PULIZIJA - BARRANIN FUQ SENTENZI TA' ĦABS

10897.  L-ONOR.  ADRIAN VASSALLO staqsa lill-Prim Ministru:    Jista' l-Prim Ministru jgħid kemm-il persuna ta' ċittadinanza barranija weħlet sentenza ta' ħabs fl-1997?  X'kienu r-reati li kkommettew?  Kemm weħlu żmien il-ħabs dawk sentenzjati?

  ONOR.  ALFRED SANT: Ninsab infurmat li n-numru ta' persuni ta' ċittadinanza barranija li weħlu sentenza ta' ħabs fl-1997 kien ta' 53.

Ninsab infurmat ukoll li r-reati li kkommettew u kemm weħlu żmien il-ħabs hu kif jidher fit-Tabella li tpoġġiet fuq il-Mejda tal-Kamra.aktar kmieni f'din is-seduta.

ILLEGITIMATE BIRTHS
10898.  L-ONOR.  ADRIAN VASSALLO staqsa lill-Ministru tal-Ġustizzja:    Jista' l-Ministru jgħid kemm kien in-numru ta' illegitimate births fl-1997?

  ONOR.  GAVIN GULIA: Ninforma lill-Onorevoli Interpellant li fir-Reġistru Pubbliku ma tinżamm l-ebda statistika ta' tfal illeġittimi għaliex skond il-liġi id-Dipartiment huwa obbligat biss li jirreġistra t-twelidijiet kollha. b'danakollu niġbed l-attenzjoni tal-Onor. Interpellant illi statistika fuq dan is-suġġett tiġi ppublikata mill-Uffiċċju ta' l-Istatistika fil-Pubblikazzjoni -"ABSTRACT" - jew fid-"DEMOGRAPHIC REVIEW".

IMPJIEGI - ĠRANET TA' XOGĦOL MITLUFA

10899.  L-ONOR.  ADRIAN VASSALLO staqsa lill-Ministru tal-Ħarsien Soċjali:    Jista' l-Ministru jgħid kemm kienu l-ġranet ta' xogħol mitlufa matul l-1997 minħabba: (a) mard; (b) korrimenti fuq ix-xogħol?

  ONOR.  EDWIN GRECH: Nirreferi għat-tweġiba li tajt għall-mistoqsija parlamentari numru 10,844 f'dak li għandu x'jaqsam ma' dawk il-persuni li korrew fuq ix-xogħol.

Id-dipartiment iżomm statistika ta' kemm intilfu ġranet tax-xogħol dwar dawk li jitħallsu l-benefiċċju tal-mard direttament mid-Dipartiment.  Mhux possibli li din l-istatistika tinżamm dwar it-talbiet ta' l-impjegati tal-Gvern u dawk Parastatali li jitħallsu direttament mill-entita` konċernata.

Il-liġi tipprovdi dritt għall-benefiċċju għal waqt il-mard għal perjodu ta' sitt xhur li sussegwentament jista' jiġġedded.  Għaldaqstant l-istatistika dwar il-benefiċċjarju ma tinżammx fuq sena kalendarja, iżda tagħlaq fl-aħħar ta' Ġunju biex tkun tista` tirrifletti wkoll dawk li kienu bdew l-inkapaċita` tagħhom f'xi żmien matul is-sena ta' qabel.  L-informazzjoni mitluba tkun tista` tingħata lejn l-aħħar ta' Lulju.

QRATI - MULTI

11382.  L-ONOR.  AUSTIN GATT staqsa lill-Ministru tal-Ġustizzja:    Jista' l-Ministru jgħid kemm kien l-ammont ta' multi imposti mill-qrati li kien għad baqa' jinġabru fl-aħħar ta' Diċembru 1997?

  ONOR.  GAVIN GULIA: Ninforma lill-Onor. Interpellant li l-ammont ta' multi mhux imħallsa sa l-aħħar ta' Diċembru, 1997 kien kif indikat hawn taħt:-

Traffiku u Edukazzjoni........LM 1,392,828 (LM 586,666 minnhom huma preskritti)

Notarili......................LM       423

Qorti Kriminali...............LM   581,138

Qorti Pulizija Gudizzjarja....LM   915,018

Total:........................LM 2,889,407

IMPJIEGI  

11383.  L-ONOR.  AUSTIN GATT staqsa lill-Prim Ministru:    B'riferenza għall-perijodu 1 ta' Lulju, 1997 sal-31 ta' Diċembru, 1997, jista' l-Prim Ministru jgħid kemm ġew impjegati persuni: (a) b'kuntratt indefinit; (b) b'kuntratt definit; (ċ) on casual basis; (d) konsulenti; u (e) kemm ingħataw transfers fid-dikasteru li għalih hu responsabbli, inkluż segretarjati parlamentari, jekk hemm, entitajiet statutorji indipendenti, entitajiet u kumpanniji li jaqgħu taħt il-kontroll effettiv tal-Gvern jew li fihom il-Gvern għandu mill-anqas nofs l-ishma direttament jew indirettament u mal-kunsilli lokali?  Jista' l-Ministru jagħti l-informazzjoni skond il-Ministeru, dipartiment jew enti kkonċernata u jindika l-grad li fiha ġew impjegati l-persuni indikati minnu u fil-każ tal-persuni indikati taħt (b) u (ċ) jpoġġi fuq il-Mejda tal-Kamra kopja tal-kuntratt relattiv?

  ONOR.  ALFRED SANT: Tweġiba tingħata f'xi seduta oħra.

IMPJIEGI  

11384.  L-ONOR.  AUSTIN GATT staqsa lill-Vici Prim Ministru, Ministru għall-Affarijiet Barranin u ta' l-Ambjent.:    B'riferenza għall-perijodu 1 ta' Lulju, 1997 sal-31 ta' Diċembru, 1997, jista' l-Viċi Prim Ministru jgħid kemm ġew impjegati persuni: (a) b'kuntratt indefinit; (b) b'kuntratt definit; (ċ) on casual basis; (d) konsulenti; u (e) kemm ingħataw transfers fid-dikasteru li għalih hu responsabbli, inkluż segretarjati parlamentari, jekk hemm, entitajiet statutorji indipendenti, entitajiet u kumpanniji li jaqgħu taħt il-kontroll effettiv tal-Gvern jew li fihom il-Gvern għandu mill-anqas nofs l-ishma direttament jew indirettament u mal-kunsilli lokali?  Jista' l-Ministru jagħti l-informazzjoni skond il-Ministeru, dipartiment jew enti kkonċernata u jindika l-grad li fiha ġew impjegati l-persuni indikati minnu u fil-każ tal-persuni indikati taħt (b) u (ċ) jpoġġi fuq il-Mejda tal-Kamra kopja tal-kuntratt relattiv?

  ONOR.  GEORGE VELLA: Bejn l-1 ta' Lulju 1997 u l-31 ta' Diċembru 1997, fil-Ministeru tiegħi ġew

(a)
IMPJEGATI B'KUNTRATT INDEFINIT


10 persuni ma' l-Awtorita' ta' l-Ippjanar, 
imqassmin hekk:

-
9 Enforcement Officers, u

-
1 Planning Officer.


Fil-qasam ta' l-Affarijiet Barranin, kien hemm il-ħatra ta' tliet `First Secretaries' fis-Servizz Diplomatiku minn fost daqstant uffiċċjali pubbliċi, li tnejn minnhom kienu mill-qasam Edukattiv u waħda mill-qasam Legali.


Fid-Dipartiment għall-Ħarsien ta' l-Ambjent, inħatru żewġ Environment Officers minn fost uffiċċjali pubbliċi li kienu jaħdmu fid-Dipartiment tas-Sanita'.

(b)
IMPJEGATI B'KUNTRATT DEFINIT


-
3 persuni full time bħala Secretarial Assistants ma' l-Awtorita' ta' l-Ippjanar, u


-
5 persuni part time bħala Ammonia Printer (1) u 4 Secretarial Assistants, ilkoll ma' l-Awtorita' ta' l-Ippjanar.

(c)
IMPJEGATI KAŻWALI


Trasferiment lejn il-Ministeru ta' l-Affarijiet Barranin ta' Tajpista Każwali waħda.

(d)
KONSULENTI IMPJEGATI


Ma kien hemm l-ebda impieg ta' konsulent mal-Ministeru f'dan il-perijodu.

(e)
IMPJEGATI TRASFERITI BARRA MILL-MINISTERU


-
Senior Principal (mad-Dipartiment tal-Kummerċ)


-
2 Skrivani (1 mad-Dipartiment tas-Sigurta' Soċjali, u l-ieħor mat-Teżor)


-
Senior Tradesman (mad-Dipartiment ta' l-Agrikoltura)


-
General Hand (mal-Qorti)


Kien hemm ukoll it-trasferiment ta' uffiċċjal pubbliku li kien skadielu il-kuntratt li kellu bħala Direttur.  Dan mar fid-Dipartiment tax-Xogħol.

IMPJIEGI  

11385.  L-ONOR.  AUSTIN GATT staqsa lill-Ministru tal-Finanzi u Kummerċ:    B'riferenza għall-perijodu 1 ta' Lulju, 1997 sal-31 ta' Diċembru, 1997, jista' l-Ministru jgħid kemm ġew impjegati persuni: (a) b'kuntratt indefinit; (b) b'kuntratt definit; (ċ) on casual basis; (d) konsulenti; u (e) kemm ingħataw transfers fid-dikasteru li għalih hu responsabbli, inkluż segretarjati parlamentari, jekk hemm, entitajiet statutorji indipendenti, entitajiet u kumpanniji li jaqgħu taħt il-kontroll effettiv tal-Gvern jew li fihom il-Gvern għandu mill-anqas nofs l-ishma direttament jew indirettament u mal-kunsilli lokali?  Jista' l-Ministru jagħti l-informazzjoni skond il-Ministeru, dipartiment jew enti kkonċernata u jindika l-grad li fiha ġew impjegati l-persuni indikati minnu u fil-każ tal-persuni indikati taħt (b) u (ċ) jpoġġi fuq il-Mejda tal-Kamra kopja tal-kuntratt relattiv?

  ONOR.  LEO BRINCAT: It-tagħrif mitlub tpoġġa fuq il-Mejda tal-Kamra.aktar kmieni f'din is-seduta.

IMPJIEGI  

11386.  L-ONOR.  AUSTIN GATT staqsa lill-Ministru ta' l-Edukazzjoni u Kultura Nazzjonali:    B'riferenza għall-perijodu 1 ta' Lulju, 1997 sal-31 ta' Diċembru, 1997, jista' l-Ministru jgħid kemm ġew impjegati persuni: (a) b'kuntratt indefinit; (b) b'kuntratt definit; (ċ)on casual basis; (d) konsulenti; u (e) kemm ingħataw transfers fid-dikasteru li għalih hu responsabbli, inkluż segretarjati parlamentari, jekk hemm, entitajiet statutorji indipendenti, entitajiet u kumpanniji li jaqgħu taħt il-kontroll effettiv tal-Gvern jew li fihom il-Gvern għandu mill-anqas nofs l-ishma direttament jew indirettament u mal-kunsilli lokali?  Jista' l-Ministru jagħti l-informazzjoni skond il-Ministeru, dipartiment jew enti kkonċernata u jindika l-grad li fiha ġew impjegati l-persuni indikati minnu u fil-każ tal-persuni indikati taħt (b) u (ċ) jpoġġi fuq il-Mejda tal-Kamra kopja tal-kuntratt relattiv?

  ONOR.  EVARIST BARTOLO: Tweġiba tingħata f'xi seduta oħra

IMPJIEGI  

11387.  L-ONOR.  AUSTIN GATT staqsa lill-Ministru tal-Ġustizzja:    B'riferenza għall-perijodu 1 ta' Lulju, 1997 sal-31 ta' Diċembru, 1997, jista' l-Ministru jgħid kemm ġew impjegati persuni: (a) b'kuntratt indefinit; (b) b'kuntratt definit; (ċ) on casual basis; (d) konsulenti; u (e) kemm ingħataw transfers fid-dikasteru li għalih hu responsabbli, inkluż segretarjati parlamentari, jekk hemm, entitajiet statutorji indipendenti, entitajiet u kumpanniji li jaqgħu taħt il-kontroll effettiv tal-Gvern jew li fihom il-Gvern għandu mill-anqas nofs l-ishma direttament jew indirettament u mal-kunsilli lokali?  Jista' l-Ministru jagħti l-informazzjoni skond il-Ministeru, dipartiment jew enti kkonċernata u jindika l-grad li fiha ġew impjegati l-persuni indikati minnu u fil-każ tal-persuni indikati taħt (b) u (ċ) jpoġġi fuq il-Mejda tal-Kamra kopja tal-kuntratt relattiv?

  ONOR.  GAVIN GULIA: L-informazzjoni mitluba skond il-mistoqsija hija din:-

a) Ħadd ma ġie ngaġġat b'kuntratt indefinit
b) Persuna waħda ġiet ingaġġata bħala konsulent fil-Ministeru b'kuntratt definit

c) Persuna waħda ġiet ingaġġata fuq bażi temporanja fl-Uffiċċju ta' l-Avukat Ġenerali bħala Graduate Trainee
d) (ara (b))

e) Fil-perjodu msemmi saru transfers mill-Ministeru u d-dipartimenti/Kummissjonijiet:

Ministeru
Transfer wieħed

Qrati tal-Ġustizzja
9 impjegati trasferiti

Kunsilli Lokali
2 transfers

Nutar tal-Gvern
Transfer wieħed

Reġistru ta' l-Artijiet
Transfer wieħed

Reġistru Pubbliku
Transfer wieħed

Kummissjoni Permanenti għar-Riforma tal-Liġi
Transfer wieħed

Kopja tal-kuntratt ta' Konsulent li kien impjegat fil-Ministeru  tpoġġiet fuq il-Mejda tal-Kamra .
ŻEJTUN - TRIQ ID-DEJMA

11525.  L-ONOR.  CARMELO ABELA staqsa lill-Ministru tax-Xogħlijiet Pubbliċi u Kostruzzjoni:    Jista' l-Ministru jgħid jekk inħarġitx it-tender sabiex Triq id-Dejma, fiż-Żejtun tiġi mibnija u rranġata?  Jekk le, meta hemm il-ħsieb li toħroġ?  Jekk iva, meta se jibda x-xogħol?

  ONOR.  CHARLES BUHAGIAR: Għadha ma ħarġitx tender biex tiġi mibnija u rranġata Triq id-Dejma ż-Żejtun.

Ix-xogħol f'din it-triq jiġi programmat skond il-prijoritajiet li jkollu quddiemu d-Dipartiment.

WIED IL-GĦAJN/MARSAXLOKK/ B'BUGIA - PROĠETTI

11526.  L-ONOR.  CARMELO ABELA staqsa lill-Ministru tax-Xogħlijiet Pubbliċi u Kostruzzjoni:    Jista' l-Ministru jgħid jekk hemmx il-ħsieb li Triq Philip De Vendome, Triq is-Sikka, Triq Thomas Ashby, Triq ir-Ridott, Triq is-Sibbien u toroq oħra fl-inħawi ta' dawn humiex se jkunu nklużi fix-xogħol  li se jsir fil-proġett li hemm għal Wied il-Għajn, Marsaxlokk u Birżebbugia?  Jekk le, meta hemm il-ħsieb li dawn it-toroq isiru minħabba li jinsabu fi stat diżastruż u perikoluż speċjalment meta tagħmel ix-xita?

  ONOR.  CHARLES BUHAGIAR: Ix-xogħol meħtieġ f'dawn it-toroq qed jiġi kkunsidrat biex ikun ikkordinat fil-proġett li qed iniedi l-Gvern fiz-zoni turistiċi.

SERVIZZ ĊIVILI - GRADWATI

11549.  L-ONOR.  CHRIS CARDONA staqsa lill-Prim Ministru:    Jista' l-Prim Ministru jgħid kemm hemm gradwati fis-Servizz Ċivili?  Liema grad qed jokkupaw?

  ONOR.  ALFRED SANT: Lista li turi n-numru ta' mpjegati gradwati fil-gradi tas-Servizz Ġenerali tas-Servizz Pubbliku.  tpoġġiet fuq il-Mejda tal-Kamra. Naturalment din il-lista ma tinkludix lil dawk l-impjegati li ma jkunux infurmaw lill-Management and Personnel Office li għandhom grad Universitarju.

Informazzjoni dwar in-numru ta' gradwati fil-gradi l-oħra tas-Servizz Pubbliku ma tinżammx b'mod ċentrali u biex tinġabar irid isir eżerċizzju madwar is-Servizz Pubbliku kollu.

IMPJIEGI - IMPJEGATI ĠODDA

11550.  L-ONOR.  CHRIS CARDONA staqsa lill-Ministru għat-Trasport u Portijiet:    Jista' l-Ministru jgħid:  a) mill-1 ta' Jannar 1988 sat-30 ta' Settembru 1996, kemm ġew impjegati nies ġodda f'kull korporazzjoni pubblika, korpi parastatali, azjenda, awtorita' governattiva u entitajiet oħra tal-gvern li jaqgħu taħt il-Ministeru tiegħu (xahar b'xahar); b) fil-breakdown li jagħti għal kull waħda minn dawn separatament, jgħid f'liema gradi ġew impjegati u x'tip ta' xogħol qed jagħmlu; c) jekk dawn il-ħaddiema mpjegati humiex impjegati b'mod permanenti jew għal żmien definit; u d) minn liema lokalitajiet huma l-persuni mpjegati, dejjem separatament għal kull entita'?

  ONOR.  JOE DEBONO GRECH:   L-informazzjoni mitluba mill-Onor. Interpellant qegħda tinġabar u tingħata f'xi seduta oħra.

IMPJIEGI - IMPJEGATI ĠODDA

11551.  L-ONOR.  CHRIS CARDONA staqsa lill-Ministru tax-Xogħlijiet Pubbliċi u Kostruzzjoni:    Jista' l-Ministru jgħid:  a) mill-1 ta' Jannar 1988 sat-30 ta' Settembru 1996, kemm ġew impjegati nies ġodda f'kull korporazzjoni pubblika, korpi parastatali, azjenda, awtorita' governattiva u entitajiet oħra tal-gvern li jaqgħu taħt il-Ministeru tiegħu (xahar b'xahar); b) fil-breakdown li jagħti għal kull waħda minn dawn separatament, jgħid f'liema gradi ġew impjegati u x'tip ta' xogħol qed jagħmlu; c) jekk dawn il-ħaddiema mpjegati humiex impjegati b'mod permanenti jew għal żmien definit; u d) minn liema lokalitajiet huma l-persuni mpjegati, dejjem separatament għal kull entita'?

  ONOR.  CHARLES BUHAGIAR: Tweġiba tingħata f'xi seduta oħra

IMPJIEGI - IMPJEGATI ĠODDA

11552.  L-ONOR.  CHRIS CARDONA staqsa lill-Ministru tas-Saħħa, Kura ta' l-Anzjani u Affarijiet tal-Familja:    Jista' l-Ministru jgħid:  a) mill-1 ta' Jannar 1988 sat-30 ta' Settembru 1996, kemm ġew impjegati nies ġodda f'kull korporazzjoni pubblika, korpi parastatali, azjenda, awtorita' governattiva u entitajiet oħra tal-gvern li jaqgħu taħt il-Ministeru tiegħu (xahar b'xahar); b) fil-breakdown li jagħti għal kull waħda minn dawn separatament jgħid f'liema gradi ġew impjegati u x'tip ta' xogħol qed jagħmlu; c) jekk dawn il-ħaddiema mpjegati humiex impjegati b'mod permanenti jew għal żmien definit; u d) minn liema lokalitajiet huma l-persuni mpjegati, dejjem separatament għal kull entita'?

  ONOR.  MICHAEL FARRUGIA: L-informazzjoni mitluba tpoġġiet fuq il-Mejda tal-Kamra.aktar kmieni f'din is-Seduta.

IMPJIEGI - IMPJEGATI ĠODDA

11553.  L-ONOR.  CHRIS CARDONA staqsa lill-Ministru tal-Ħarsien Soċjali:    Jista' l-Ministru jgħid:  a) mill-1 ta' Jannar 1988 sat-30 ta' Settembru 1996, kemm ġew impjegati nies ġodda f'kull korporazzjoni pubblika, korpi parastatali, azjenda, awtorita' governattiva u entitajiet oħra tal-gvern li jaqgħu taħt il-Ministeru tiegħu (xahar b'xahar); b) fil-breakdown li jagħti għal kull waħda minn dawn separatament jgħid f'liema gradi ġew impjegati u x'tip ta' xogħol qed jagħmlu; c) jekk dawn il-ħaddiema mpjegati humiex impjegati b'mod permanti jew għal żmien definit; u d) minn liema lokalitajiet huma l-persuni mpjegati, dejjem separatament għal kull entita'?

  ONOR.  EDWIN GRECH: Nagħti tweġiba f'xi seduta oħra.

IMPJIEGI - IMPJEGATI ĠODDA

11554.  L-ONOR.  CHRIS CARDONA staqsa lill-Ministru tad-Djar u Kunsilli Lokali:    Jista' l-Ministru jgħid:  a) mill-1 ta' Jannar 1988 sat-30 ta' Settembru 1996, kemm ġew impjegati nies ġodda f'kull korporazzjoni pubblika, korpi parastatali, azjenda, awtorita' governattiva u entitajiet oħra tal-gvern li jaqgħu taħt il-Ministeru tiegħu (xahar b'xahar); b) fil-breakdown li jagħti għal kull waħda minn dawn separatament jgħid f'liema gradi ġew impjegati u x'tip ta' xogħol qed jagħmlu; c) jekk dawn il-ħaddiema mpjegati humiex impjegati b'mod permanenti jew għal żmien definit; u d) minn liema lokalitajiet huma l-persuni mpjegati, dejjem separatament għal kull entita'?

  ONOR.  ALFRED PORTELLI: L-informazzjoni mitluba.tpoġġiet fuq il-Mejda tal-Kamra aktar kmieni f'din is-seduta.

EDUKAZZJONI - IMPJEGATI FUQ LIGHT DUTIES

11577.  L-ONOR.  HELEN D'AMATO staqsiet lill-Ministru ta' l-Edukazzjoni u Kultura Nazzjonali:    Jista' l-Ministru jgħid kemm hemm impjegati (dipartiment b'dipartiment) li huma ċċertifikati li jagħmlu light duties: (a) fid-Diviżjoni ta' l-Edukazzjoni; (b) fl-Universita'; (ċ) fid-Dipartiment tas-Saħħa; (d) fid-Dipartiment taż-Żgħażagħ u Sport; (e) fid-Dipartiment tal-Libreriji; u (f) fid-Dipartiment tal-Mużewijiet?

  Kemm minn dawn il-ħaddiema huma ċċertifikati: (a) minn speċjalisti tad-Dipartiment tas-Saħħa; u (b) kemm minn speċjalisti privati?

  ONOR.  EVARIST BARTOLO: Tweġiba tingħata f'xi seduta oħra

SKEJJEL TA' L-ISTAT - MANTENIMENT

11578.  L-ONOR.  HELEN D'AMATO staqsiet lill-Ministru ta' l-Edukazzjoni u Kultura Nazzjonali:    Jista' l-Ministru jagħti rendikont ta' flus li ngħataw lill-kunsill lokali, kunsill kunsill, bħala parti mill-ftehim li kien hemm bejn id-Diviżjoni ta' l-Edukazzjoni u l-kunsill lokali dwar il-manteniment fl-iskejjel tal-gvern fis-sajf li għadda?  Kemm minn dawn il-flus kienu ħlasijiet għal xogħlijiet li saru fl-iskejjel, kemm minnhom bħala kummissjoni għall-kunsill u kemm bħala ħlas għall-Works Manager?

  ONOR.  EVARIST BARTOLO: Ix-xogħlijiet li saru s-sajf li għadda fl-iskejjel bħala parti mill-ftehim bejn id-Diviżjoni ta' l-Edukazzjoni u l-Kunsilli Lokali, kienu jinvolvu 28 skola u s'issa ntefqet is-somma ta' LM331,561.60.

L-informazzjoni li talbet l-Onor. Interpellant tpoġġiet fuq il-Mejda tal-Kamra għall-qari.

Dokument A jagħti l-informazzjoni skola skola u Dokument B jagħti l-informazzjoni Kunsill Kunsill.

L-informazzjoni dwar kemm tħallsu l-Works Managers ma tistax tingħata għax dawn tħallsu mill-Kunsilli Lokali.

Il-figuri kkwotati fit-tweġiba huma dawk imħallsa.  Hemm ammonti oħrajn (madwar Lm253,786) li għadhom pendenti minħabba:  (a)  jew ix-xogħlijiet għadhom mhux kompluti;  (b) jew spiċċaw ix-xogħlijiet, iżda mhux għas-sodisfazzjoni tat-tekniċi tad-Diviżjoni tal-Edukazzjoni;  (c) il-kontijiet qed jiġu nvestigati.

SKEJJEL - ASSENTEIŻMU

11579.  L-ONOR.  HELEN D'AMATO staqsiet lill-Ministru ta' l-Edukazzjoni u Kultura Nazzjonali:    Jista' l-Ministru jgħid jekk fid-Diviżjoni ta' l-Edukazzjoni teżistix statistika dwar kemm studenti jfallu l-iskola għall-ebda raġuni valida jew inkella jaħarbu waqt il-ħin ta' l-iskola?

  Jekk teżisti xi statistika dwar truancy, jista'l-Ministru jgħid kemm kien hemm tfal li kienu truant matul Ottubru, Novembru u Diċembru, 1997 xahar b'xahar?  Kemm kienu subien u kemm kienu bniet u minn liema skejjel kienu?  Jekk din l-istatistika ma teżistix, jaqbel il-Ministru li għandha tibda tiġi rreġistrata u miżmuma?

  ONOR.  EVARIST BARTOLO: Fl-Education Welfare Unit tinżamm statistika tal-ġenituri li jittellgħu l-Qorti kull xahar talli jonqsu li jibgħatu l-uliedhom l-iskola regolarment.

Fil-Unit ma tinżamm l-ebda statistika dwar truancy.

Iva, naqbel ma' l-Onor. Interpellant li għandna nżommu din it-tip ta' statistika u nemmen li hija possibbli u l-aktar bil-mezzi teknoloġiċi tal-lum.  Aktar milli sepmliċement inżommu din l-istatistika hemm bżonn ukoll li dan it-tagħrif jintuża biex juri x'hemm bżonn jinbidel fl-iskejjel u fis-sistema edukattiva lokali.

SKEJJEL  

11580.  L-ONOR.  HELEN D'AMATO staqsiet lill-Ministru ta' l-Edukazzjoni u Kultura Nazzjonali:    Barra l-iskola ta' Santa Luċija, jista' l-Ministru jgħid kemm hemm skejjel ġodda li qed jinbnew bħalissa?

  ONOR.  EVARIST BARTOLO: B'ħalissa m'hemm l-ebda skola li qed tinbena barra dik ta' Santa Luċija.  Iżda nistieden lill-Onor. Interpellant iżżur il-ħafna skejjel primarji u sekondarji li fihom sar ħafna xogħol ta' manutenzjoni u li kien ilhom is-snin żdingati u abbandunati.

AIR MALTA - AUDITED FINANCIAL STATEMENT

11598.  L-ONOR.  TONIO BORG staqsa lill-Ministru tal-Finanzi u Kummerċ:    Jista' l-Ministru jikkonferma li l-Air Malta għadha ma ddepożitatx mar-Reġistru tal-Kumpanniji, l-audited financial statement għas-sena 1995/96?  Jekk ġew depożitati, meta ġara dan?

  ONOR.  LEO BRINCAT: Nixtieq ngħarraf lill-Onor. Membru li s'issa l-Air Malta għadha ma ddepożitatx mar-Reġistru tal-Kumpanniji l-audited financial statements għas-snin 1995 u 1996.

AIR MALTA - AUDITED FINANCIAL STATEMENT
11599.  L-ONOR.  TONIO BORG staqsa lill-Ministru tat-Turiżmu u s-Self-Employed:    Jista' l-Ministru jikkonferma li l-Air Malta għadha ma ddepożitatx mar-Reġistru tal-Kumpanniji l-audited financial statements għas-sena 1995/96?  Jekk ġew depożitati meta ġara dan?

  ONOR.  KARMENU VELLA: Risposta tingħata f'xi seduta oħra.

AIR MALTA - RAPPORT ANNWALI/FINANCIAL STATEMENTS
11600.  L-ONOR.  TONIO BORG staqsa lill-Ministru tat-Turiżmu u s-Self-Employed:    Jista' l-Ministru jgħid x'saru mill-kopji oriġinali tar-rapport annwali u financial statements ta' l-Air Malta għas-sena 1995/96 iffirmati miċ-Chairman Joseph Tabone?

  Kemm-il kopja ġew stampati u x'kienet l-ispiża?

  ONOR.  KARMENU VELLA: Risposta tingħata f'xi seduta oħra.

PULIZIJA - REATI

11601.  L-ONOR.  TONIO BORG staqsa lill-Prim Ministru:    Jista' l-Prim Ministru jgħid kemm kien in-numru ta' reati reġistrati mill-Pulizija fix-xahar ta' Diċembru 1997?  Kemm minn dawn ir-reati kienu: (i) serq; (ii) reati sesswali; (iii) reati vjolenti kontra persuna; (iv) frodi; (v) hold ups; u (vi) urban theft?

  ONOR.  ALFRED SANT: Ninsab infurmat illi n-numru ta' reati rrappurtati lill-Pulizija fix-xahar ta' Diċembru, 1997, kien ta' 1106.

Dwar in-numru ta' r-reati speċifikati mill-Onor. Interpellant, ninsab infurmat li fl-istess perijodu dawn kienu kif ġej : -

serq                                 592

offizi sesswali                        2

reati vjolenti kontra l-persuna       49

frodi                                 45

'hold ups'                             6

serq minn zoni residenzjali          327

KUMMISSJONI DWAR L-INVESTIGAZZJONI TA' INĠUSTIZZJI  

11633.  L-ONOR.  CARMELO ABELA staqsa lill-Prim Ministru:    Jista' l-Prim Ministru jgħid kemm mir-rikorsi magħmula lill-Kummissjoni dwar l-Investigazzjoni ta' Inġustizzji, kemm damet imwaqqfa, kienu jirrigwardaw promozzjonijiet fl-impjieg mal-Gvern?  Kemm minn dawn ġew mogħtija raġun?  Kemm fil-fatt minn dawn ir-rakkmandazzjonijiet ġew implimentati?

  ONOR.  ALFRED SANT: L-informazzjoni   mitluba  qegħda  tinġabar   u   tweġiba tingħata f'xi seduta oħra.

UNIVERSITA' - KORS TAL-MASTERS FIL-PSIKOLOĠIJA

11642.  L-ONOR.  TONIO BORG staqsa lill-Ministru ta' l-Edukazzjoni u Kultura Nazzjonali:    Jista' l-Ministru jgħid għaliex, skond rapporti li dehru fil-gazzetti, fil-kors tal-Masters fil-Psikoloġija ġie ntrodott in-numerus clausus u l-ewwel disa' postijiet minn 12 jinżammu biss għall-impjegati tal-Gvern?

  ONOR.  EVARIST BARTOLO: Għall-ewwel parti tal-mistoqsija l-Onor. Membru huwa mitlub jirreferi għar-risposta għall-mistoqsija parlamentari numru 11074 mogħtija f'seduta 173.

Fir-rigward tat-tieni parti, wieħed irid iżomm f'moħħu l-bżonn kbir u mmedjat ta' psikologi fil-qasam ta' l-edukazzjoni, saħħa u servizzi soċjali.  Kemm hemm tfal fl-iskejjel li għandhom problemi li psikologi ta' l-edukazzjoni biss jistgħu jgħinuhom.  Kemm hemm pazjenti fl-Ispar Monte Carmeli u f'istituzzjonijiet simili oħra li għandhom tant bżonn l-għajnuna ta' psikologi kliniċi.  Tant ieħor insibu familji mkissra, tfal u żgħażagħ abbandunati u abbużati fil-qasam tal-welfare li tant għandhom bżonn l-għajnuna ta' counselling psychologists.  Illum tista' tgħid li d-dipartimenti kollha tal-gvern japprezzaw ir-rwol importanti tal-psikologu u, fejn jixraq, dawn iridu jħarrġu n-nies tagħhom sabiex kull ċittadin jingħata servizz aħjar u aktar professjonali.

PULIZIJA - PERSUNI TA' NAZZJONALITA' BARRANIJA JAĦDMU BLA PERMESS

11643.  L-ONOR.  TONIO BORG staqsa lill-Prim Ministru:    Jista' l-Prim Ministru jgħid kemm-il persuna ttellgħet il-Qorti u  ġiet akkużata li mpjegat persuni ta' nazzjonalita' barranija bla permess?

  ONOR.  ALFRED SANT: Tweġiba tingħata f'xi seduta oħra.

MINISTERU TAL-BIEDJA - DELEGAZZJONI LEJN IL-LIBJA

11664.  L-ONOR.  ĊENSU GALEA staqsa lill-Ministru tal-Biedja u Sajd:    Jista' l-Ministru jagħti tagħrif dwar kemm-il delegazzjoni Maltija mill-Ministeru tal-Biedja marret il-Libja skond il-protokoll bejn iż-żewġ pajjiżi jew xi forma oħra fil-perijodu 1.11.96 - 19.1.98?

  Minn min kienet magħmula kull waħda minn dawn id-delegazzjonijiet?  F'liema dipartimenti governattivi jaħdmu dawk li marru fuq dawn id-delegazzjonijiet?

  Kemm minn dawn l-applikazzjonijiet ġew reċiprokati minn delegazzjonijiet tal-Libja f'Malta?  Min kienu dawk li ffurmaw parti minn dawn id-delegazzjonijiet?

  ONOR.  NOEL FARRUGIA: Tweġiba tingħata f'xi seduta oħra

BARRIERI - TFIGĦ TA' BLAT

11665.  L-ONOR.  ĊENSU GALEA staqsa lill-Vici Prim Ministru, Ministru għall-Affarijiet Barranin u ta' l-Ambjent.:    Jista' l-Viċi Prim Ministru jwieġeb il-mistoqsija parlamentari numru 11366 li oriġinarjment saret lill-Ministru għax-Xogħlijiet Pubbliċi u Kostruzzjoni u ċioe' jista' l-Viċi Prim Ministru jagħti tagħrif dwar kemm hu n-numru ta' barrieri li talbu permess biex fihom ikun jista' jintefa' materjal ta' qtugħ ta' blat eċċ?

  Kemm minn dawn il-barrieri fil-fatt ingħataw permess li jaċċettaw dan il-materjal?  F'liema nħawi ta' Malta u Għawdex jinsabu dawn il-barrieri?

  ONOR.  GEORGE VELLA: Sal-ġurnata tal-lum saru tliet applikazzjonijiet għall-permessi ta' l-iżvilupp u żewġ applikazzjonijiet għall-liċenzja għall-irdim fil-barrieri.

L-Awtorita' ta' l-Ippjanar sa issa approvat żewġ permessi ta' l-iżvilupp għall-irdim f'barrieri u tat kunsens għall-liċenzja għall-irdim f'barriera li minnha qegħda tiġi estratta l-ġebla.

Il-permessi ta' l-iżvilupp inħarġu fil-limiti ta' Kerċem u fil-limiti ta' l-Għarb.  Il-kunsens għall-liċenzja għall-irdim ingħata għall-barriera fil-limiti ta' l-Imqabba.

Saret talba oħra għal liċenzja f'barriera fil-limiti ta' l-Imġarr għal irdim ta' skart inert li jibqa mir-riċiklaġġ ta' skart.

SKEJJEL - TFAL BI BŻONNIJIET SPEĊJALI

11673.  L-ONOR.  LAWRENCE GONZI staqsa lill-Ministru ta' l-Edukazzjoni u Kultura Nazzjonali:    Peress li f'Mejju 1997 il-Ministru ġie rrapportat li qal li se jitwaqqaf kumitat li jiddeċiedi f'liema skola jmorru t-tfal bi ħteġijiet speċjali u t-tip ta' għajnuna li jkollhom bżonn, jista' l-Ministru jgħid: (a) jekk ġiex imwaqqaf dan il-kumitat u jekk iva, meta; (b) minn min huwa kompost; u (ċ) kemm-il darba ltaqa' u x'sar s'issa?

  ONOR.  EVARIST BARTOLO: Nirreferixxi lill-Onor. Interpellant għat-tweġiba għall-mistoqsija parlamentari numru 11310 mogħtija f'seduta 176.

SKEJJEL - REFURBISHMENT/

UPGRADING PROGRAMME
11674.  L-ONOR.  LAWRENCE GONZI staqsa lill-Ministru ta' l-Edukazzjoni u Kultura Nazzjonali:    Jista' l-Ministru jgħid jekk ir-refurbishment and upgrading programme li għandu l-Ministeru fl-iskejjel tal-Gvern hux qed jingħata każ ta' l-aċċessibbilta' tal-persuni b'diżabilta' f'kull parti ta' l-iskejjel?  Jekk iva, jista' l-Ministru jgħid jekk il-Kummissjoni Nazzjonali Persuni b'Diżabilita' hijiex qegħda tiġi kkonsultata?  X'xogħol sar s'issa f'dan il-qasam f'kull skola fejn qed isir refurbishment u upgrading?

  ONOR.  EVARIST BARTOLO: Nirreferi lill-Onor. Interpellant għat-tweġiba għall-mistoqsija parlamentari numru 11309 mogħtija f'seduta 176.

GĦAQDIET GĦAWDXIN  

11675.  L-ONOR.  LAWRENCE GONZI staqsa lill-Prim Ministru:    Jista' l-Prim Ministru jispjega liema huma dawk l-għaqdiet Għawdxin li se jgawdu mill-Lm20,000 imniżżla fl-ispiża għal Għawdex,  fl-Estimi 1998 taħt item 4274 Funding of Non Government Organisations fil-Programmes and Initiatives?  Jista' l-Prim Ministru jindika wkoll kemm se jkunu allokati flus għal kull għaqda u jagħti spjegazzjoni u kriterji li ntużaw jew se jintużaw fit-tqassim?

  ONOR.  ALFRED SANT: L-Lm20,000 imniżżla fl-ispiża għal Għawdex, fl-Estimi 1998 taħt item 4274 Funding of Non Government Organisationsil-Programess and Initiatives jiġu allokati wara li ssir sejħa għall-applikazzjonijiet.  Kull Għaqda Għawdxija mhix governattiva tista tgawdi minn din l-iskema dment li tikkonforma mal-kundizzjonijiet imnizzla fl-applikazzjoni.  L-ammonti mogħtija jiġu stabbiliti mill-Kumitat ad hoc li jiġi appuntat kull sena mis-Segretarjat Parlamentari ghal Għawdex u jiddependu primarjament fuq l-iskop u fuq in-numru ta' l-għaqdiet li japplikaw.  L-iskop ta' din l-iskema huwa li tingħata għajnuna lill dawk l-organizazzjonijiet li jaħdmu għat-tisħiħ tat-tessur soċjali f'Għawdex.

Fl-1997 kien hemm 42 għaqda li bbenefikaw minn din l-iskema fosthom għaqdiet taż-żgħażagħ, għaqdiet għal persuni b'diżabilita, għaqdiet kulturali u fergħat tal-MUSEUM.

B'kollox dawn l-għaqdiet ħadu Lm 20 900.

MINISTERU TAL-ĦARSIEN SOĊJALI - ITEM 4070

11676.  L-ONOR.  LAWRENCE GONZI staqsa lill-Ministru tal-Ħarsien Soċjali:    Jista' l-Ministru jispjega lil liema għaqdiet se jitqassmu l-Lm400,000 li jidhru taħt item 4070 dwar subsidies to Private Institutions tal-Programmes and Initiatives tal-Ministeru għall-Ħarsien Soċjali?

  Jista' l-Ministru jindika wkoll kull għaqda kemm se tieħu f'sussidju u x'inhuma l-kriterji li fuqhom isir dan it-tqassim?

  Jista' l-Ministru jikkonferma jekk dawn is-sussidji humiex għal għaqdiet Maltin biss jew inkella jkoprux għaqdiet Għawdxin?

  ONOR.  EDWIN GRECH: Nagħti risposta f'xi seduta oħra.

MINISTERU TAT-TURIŻMU - RAPPORTI

11679.  L-ONOR.  ĊENSU GALEA staqsa lill-Ministru tat-Turiżmu u s-Self-Employed:    Jista' l-Ministru jagħti tagħrif dwar kemm-il rapport ġie kkummissjonat mill-Ministeru tiegħu fil-perijodu 1/11/96 - 28/1/98 fuq xogħol jew problemi li jaqgħu taħt ir-responsabbilta' tiegħu?

  Liema minn dawn ir-rapporti ġew iffinalizzati?

  Liema ġew ippubblikati?

  Min għamel dawn ir-rapporti individwalment li ġew ippubblikati?

  X'wassal biex uħud mir-rapporti ma jiġux published?  Min għamilhom?

   ONOR.  KARMENU VELLA: Fil-periodu msemmi mill-Onor Interpellant ġew ikkummissjonati tlett rapporti mill-Ministeru tat-Turiżmu.  Dawn kienu :-

1.
Strategic Development Plan li sar bil-kontribut ta' Senior Public Officers, l-NTOM u s-settur privat.  Dan ir-rapport ġie ppreżentat lill-għaqdiet fl-aħħar ta' Ottubru 1997.

2.
Strategic Review ta' l-Istitut ta' l-Istudji Turistiċi kummissjonat lill-M.E.U. u għadu mhux ippublikat.

3.
Strategic Review taċ-Ċentru tal-Mediterran għall-Konferenzi ikkummissjonat lill-M.E.U. u għadu mhux ippublikat.

MINISTERU TA' L-AFFARIJIET EKONOMIĊI U TA' L-INDUSTRIJA - RAPPORTI

11680.  L-ONOR.  ĊENSU GALEA staqsa lill-Ministru ta' l-Affarijiet Ekonomiċi u ta' l-Industrija:    Jista' l-Ministru jagħti tagħrif dwar kemm-il rapport ġie kkummissjonat mill-Ministeru tiegħu fil-perijodu 1/11/96 - 28/1/98 fuq xogħol jew problemi li jaqgħu taħt ir-responsabbilta' tal-ministeru tiegħu?

  Liema minn dawn ir-rapporti ġew iffinalizzati?

  Liema kienu ppubblikati?  Jista' l-Ministru jqiegħed fuq il-Mejda tal-Kamra kopja ta' dawn ir-rapporti?

  Min għamel ir-rapporti individwalment li ġew ippubblikati?

  X'wassal biex uħud minn dawn ir-rapporti ma jiġux ippubblikati?

  Min għamilhom?

  Meta fil-fatt se jiġu ppubblikati?

  ONOR.  JOHN ATTARD MONTALTO: L-informazzjoni mitluba għadha qed tinġabar u tingħata f`seduta oħra.

MINISTERU GĦALL-ĦARSIEN SOĊJALI - RAPPORTI

11681.  L-ONOR.  ĊENSU GALEA staqsa lill-Ministru tal-Ħarsien Soċjali:    Jista' l-Mnistru jagħti tagħrif dwar kemm-il rapport ġie kkummissjonat mill-Ministeru tiegħu fil-perijodu 1/11/96 - 28/1/98 fuq xogħol jew problemi li jaqgħu taħt ir-responsabbilta' tal-Ministeru tiegħu?

  Liema minn dawn ir-rapporti ġew finalizzati?  Liema kienu ppubblikati?

  Jista' l-Ministru jqiegħed kopja ta' dawn ir-rapporti fuq il-Mejda tal-Kamra?

  Min għamel ir-rapporti individwalment li ġew ippubblikati?

  X'wassal biex uħud minn dawn ir-rapporti ma jiġux ippubblikati?

  Min għamilhom?

  Meta fil-fatt se jiġu ppubblikati?

  ONOR.  EDWIN GRECH: Fil-perjodu msemmi mill-Onor. Interpellant ġew kummissjonati żewġ rapporti, wieħed kien dwar il-Korporazzjoni tax-Xogħol u Taħriġ u l-ieħor id-Dipartiment tax-Xogħol.  Dawn ir-rapporti ilhom finalizzati.  Infatti diġa' poġġejt kopja ta' dawn ir-rapporti fuq il-Mejda tal-Kamra.  Dak dwar il-Korporazzjoni tax-Xogħol u Taħriġ poġġejtu fuq il-Mejda tal-Kamra fil-5 ta' Mejju 1997, filwaqt li dak dwar id-Dipartiment tax-Xogħol poġġejtu fis-6 ta' Ottubru 1997.  L-Onor. Interpellant ma tantx jidher li attwalment hu partikolarment interessat dwar dawn ir-rapporti biex f'dawn ix-xhur kollha li għaddew lanqas biss indenja ruhu jarhom.

Dwar il-pubblikazzjoni tagħhom, irrid ngħid illi dawn ir-rapporti (li huma estensivi) ma ġewx ipprintjati bħala kotba għal bejgħ mid-Dipartiment ta' l-Informazzjoni iżda kull min hu verament interessat jista' javviċina il-PRO tal-Ministeru tiegħi dwar dan għax għad baqa' diversi kopji tagħhom.  Kopji ta' dawn ir-rapporti kienu ngħataw ukoll lill-istampa.

It-tweġibiet għal mistoqsijiet l-oħra issibhom fir-rapporti stess.

MINISTERU TAS-SAĦĦA, KURA TA' L-ANZJANI U AFFARIJIET TAL-FAMILJA - RAPPORTI

11682.  L-ONOR.  ĊENSU GALEA staqsa lill-Ministru tas-Saħħa, Kura ta' l-Anzjani u Affarijiet tal-Familja:    Jista' l-Ministru jagħti tagħrif dwar kemm-il rapport ġie kkummissjonat mill-Ministeru tiegħu, fil-perijodu 1/11/96 - 28/1/98 fuq xogħol jew problemi li jaqgħu taħt ir-responsabbilta' tal-Ministeru tiegħu?

  Liema minn dawn ir-rapporti ġew iffinalizzati?

  Liema kienu ppubblikati?  Jista' l-Ministru jqiegħed fuq il-Mejda tal-Kamra kopja ta' dawn ir-rapporti?

  Min għamel ir-rapporti individwalment li ġew ippubblikati?

  X'wassal biex uħud mir-rapporti ma jiġux ippubblikati?

  Min għamel ir-rapporti mhux ippubblikati?

  Meta fil-fatt se jiġu ppubblikati?

  ONOR.  MICHAEL FARRUGIA: It-tagħrif mitlub għadu qed jinġabar u r-risposta tingħata f'xi seduta oħra.

IMPJIEGI - UNEMPLOYMENT ASSISTANCE
11700.  L-ONOR.  ANTON TABONE staqsa lill-Ministru tal-Ħarsien Soċjali:    Jista' l-Ministru jgħid kemm kien l-unemployment assistance li ngħata f'Għawdex fl-aħħar ta' Diċembru 1997?

  ONOR.  EDWIN GRECH: L-Unemployment Assistance li ngħata f'Għawdex fl-aħħar ta' Diċembru 1997 kien ta' Lm8,882.05.

CUSTOMER SERVICES DEPARTMENT - POST TA' SUPERVISOR

11701.  L-ONOR.  ANTON TABONE staqsa lill-Prim Ministru:    Jista' l-Prim Ministru jgħid kemm kien in-numru ta' applikanti għall-post ta' Supervisor (Rodent Control) fid-Dipartiment tal-Customer Services fis-Segretarjat Parlamentari għal Għawdex, liema sejħa għall-applikazzjonijiet għalqet fl-14 ta' Novembru 1997?

  ONOR.  ALFRED SANT: In-numru ta' persuni li applikaw biex jimtela' l-post tas-supervisor (Rodent Control) fl-Uffiċċju tas-Saħħa f'Għawdex skond iċ-Ċirkolari PSG nru. 119/97 tat-28 ta' Ottubru 1997 kien ta' għaxra (10)

PULIZIJA - TRASFERIMENTI

11702.  L-ONOR.  ANTON TABONE staqsa lill-Prim Ministru:    Jista' l-Prim Minisru jgħid kemm hu n-numru ta' trasferimenti li saru fil-Korp tal-Pulizija f'Għawdex mit-18 ta' Frar 1997 sal-lum?

  ONOR.  ALFRED SANT: Ninsab infurmat li n-numru ta' trasferimenti li saru fil-Korp tal-Pulizija f'Għawdex bejn it-18 ta' Frar, 1997 u t-30 ta' Jannar, 1998 kien ta' 21, li 17 minnhom kienu ġewwa Għawdex stess.

GĦAWDEX - VOT GĦALL-KUNSILL LOKALI

11703.  L-ONOR.  ANTON TABONE staqsa lill-Ministru tad-Djar u Kunsilli Lokali:    Jista' l-Ministru jgħid kemm kien il-vot allokat għall-Kunsill Lokali f'Għawdex għall-1998/99?

  ONOR.  ALFRED PORTELLI: Ninforma lill-Onorevoli Interpellant li l-allokazzjoni lill-Kunsilli Lokali għas-sena finanzjarja li tagħlaq fil-31 ta'Marżu 1999 għad trid tinħadem biex  tirefletti t-tibdil tal-konfini li għandu jitwettaq f'qasir żmien mill-Kummissjoni Elettorali skond l-Artikolu 3 (3) ta'l-Att ta'l-1993 dwar Kunsilli Lokali.

GĦAWDEX - ITS

11704.  L-ONOR.  ANTON TABONE staqsa lill-Ministru tat-Turiżmu u s-Self Employed:    Jista' l-Ministru jgħid x'korsijiet qegħdin jingħataw bħalissa fl-ITS tal-Qala u x'inhi l-attendenza?

  ONOR.  KARMENU VELLA: L-informazzjoni mitluba mill-Onor Interpellant hija kif ġej:-

Food and Beverage Service - Basic (Part-time) - tmien studenti

Food Preparation and Production - Basic (Part-time) - 12-il student

Food and Beverage Service - Intermediate (Part-time) - seba' studenti

Food Preparation and Production - Intermediate (Part-time) - 12-il student

Maltese and Mediterranean Cookery (Part-time) - 14-il student

Barra minn dawn, 14-il student (Full-time) Għawdxin jattendu ġurnata fil-ġimgħa fiċ-ċentru tal-Qala.

PROĠETT TAĊ-ĊIRKEWWA/MĠARR - TASK FORCE

11705.  L-ONOR.  ANTON TABONE staqsa lill-Prim Ministru:    Jista' l-Prim Ministru jgħid meta ġie ffurmat it-Task Force fuq il-proġett taċ-Ċirkewwa u l-Imġarr u kemm-il darba ltaqa' sal-lum?

  ONOR.  ALFRED SANT: Ninsab   infurmat   li   t-Task  Force   fuq   il-proġett

taċ-Ċirkewwa u l-Imġarr ġie ffurmat fis-7 ta' April 1997.

Infurmat  ukoll  li  minn  dak  iż-żmien  sa  llum,   dan it-Task Force iltaqa għaxar darbiet.

PULIZIJA - RAPPORTI TA' KRIMINALITA'

11723.  L-ONOR.  EDWIN VASSALLO staqsa lill-Prim Ministru:    B'riferenza għall-mistoqsija parlamentari tiegħi numru 10352, jista' l-Prim Ministru jagħti dettalji dwar:  1) kontra min kienu l-każi ta' vjolenza fuq uffiċjali pubbliċi fil-Furjana, f'Tal-Pieta', f'Tas-Sliema, f'Ħaż-Żebbuġ, fiż-Żurrieq, f'Birżebbugia, fil-Ħamrun, fl-Imsida, f'Sta. Venera, f'San Ġiljan, fil-Belt Valletta, f'Wied il-Għajn, fil-Mosta, fis-Siġġiewi u f'Ħal Tarxien?  2)  Jista' l-Prim Ministru jgħid fiex kienu jikkonsistu r-reati kontra s-sigurta' pubblika li ġew irrapportati fir-risposta ta' mistoqsija parlamentari numru 10352, jiġifieri f'Ħal Għaxaq, f'San Ġwann, fin-Naxxar, f'San Pawl il-Baħar, fil-Belt Valletta u fil-Gudja?

  ONOR.  ALFRED SANT: Ninsab infurmat li, b'riferenza għat-Tweġiba dwar Mistoqsija Parlamentari Numru 10352, it-tagħrif mitlub hu kif jidher fit-Tabella li poġġejt fuq il-Mejda tal-Kamra.aktar kmieni f'din is-seduta.

MINISTERU TAX-XOGĦLIJIET - VETTURI IMPRESSED
11724.  L-ONOR.  MICHAEL BONNICI staqsa lill-Ministru tal-Ħarsien Soċjali:    B'riferenza għall-mistoqsija parlamentari numru 10173 dwar vetturi impressed imwieġba mill-Ministru tax-Xogħlijiet Pubbliċi u Kostruzzjoni u għal mistoqsija parlamentari numru 11475 imwieġba mill-Ministru tad-Djar, jista' l-Ministru jispjega dan in-nuqqas ta' kordinament bejn il-Ministri fejn ġara li fil-każ ta' l-ewwel żdiedu 41 vettura impressed filwaqt li fit-tieni każ ġew redundant seba' vetturi impressed?

  Il-persuni li ġew redundant qegħdin jirreġistraw għax-xogħol?

  Sejrin ikunu minn ta' l-ewwel fil-lista f'każ li jkun jenħtieġ l-ingaġġar ta' vetturi impressed?

  ONOR.  EDWIN GRECH: Wara parir tal-Management Systems Unit, kienet ittieħdet deċiżżjoni fl-1995 li jitwaqqaf il-kiri ta' vetturi impressed; u minn Ottubru 1995 'l quddiem, id-Dipartiment tax-Xogħol ma bagħat ebda vetturi ġodda ma Dipartiment tal-Gvern jew parastatali.  Fit-2 ta' Ottubru 1995 kienet inħarġet ukoll Cirkolari mill-Uffiċju tal-Prim Ministru (OPM Circular C 16/95) fejn il-kapijiet ta' Dipartiment intalbu li jirrikorru għal Ministeru tal-Ambjent meta kienu jkunu jinħtieġu jikru vetturi.

Huwa konfermat li f'Jannar 1998 seba (7) vetturi mikrija mad-Dipartiment tal-Bini u Tiswija tad-Djar ġew imqawwfin għaliex ma kienx għad baqa bżonnhom u l-kuntratt ta' kiri tagħhom ma ġiex imġedded.  Hija il-fehma tad-Dipartiment tax-Xogħol, għalhekk,li dawk id-Dipartimenti li jinħtieġu kiri ta' vetturi għandhom jirrikorru għand il-Ministeru tal-Bini u Kostruzzjoni.

L-Onor. Membru qiegħed jirreferi għat-tweġiba mgħotija mill-Onor Ministru tal-Bini u tal-Kostruzzjoni għal Mistoqsija Numru 10173. Din it-tweġiba turi kif dawk il-41 vettura li jingħad li "zdiedu" bejn Novembru 1996 u Ottubru 1997 kienu ittieħdu minn diversi Dipartimenti oħrajn tal-Gvern, skond il-proċedura msemmija qabel.

L-ETC qegħedha tiġi mitluba tikkonferma jekk is-sidien ta' dawn is-seba vetturi li l-kirjiet tagħhom ġew mitmuma ġewx reġistrati.

MINISTERU TAX-XOGĦLIJIET - VETTURI IMPRESSED
11725.  L-ONOR.  MICHAEL BONNICI staqsa lill-Ministru tax-Xogħlijiet Pubbliċi u Kostruzzjoni:    B'riferenza għall-mistoqsija parlamentari numru 10173, jista' l-Ministru jagħtini informazzjoni dwar minn liema lokal ġew impjegati is-sidien tal-vetturi impressed li n-numru tagħhom jammonta għal 41?

  Kemm kienu ilhom jirreġistraw il-vettura għax-xogħol tagħhom is-sidien ta' dawn il-vetturi?

   Kif jinkwadra l-policy tal-Gvern li ma jsirux impjiegi ħlief f'każijiet ta' xogħol konness mas-saħħa pubblika?

  ONOR.  CHARLES BUHAGIAR: Ma ġew impjegati l-ebda vetturi Impressed.  Il-41 vettura Impressed ġew trasferiti kif murija mill-Ministeri/Dipartimenti jew Awtorita.

VETTURI IMPRESSED  

11726.  L-ONOR.  MICHAEL BONNICI staqsa lill-Ministru tal-Ħarsien Soċjali:    Jista' l-Ministru jgħid x'inhi l-policy tal-Gvern dwar il-vetturi impressed u l-impjieg temporanju tagħhom?

  X'kienet il-policy ta' l-amministrazzjoni Nazzjonalista dwar il-vetturi impressed?

  Hemm xi ħsieb li l-Gvern jaddotta l-wegħda elettorali tal-Partit Nazzjonalista li s-sidien tal-vetturi impressed jimpjegahom fuq bażi permanenti mad-dipartimenti kkonċernati?

  ONOR.  EDWIN GRECH: Sa llum il-vetturi impressed dejjem  ġew meqjusa bħala mikrija ma' Dipartimenti tal-Gvern fuq kirjiet ta' tlett xhur li jiġġeddu.  Is-sidien li huma wkoll is-sewwieqa ta' dawn il-vetturi m'humiex impjegaati tal-Gvern.

M'hemm ebda ħsieb li din is-sistema tinbidel.

WSC - METERS TA' L-ILMA

11731.  L-ONOR.  NINU ZAMMIT staqsa lill-Ministru tax-Xogħlijiet Pubbliċi u Kostruzzjoni:    Jista' l-Ministru jgħid kemm-il talba għall-qtugħ ta' meters ta' l-ilma rċeviet il-Water Services Corportation mill-15.11.97 sal-lum?

  Jista' l-Ministru jgħid ukoll l-ammonti ta' kull kategorija ta' konsumaturi li minnhom saret it-talba għall-qlugħ ta' meters?

  ONOR.  CHARLES BUHAGIAR: Il-Korporazzjoni għas-Servizzi ta' l-Ilma tikkonferma li bejn il-15 ta' Novembru 1997 sat-28 ta' Jannar 1998 kien hemm 1231 talba.  Dawn kienu imqassmin skond dawn il-kategoriji:-

Residenzi Domestici                   639

Rziezet                               149

Garaxxijiet/Ħwienet/Boathouses        443

                                    ------

TOTAL                                1231

PETROL/DIESEL  

11732.  L-ONOR.  NINU ZAMMIT staqsa lill-Ministru tal-Finanzi u Kummerċ:    Jista' l-Ministru jgħid għall-perjodu bejn 1.11.97 sa 28.1.98 kemm kien il-konsum lokali tas-segwenti prodotti: (a) petrol (unleaded); (b) petrol (leaded); (ċ) diesel (eskluż dak użat fil-power stations u dak użat għal bunkering); (d) kerosine; u (e) L.P.G. propane?

  Jista' l-Ministru jagħti l-istess ċifri għall-perijodi bejn: (a) 1.11.96 u 28.1.97; (b) 1.11.95 u 28.1.96; u (ċ) 1.11.94 u 28.1.95?

  ONOR.  LEO BRINCAT: It-tagħrif mitlub tpoġġa fuq  il-Mejda tal-Kamra.aktar kmieni f'din is-seduta.

TJUR  

11733.  L-ONOR.  NINU ZAMMIT staqsa lill-Ministru tal-Biedja u Sajd:    Jista' l-Ministru jagħti estimi tan-numru totali ta' tjur f'irżiezet fil-gżejjer Maltin: (a)  '31.12.97; u (b) f'31.12.96 kif ukoll kemm huwa kkalkolat li huwa l-konsum annwali nazzjonali ta' tjur?

  ONOR.  NOEL FARRUGIA: Ninforma lill-Interpellant li l-estimi ta' tjur f'irziezet fil-gzejjer Maltin fis-snin rispettivi kienu kif ġej:

                 31.12.96      31.12.97

Tal-Bajd         446,168       550,943

Tal-Laham      1,076,489       998,472

Il-konsum annwali ta' tjur lokali huwa bejn wieħed u ieħor ta' bejn 4.8 sa 5.2 miljuni.

SIĠAR TAĊ-ĊITRU - MARDA TAL-LEAF MINER
11734.  L-ONOR.  NINU ZAMMIT staqsa lill-Ministru tal-Biedja u Sajd:    Fir-rigward tal-marda tal-leaf miner li taffettwa b'mod partikolari s-siġar taċ-ċitru, jista' l-Ministru jgħid: (a) meta d-Dipartiment ta' l-Agrikoltura sar konxju ta' din il-marda qerrieda f'pajjiżna; u (b) x'tip ta' pariri/miżuri qed jingħataw lill-bdiewa biex tiġi eliminata din il-marda fis-siġar taċ-ċitru?

  ONOR.  NOEL FARRUGIA: L-insett (Citrus leaf miner) li jattakka c-Citru, Phyllocnistis citrella (Stainton) ilu li daħal f'Malta mill-1995.

Id-Dipartiment fil-hidma tieghu ghamel stharrig sabiex isib parassiti naturali fl-ambjent Malti li permezz taghhom ikun jista' jikkumbatti dan l-insett. Instabu żewġ speċi tajbin għal dan l-iskop.

Dan l-instett (Citrus leaf miner) jinstab f'kull pajjiż tal-Mediterran u għalhekk qed isir kontroll sabiex siġar taċ-Ċitru li jidħlu f'Malta ma jkollhomx dan l-insett fuqhom. Id-Dipartiment qed jagħti pariri lill-bdiewa sabiex primarjament jinkoraġġixxu l-użu ta' dawn il-parassiti u jużaw metodi kulturali ta' kontroll.

Ħafna mill-insettiċidi li jistgħu jintużaw kontra dan l-insett (Citrus leaf miner) jagħtu biss kontroll parzjali.

Kopja tal-ġurnal 'Biedja u Sajd. Numru 82 ta' April 1997 maħruġ mill-Ministeru tal-Biedja u Sajd fejn hemm artikolu nformattiv dwar dan l-insett miktub minn Scientific Officer tad-Dipartiment tpoġġa fuq il-mejda tal-Kamra aktar kmieni f'din is-seduta.

PATATA - ESPORTAZZJONI

11735.  L-ONOR.  NINU ZAMMIT staqsa lill-Ministru tal-Biedja u Sajd:    Fir-rigward ta' l-esportazzjoni tal-patata tas-sajf, jista' l-Ministru jgħid x'varjetajiet ta' patata se jkunu eliġibbli li jiġu esportati fl-istaġun li jmiss?

  ONOR.  NOEL FARRUGIA: Kif kien tħabbar fil-bidu t'Awissu li għadda fl-avviż għall-bdiewa dwar il-kitba tal-patata taż-żriegħ, id-Dipartiment ta' l-Agrikoltura jista jwiegħed biss li jaċċetta 5000 tunellata tal-varjeta 'Alpha', kif stipulat  fil-kuntratt għall-esportazzjoni tal-patata ta' Malta lejn l-Olanda, iffirmat mill-amministazzjoni ta' qabel għas-snin 1996, 1997, u 1998.

PITKALIJA - MAKNA TAL-ĦASIL TAL-CRATES

11736.  L-ONOR.  NINU ZAMMIT staqsa lill-Ministru tal-Biedja u Sajd:    Fid-dawl tar-risposta mogħtija għall-mistoqsija parlamentari numru 10447 u ċioe' fejn intqal "li l-Ministeru u d-ditta Pitkali Crates Ltd ftiehmu li l-makna tinxtara bil-finanzi ta' l-istess kumpannija, iżda minkejja dan l-arranġament, qablu wkoll li x-xiri jsir wara sejħa pubblika maħruġa mit-Teżor biex jiġi assigurat trasparenza ...", jista' l-Ministru jpoġġi kopja ta' dan il-ftehim jew arranġament fuq il-Mejda tal-Kamra?

  ONOR.  NOEL FARRUGIA: Il-ftehim li qiegħed jirreferi għaliħ l-Onor.Interpellant kien wieħed verbali u li permezz tiegħu bdew jittieħdu l-miżuri necessarji biex tinxtara l-makna.

KOSTITUZZJONI TA' MALTA - ARTIKLU 93 - MAĦFRA

11744.  L-ONOR.  GEORGE HYZLER staqsa lill-Prim Ministru:    Jista' l-Prim Ministru jikkonferma jekk qatt ġiex avviċinat huwa stess, meta u minn min, dwar il-maħfra li ngħatat meritu tal-mistoqsija parlamentari numru 11414?

  ONOR.  ALFRED SANT: Minn fost in-numru kbir ta' avviċinamenti li jkolli, bl-ebda mod ma niftakar li kelli xi avviċinament dwar il-każ imsemmi.

KOSTITUZZJONI TA' MALTA - ARTIKLU 93 - MAĦFRA

11745.  L-ONOR.  GEORGE HYZLER staqsa lill-Prim Ministru:    Jista' l-Prim Ministru jikkonferma meta sar jaf bl-għoti tal-maħfra meritu tal-mistoqsija parlamentari numru 11414?

  ONOR.  ALFRED SANT: Nhar it-Tnejn, 26 ta' Jannar 1998 fis-2.30pm meta ressquli l-mistoqsija parlamentari msemmija għal tweġiba fil-Parlament jumejn wara.

KOSTITUZZJONI TA' MALTA - ARTIKLU 93 - MAĦFRA

11746.  L-ONOR.  GEORGE HYZLER staqsa lill-Prim Ministru:    Jista' l-Prim Ministru jqiegħed fuq il-Mejda tal-Kamra l-file kollu tal-pulizija relattiv għall-korrispondenza dwar il-maħfra meritu tal-mistoqsija parlamentari numru 11414?

  ONOR.  ALFRED SANT: Kopji tal-korrispondenza relattiva mill-file tal-Pulizija dwar il-maħfra meritu tal-Mistoqsija Parlamentari Nru. 11414. tpoġġa fuq il-Mejda tal-Kamra aktar kmieni f'din is-seduta.

BDIEWA - ĦSARAT KAĠUNATI MILL-MALTEMP

11747.  L-ONOR.  GEORGE HYZLER staqsa lill-Ministru tal-Biedja u Sajd:    Jista' l-Ministru jgħid huwiex se jagħti kumpens għall-ħsarat kaġunati mill-maltemp tat-22 ta' Settembru 1997?

  ONOR.  NOEL FARRUGIA: Mill-investigazzjoni li għamel id-Dipartiment tal-Agrikoltura ma jidhirx li huwa l-każ li jingħata kumpens ġenerali fi flus. Fejn kien hemm xi każi individwali li kellhom ħsara konsiderevoli it-talba tagħhom tiġi analizzata mill-Kummissjoni għall-għajnuna finanzjarja.

  BDIEWA - ĦSARAT KAĠUNATI MILL-MALTEMP

11748.  L-ONOR.  GEORGE HYZLER staqsa lill-Ministru tal-Biedja u Sajd:    Jista' l-Ministru jgħid hemmx  talbiet għall-kumpens għall-ħsarat kaġunati mill-maltemp pendenti, oltre dawk relatati mal-maltemp tat-22/9/97 u fiex jikkonsistu dawn it-talbiet?

  ONOR.  NOEL FARRUGIA: Wara l-maltemp ta' 22.09.97 kien hemm rapporti oħra għall-ħsara tal-maltempata ta' 25 ta' Jannar 1998.

Dawn kienu mqassma hekk:

Distrett tas-Siggiewi:       92

Distrett tal-Mosta:          15

Distrett tar-Rabat:          07

Distrett ta' Haz-Zabbar:     01

Total:                      115

Dawn il-figuri huma skond rapporti li daħlu fl'Extension Offices mill-bdiewa li marru jirrapportaw il-ħsarat.

BDIEWA - ĦSARAT KAĠUNATI MILL-MALTEMP

11749.  L-ONOR.  GEORGE HYZLER staqsa lill-Ministru tal-Biedja u Sajd:    Jista' l-Ministru jgħid kemm saru talbiet għall-ħsarat kaġunati mill-maltemp tat-22/9/97 u mil-liema lokalitajiet ġejjin dawn it-talbiet?

  ONOR.  NOEL FARRUGIA: Rapporti ta' ħsara kaġunata fil-maltemp ta' 22 ta' Settembru, 1997 kien hemm 45.

Dawn kienu mqassma hekk:

Distrett ta' Haż-Żabbar- jikkonsisti f'area ta' Haż-Żabbar, M'Scala, Għaxaq, B'Buġia, Gudja, Sta.Lucija u Fgura,

kien hemm 17-il rapport

Distrett tas-Siġġiewi-   jikkonsisti fl-area tas-Siġġiewi, Ħaż-Żebbuġ, Qormi,

kien hemm 24 rapport.

Distrett tal-Mosta   -   jikkonsisti fl-area tal-Mosta, Mellieħa, St.Paul's Bay, Mgarr,

 B'Kara u St.Julians,

kien hemm 3 rapporti.

Distrett tar-Rabat  -    jikkonsisti fl-area tar-Rabat u Dingli:

 kien hemm rapport wieħed biss.

Total ta' 45 rapport.


MISTOQSIJIET GĦAL TWEĠIBIET BIL-MIKTUB

PULIZIJA - GĦASSA TAL-GŻIRA

W1,180. L-ONOR. SANDRO SCHEMBRI ADAMI  staqsa lill-Prim Ministru:  Jista' l-Prim Ministru jgħid x'inhi r-raġuni li l-għassa tal-pulizija tal-Gżira m'hux qed tkun miftuħa 24 siegħa bi spettur, b'surġent u b'pulizija?

  X'sar mit-talba li kienet saret sabiex il-bieb prinċipali ta' l-istess għassa jitneħħa u jiġi mal-faċċata tal-poliklinika?

  ONOR. ALFRED SANT:  Ninsab informat illi fl-għassa tal-Pulizija tal-Gżira qed ikun hemm kuntistabbli regolarment, ħlief meta ma jkunux jippermettu l-esiġenzi tas-servizz.

Dwar it-tieni parti tal-mistoqsija, jiena nformat illi din it-talba għadha pendenti quddiem l-Awtorita' ta' l-Ippjanar.

QORMI: FTUĦ TA' SPIŻERIJA FI VJAL DE LA CRUZ

W1,188. L-ONOR. TONIO BORG staqsa lill-Prim Ministru:  Jista' l-Prim Ministru jikkonferma jekk jeżistix permess tal-Pulizija sabiex tinfetaħ spiżerija f'De La Cruz Avenue, Qormi bl-isem Drug Shop" fl-indirizz Vision One fl-istess triq?

  ONOR. ALFRED SANT:  Ninsab informat illi l-fond imsemmi għandu l-permessi meħtieġa mill-Pulizija.

DIPARTIMENT TAS-SAĦĦA - KORS GĦAL HEALTH & SAFETY INSPECTORS

W1,190. L-ONOR. SANDRO SCHEMBRI ADAMI  staqsa lill-Ministru tas-Saħħa, Kura ta' l-Anzjani u Affarijiet tal-Familja:  Jista' l-Ministru jgħid meta hu mistenni li jidħlu dawk li applikaw u anke għamlu kors għal Health & Safety Inspectors?

  ONOR. MICHAEL FARRUGIA:  Nitlob lill-Onor. Interpellant jagħmel din id-domanda lill-ministru kkonċernat.

